
	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	* * *

	 

	Тавдугаар сард дайн дуусав. Засгийн газар сүржин тунхаглалдаа энэ тухай мэдэгдэхээс, самуун дэгдээгчдийг хайр найргүй гэсгээн цээрлүүлнэ гэж амлахаас хоёр долоо хоногийн өмнө хурандаа Аурелиано Буэндиа индиан домчийн хувцас өмсөөд баруун хил бараг хүрч явтлаа баригджээ. Аян дайнд мордохдоо тэр бээр хорин нэгэн хүн дагуулж гарсны арван дөрөв нь тулалдаанд амь эрстэж, зургаа нь шархтай хэвтэж байсан учир бүрмөсөн ялагдах үед нь хурандаа Геринельдо Маркес л хамт байжээ. Хурандаа Аурелиано Буэндиагийн олзлогдсон тухай мэдээг Макондод тусгай хуулиар зарлажээ. «Хүү минь амьд байна. Дайсан нь түүнийг энэрч хайрлаасай гэж тэнгэрт мөргөе» гэж Урсула нөхөртөө хэлжээ. Гурван өдөр хүүдээ зовон уйлаад, дөрөв дэх өдөр нь гал зууханд чавганы чанамал бэлтгэж байтлаа гэнэт хажуудаа түүний дуу гарахыг тов тодхон сонсжээ. «Энэ Аурелиано байна» гэж хашхираад, үүнийгээ нөхөртөө хэлэх гэж туулайн бөөр лүү харайлган очиж «Энэ Аурелиано байна. Ямар азаар амьд гарсныг бүү мэд, ямар ч гэсэн амьд байна, бид удахгүй уулзах нь» гэжээ. 

	Урсула уулзана гэдэгт итгэж байлаа. Тэгээд гэрийнхээ шалыг угаалгаж, бараагаа сольж хураалгав. Долоо хонож байтал хурандаа Аурелиано Буэндиад цаазаар авах ял оноож нутгийнхны нь зүрхийг үхүүлэх гэж Макондод хороох гэнэ гэсэн цуу дэгдэж, түүний совин батлагдав. Даваа гарагийн өглөө арван нэгэн цагийн алдад Амаранта, Аурелиано Хосег хувцаслаж байтал гэнэт алсад замбараагүй шуугиан, бүрээний дуу гарч, хормын дараа Урсула «Аваад ирлээ!» гэж хашхирсаар тасалгаанд гүйн орж ирлээ. Цэргүүд бүчсэн олныг бууныхаа бөгсөөр нүдсээр зам гаргаж явав. Урсула, Амаранта хоёр шавааралдсан хүмүүсийн дундуур чихэлдсээр явж хажуугийн гудамжинд хүрээд Аурелиано Буэндиаг олж харлаа. Хөл нүцгэн, хувцас хунар нь урагдсан, сахал үс нь сөрвийсөн тэр бээр гуйлгачинтай адил болжээ. Аурелиано Буэндиа улайстал халсан элс хөлийг нь төөнөхийг ч анзаарахгүй явна. Түүний гарыг ард нь хүлж, хүлгийн нь нэг үзүүрээс морьтой офицер барьжээ. Хажууд нь мөн л хир даг болсон, хувцас хунар нь урагдсан хурандаа Геринельдо Маркесийг авч явлаа. Хоёул огтхон ч гутарсан янзгүй ажээ. Олон түмэн цэргүүдийг элдвээр хараан түрхрэлдэж байгаад тэр хоёрын сэтгэл нь хөдөлсөн байдалтай байлаа.

	— Хүү минь ээ! гэж Урсула олны шуугиан дунд тод гэгч дуудаад, өөрийг нь зогсоох гэсэн цэргийг цохиод авав. Офицерын морь цоройв. Хурандаа Аурелиано Буэндиа давхийн зогтусаад, ээжийнхээ тэврэх гэхэд нь бултаад нүдийг нь цоо ширтэж,

	— Ээж ээ, харь. Мэддэг улсаас нь зөвшөөрөл аваад шоронд эргэж очоорой гэж хэлэв.

	Аурелиано Буэндиа Урсулагийн ард хулгасхийн зогсож байгаа Амарантаг хараад түүн рүү инээмсэглэн «Гар чинь яагаа вэ?» гэж асуусанд Амаранта хар даавуугаар боосон гараа өргөж «Түлчихсэн юм аа» гэж хэлээд Урсулаг морьдын хөлөөс холдуулан хойш чангаав. Цэргүүд нирхийтэл хий буудав. Морьт цэргийн баг олзлогдогсдыг хүрээлэн, хуаран руу хатируулан одлоо.

	Орой нь Урсула хурандаа Аурелиано Буэндиатай уулзахаар очив. Тэр бээр дон Аполинар Москотегоор хөөцөлдүүлж байгаад зөвшөөрөл олчих гэсэн боловч цэргийнхэн бүх эрх мэдлийг гартаа авсан учир түүний үгийг тоох хүн байсангүй. Никанор лам элэгний нь өвчин хөдлөөд хэвтэж байлаа. Алах ял заагдаагүй хурандаа Геринельдо Маркесийн эцэг эх хүүгээ эргэх гэсэн боловч цэргүүдэд бууны бөгсөөр занчуулаад хөөгдөн гарчээ. Тус болж чадах хүн байхгүйг үзэж, Аурелианог маргааш үүрээр буудна гэж итгэсэн Урсула өгөх гэсэн юмаа баадагнан, хуаран руу ганцаар очиж,

	— Би хурандаа Аурелиано Буэндиагийн эх байна гэж хэлжээ.

	Харуулууд замд нь хөндөлсөв. «Би ямар ч байсан орно. Та нар буудах тушаалтай юм бол шууд буудаадах» гэж хэлээд нэгийг нь хүчтэй нь аргагүй түлхэн зайлуулаад цээжээ нүцгэлсэн хэдэн цэрэг буугаа цэвэрлэж байгаа тасалгаанд оров. Зузаан шилтэй саравч зүүж, аяны байдлаар хувцасласан, царай ягаан, зан эелдэг нэгэн офицер Урсулагийн араас ухасхийсэн харуулууд руу дохисонд тэд ч гарав.

	— Би хурандаа Аурелиано Буэндиагийн эх байна гэж Урсулаг дахин хэлсэнд тэр офицер түүний хэлснийг залруулж,

	— Сеньора, та сеньор Аурелиано Буэндиагийн эх гэх гэв үү? гээд найрсгаар инээмсэглэв.

	Түүний тансаг ярианаас уулынхны качакочуудын1 уянгалсан аялгууг сонсжээ.

	— «Сеньор» ч байг яах вэ гэж Урсула зөвшөөрөөд, — Ганц уулзуулж өгвөл л боллоо гэв.

	Алах ял авсан хүнтэй хүн уулзуулж болохгүй гэсэн дээрээс тушаалтай байсан боловч офицер толгой мэдээд Урсулаг арван таван минут уулзахыг зөвшөөрчээ. Урсула солих цэвэр дотуур хувцас, хурим дээрээ хүүгийнхээ өмсөж байсан шаахай, түүнийг ирнэ гэж зөгнөсөн өдрөөсөө хойш хадгалсан амттан зэрэг боодолтой юмаа тэр офицерт үзүүлэв. Урьд дөнгө гав байсан өрөөнд орвол Аурелиано суганы нь шарх хувилсан учир гараа алдлаад хэвтэж байлаа. Сахлаа хусахыг нь зөвшөөрчээ. Үзүүр нь эргэсэн өтгөн сахал нь шанааг нь улам товойлгожээ. Хүү нь урьдынхаасаа цонхигор, арай өндөр, бүр ганцаардмал болсон юм шиг Урсулад санагдав. Пьетро Креспийн амиа хорлосон, Аркадиогийн цадиггүй авирласан, тэгээд буудуулсан, туулайн бөөрний доор Хосе Аркадио Буэндиа этгээд авирлаж байгаа зэрэг гэртээ болсон бүхнийг мэдэж байлаа. Амаранта хүнтэй суулгүй бэлэвсрэн, Аурелиано Хосег өсгөж, цаадах нь хосгүй ухаантай, хэлд орохтойгоо хамт л уншиж бичиж сурсныг мэдэж байлаа. Урсула тасалгаанд орсноосоо хойш хүүгийнхээ хэрсүүжсэн царай, эзэрхүү байдал, бяр амтагдсан ханхар биеэс нэг л сүрдэн эвгүйрхээд байв. Аурелиано тэр бүхнийг ийм сайн мэдэж байгаад Урсулагийн гайхсанд «Та хүүгийнхээ далдыг хардгийг мэднэ газар даа» гэж тоглоом хийгээд «Өглөө намайг нааш нь авчирч явахад энэ бүхнийг үзэх шиг болсон юм» гэж царайгаа төв болгон хэлжээ.

	Үнэндээ бол улс амьтан тойрон шуугилдаж байхад Аурелиано ганцхан жилийн дотор хотынхоо юутай их өөр болсныг гайхаж бодолдоо дарагдаж явжээ. Бүйлсний модны навч нь хувхайрчээ. Хөх өнгийг даран ягаанаар будаж, дахиад хөхөөр будах зэргээр ээлжлэн будсаар байтал байшин нь тэр гэх өнгөгүй болжээ.

	— Чи юу бодож байв даа? Цаг ч явж байна шүү гэж Урсула санаа алдав.

	— Тэгж байна аа, гэхдээ... гэж Аурелиано хэлэв.

	Ээж хүү хоёр уулзахын мөрөөс болж байж, асуух юмаа бэлдэж, тэр ч байтугай түүнд нь тэгж хариулна даа гэж эргэцүүлж байж уулзсан боловч ердийн өдөр тутмын юм ярилцахаас хэтэрч чадсангүй. «Арван таван минут дууслаа» гэж хуягийг хэлэхэд Аурелиано аяны орны сийрсэн дороос хөлс нэвчсэн хуйлмал цаас гаргаж ирэв. Энэ бол шүлэг байлаа. Эдгээрийн заримыг нь Ремедиосод зориулж бичээд, гэрээсээ явахдаа авч явсан, заримыг нь хожим, тулалдаан түр амсхийх хооронд бичсэн ажээ. «Үүнийг хэнд ч бүү уншуулаарай. Өнөө орой үүгээр зуухаа галлачих» гэсэнд Урсула ам өгөөд салахын ёсыг гүйцэтгэн хүүгээ үнсэх гэж босохдоо

	— Би чамд гар буу авчирсан гэж шивнэжээ.

	Хурандаа Аурелиано Буэндиа харуулыг ойр байна уу, үгүй юү гэж хараад, мөн л аяархнаар «Надад ямар хэрэг болох вэ дээ. Гэхдээ өгчих, таныг гарахад үзчих вий» гэж хариулав. Урсула гар бууг цээживчнийхээ цаанаас гаргаж өгөхөд хурандаа Аурелиано Буэндиа орныхоо цийрсэн доогуур шургуулав. «Одоо надтай салах ёс хийхийн хэрэггүй ээ. Хэнээс ч бүү гуй, хэнийг ч бүү царай алд. Намайг аль эрт буудуулчихсан гэж бодож яв» гэж зориудын тайван дуугаар хэлсэнд Урсула нулимсаа барин уруулаа хазаж,

	— Шарх чинь эрхчих вий дээ, халуун чулуугаар жигнэ гэж хэлээд эргэн, тасалгаанаас гарав.

	Хурандаа Аурелиано Буэндиа хаалга хаагдтал бодлого болсоор зогсов. Тэгээд дахин хэвтэж гараа дэлгэв. Залуу насны босгыг алхсанаас хойш далдыг үзэх чадалтайгаа мэдэж, эрлэг өөрийг нь авах гэж яваагаа андуурах аргагүй, тодхон мэдэгдэнэ гэдэгт итгэж явсан боловч одоо буудах хүртэл хэдхэн цаг үлдэж байхад тийм совин татахгүй байсанд гайхаж байлаа. 

	Нэгэн удаа Тукуринк дэх хуаранд маш хөөрхөн бүсгүй ирж, хурандаа Аурелиано Буэндиатай уулзуулж өгөөч гэж харуулаас гуйжээ. Түүнийг оруулжээ. Зарим хэнээтэй эхчүүд алдартай жанждын өвөрт охидоо оруулж, өөрсдийн нь хэлдгээр, үүлдэр угсаагаа сайжруулах гэдгийг бүгдээрээ мэддэг байлаа. Тэр үдэш Аурелиано Буэндиа бороонд төөрсөн хүний тухай шүлгээ дуусаж байтал тасалгаанд нь бүсгүй гэнэт орж иржээ. Шүлгээ цоожлон хадгалдаг ширээний шургуулгад бичсэнээ хийх гэж цаашаа харжээ. Тэгтэл өөрийг нь буудах гэж байгааг мэдэв. Аурелиано эргэж харалгүйгээр ширээний нүдэнд байсан гар буугаа шүүрэнгээ,

	— Битгий буудаарай гэж хэлжээ.

	Буугаа барьсаар эргэж харахад, бүсгүй буугаа буулгаад балмагдан зогсож байлаа. Амь насанд нь арван нэгэн удаа халдсанаас дөрвөөс нь тэгж амь гарчээ. 

	Бас өөр нэг явдал болжээ. Үл таних этгээд Манауред байсан босогчдын хуаранд шөнө нэвтэрч ороод, түүний дотнын нөхөр хурандаа Магнифико Висбалийг хутгалж алжээ. Түүнийг сүүлд нь барьж чадаагүй билээ. Магнифико Висбалийг чичиргээ тусахад нь хурандаа Аурелиано Буэндиа орон дээрээ унтуулаад өөрөө хажууд нь дүүжин орон дээр унтсан юм санжээ. Яагаад юмыг ингэж зөнгөөрөө урьтаж мэдчихээд байгаагийнхаа учрыг олох гээд ядчихжээ. Тэр совин гэнэтхэн л, тэнгэр оюуныг нь гийгүүлэх адил, агшин зуур гарцаагүй тэгэх нь байна гэсэн итгэл болон төрдөг байлаа. Болох гэж байгаа юм нь заримдаа барин тавин үзэгдэх учир хурандаа Аурелиано Буэндиа биелсэн хойно нь л энэ чинь совин байж шүү дээ гэж мэддэг байжээ. Заримдаа маш тод байвч биелэгдэхгүй өнгөрөх удаа ч байлаа. Тэр бээр совингоо ердийн сүсэгтэй хольдог байлаа. Гэвч түүнд алах ял оноогоод хамгийн сүүлд нь юу хүсмээр байна гэж асуусанд,

	— Ялыг Макондод гүйцэтгэж өгөөч гэж хүсмээр байна гэхдээ совингоороо ингэж хэлснээ шууд ойлгожээ.

	Онц шүүхийн даргыг,

	— Буэндиа, биднийг мэхлэх гэж бүү оролд. Энэ бол цаг хожих гэсэн цэргийн заль байна гэж уурласанд хурандаа:

	— Тануус яана вэ, дураараа бол. Миний хүсэх юм гэвэл энэ л байна гэж хариулжээ.

	Түүнээс хойш совин нь татахаа бүр болив. Урсулаг гянданд эргэж ирсэн өдөр тэр бээр удтал эргэцүүлэн бодоод жам ёсоороо бус, зандалчдын дур зоргоор үхэх гэж байгаа учир эрлэгийн элч түүнийг авах гэж байгаагаа энэ удаа мэдэгдэхгүй байж болох юм гэж шийджээ. Хувилсан шархандаа шаналаад цурам хийсэнгүй. Үүр цайхын өмнөхөн гудамд хөлийн чимээ гарахад «Ирж явна» гэж бодоод гэнэт аавыгаа санажээ. 

	Хосе Аркадио Буэндиа ч үүрийн үнэгэн харанхуйгаар туулайн бөөр модны доор эвхрэн суугаад бас хүүгээ бодож байжээ. Аурелиано Буэндиа санаагаар унасан ч үгүй, сандарч айсан ч үгүй, гагцхүү ингэж зуурдаар үхээд, өөрийн нь дуусгаж чадаагүй юм яаж дуусахыг үзэж чадахгүй нь гэж бодохдоо уур хүрч байлаа. Хаалга онгойж, цэрэг аягатай кофе барин орж ирэв. Маргааш нь хурандаа Аурелиано Буэндиаг суга нь өвдөн солиорох шахаж байтал энэ явдал яг цагтаа давтагдав. 

	Пүрэв гарагт Урсулагийн авчирч өгсөн амттаныг тарааж, өөрт нь багадсан цэвэр дотуур хувцас, чийдмэл шаахайгаа өмсөв. 

	Баасан болсон боловч түүнийг буудаагүй л байлаа.

	Үнэнийг хэлэхэд, цэргийн  эрхтнүүд ялыг гүйцэтгэхээс зүрх алдаж байв. Хотынхон даяараа дургүйцэж байгааг үзэхдээ хурандаа Аурелиано Буэндиаг буудчихвал Макондод төдийгүй нийт тойрог даяар улс төрийн хүнд уршиг дагавар учирч магадгүй гэж бодож, мужийн төвөөс яахыг асуужээ. Хариу хараахан ирээгүй байсан бямба гарагийн шөнө Яргачин Роке ахмад бусад офицерын хамт Катариногийн газарт очжээ. Бүх хүүхний дотроос ганц нь л сүрдүүлэгт нь үхтэл айсанд өрөөндөө аваачжээ. «Хүн алж явдаг хүнтэй тэд унтах дургүй байгаа юм. «Хурандаа Аурелиано Буэндиаг буудсан офицер бүх цэргийнхээ хамт газрын мухарт нуугдлаа ч гэсэн эрт орой аль нэгэн цагт цөмөөрөө заавал алагдана» гэж амьтан хэлэлцэж байна. Чухам яаж алахыг бол хэн ч мэдэхгүй байгаа юм» гэж тэр хүүхэн учрыг тайлжээ. Ахмад Яргачин Роке бусадтайгаа ингэж болох юм гэж ярилцаж, цаадуул нь дарга нартайгаа хэлэлцжээ. Хэн ч нэгэндээ хэлсэн юмгүй, цэргийнхэн Макондогийн дүнсгэр тайван байдлыг үймүүлээгүй байтал «Дарга нар хариуцлагыг өөртөө ногдуулахыг хүсэхгүй, цаазаар авахад оролцохоос арга саам хийн бултаж байгаа юм гэнэ» гэсэн яриа хот даяар ням гарагт тарчихсан байлаа. Ялыг тогтоол ёсоор хорин дөрвөн цагийн дотор гүйцэтгэ!» гэсэн тушаал даваа гарагт шуудангаар иржээ. Орой нь офицерууд нэрсээ зургаан цаасны өөдсөн дээр бичиж малгайд хийгээд сугалбал Яргачин Рокегийн аз хээр хаяхад нэртэй цаас нь таарчээ. «Үйлтэй юм үйлээрээ болохоос. Янхны хүү болж төрөөд тэр л чигээрээ цааш хардаг байж» гэж ихэд гутрангуй хэлжээ. 

	Үүрийн таван жингээр тэр бээр мөн л сугалаа сугалуулан тасаг цэрэг сонгож аваад, хашаанд жагсааж, алагдах ялтай хүнийг сэрээж,

	— Явъя, Буэндиа. Цаг чинь болж гэж бахь байдаг үгээ хэлжээ.

	— Аа! Тийм вий. Хувилсан шарх маань хагарч байна гэж зүүдлээд гэж хурандаа хариулав.

	Ребека, Аурелианог буудах гэж байна гэж мэдсэнээс хойш өдөр бүр өглөөний гурван цагт босдог болов. Хосе Аркадиогийн хурхирахад доргих орон дээрээ сууж, харанхуй өрөөнөөсөө дутуу онгойлгосон цонхны завсраар оршуулгын газрын хайсыг ширтдэг байлаа. Тэр бээр Пьетро Креспигээс захиа хүлээдэг байсан шигээ цаашаа тэвчээртэйгээр долоо хоног хүлээв. «Энд түүнийг буудахгүй ээ. Чухам хэн нь алсныг мэдэгдүүлэхгүй гэж шөнө орой болсон хойно хуаранд буудаад тэнд нь булчихна» гэж Хосе Аркадио түүнд хэлнэ. Ребека хүлээдгээрээ хүлээж «Ийм ичих нүүрэндээ илэг наасан новшнууд түүнийг энд л буудна» гэж хэлдэг байв. Үүнд тэр бат итгэж байсан учир, хаалгаа тэгж нээгээд түүн рүү салах ёс гүйцэтгэн гараараа тэгж даллана гэж хүртэл бодсон байлаа. «Айсан зургаахан цэргээр хамгаалуулаад гудамжаар авч явахгүй л дээ. Олон түмэн яахаас ч буцахгүй байгаа гэж цаадуул чинь мэднэ шүү дээ» гэж Хосе Аркадио зүтгэнэ. Нөхрийнхөө учирлаж байгааг хайхралгүй Ребека цонхны дэргэдээс салахгүй,

	— Ёстой ичдэггүй новшнууд гэдгийг нь чи харна аа, гайгүй! гэж зөрнө.

	Мягмар гарагт өглөөний таван цагт Хосе Аркадиог кофегоо ууж дуусаад, нохойгоо тавьж байтал Ребека гэнэт цонхоо хаан унан тусаад орны толгойгоос зууран «Аваад явж байна. Ямар сайхан эр вэ!» гэж санаа алдав. 

	Хосе Аркадио цонхоор хараад цайж байгаа үүрийн цонхигор туяанд дүүгээ үзэхдээ гэнэт дагжин чичрэв. Дүү нь өөрийнх нь залуудаа өмсөж байсан өмдийг өмсжээ. Тэгээд хайсны дэргэд нэгэнт оччихсон, буглаа нь халуу оргин өвдөх тул ташаа тулан зогсжээ. «Ердөө л зургаан хорголжны амт үзэх гэж тэгж үйлээ үзэж, тэгж махаа идсэн гэж үү? Гэтэл яаж ч чадахгүй болоод байдаг» гэж амандаа үглэн үглэсээр байхад, ахмад Яргачин Роке уурлаад байгааг нь биеэ барьж байна гэж, үглэж байгааг нь уншлага уншиж байна гэж бодоод өрөвджээ. Цэргүүд буугаа өргөхөд хурандаа Аурелианогийн хор нь буцалж нэгэн гашуун, нялцгай юм аманд нь дүүрч хэл хөшөөд нүд нь бүрэлзээд явчхав. Үүрийн мөнгөн туяа гэнэт алга болж, богино өмд өмсөж, хүзүүндээ эрвээхэй зангиатай хүүхэд байсан нь, эцэг нь нэгэн тунгалаг орой цыганы асарт авч орон мөс үзүүлж байсан нь нүдэнд нь дахин тодрон үзэгдэв. Хашхирах чимээ гарахад цэргүүдэд сүүлчийн команд өгч байна гэж бодоод сумны зам татуулан айсах нь харагдана даа гэж ихэд сониучирхан нүдээ нээвэл гараа өргөн зогссон Яргачин Роке, ангийн аймаар том буу барин буудахад бэлтгээд зам хөндлөн гүйж яваа Хосе Аркадио хоёр л харагдав.

	Ахмад, Хосе Аркадио руу хандаж,

	— Бүү буудаарай. Таныг над руу эзэн тэнгэр илгээж гэж хэлэв.

	Ингээд дахин нэг дайн эхлэв. Ахмад Яргачин Роке, түүний зургаан цэрэг хурандаа Аурелианогийн хамт Риоачад алагдах ял заагдаад байсан хувьсгалч генерал Викторио Мединаг суллахаар явжээ. Цаг хожихын тулд тэд Макондог анх байгуулахдаа Хосе Аркадио Буэндиагийн явсан замаар нурууг давах гэж шийдсэн боловч ингэнэ гэдэг санасны гарз юм байна гэдгийг долоо хонолгүй ухаарчээ. Аурелианог цаазлахад хэрэглэх гэж авсан хэдхэн сумтай боловч тэд аюултай газраар уулын намыг барьж явах хэрэг гарав. Хотын харалдаа хуарагнан бууж, нэг нь хувцсаа солиод, гэгээн цагаан өдрөөр алтан загас барин гудамжаар хөлхөж, нуугдсан либералуудтай холбоо тогтоож, цаадуул нь «Анд явлаа» гэж өглөө гараад эргэж ирэхгүй алга болдог байлаа. Тэд арайхийж даваан дээр гарч Риоачагийн барааг харвал генерал Викторио Медина нэгэнт хороолгосон байлаа. Талынхан нь, хурандаа Аурелиано Буэндиаг Карибын тэнгисийн эрэг хавийн хувьсгалт хүчний командлагч гэж тунхаглаж, генерал цол олгосонд албан тушаалыг нь бол авахыг зөвшөөрсөн боловч генерал цолыг авахаас цааргалж, консервативxуудын засгийн газрыг түлхэн унагахаас нааш энэ цолыг авахгүй гэж өөртөө андгайлжээ. Гурван сарын дотор мянга гаруй хүн зэвсэглэж чадсан боловч бараг цөмөөрөө амь үрэгдэв. Амьд үлдэгсэд нь дорнод хилийг даван гарав. Тэднийг Антилын арлуудаас гарч, дахин эх орондоо буцаж ирээд Кабо-де-ла Велагийн хошуунд буулаа гэж хожим нь дуултал, «Аурелиано Буэндиа үхлээ» гэсэн засгийн газрын баяртай мэдээ улс орны өнцөг булан бүрд цахилгаан утсаар таржээ. Гэтэл хоёр өдрийн дараа түрүүчийнхтэй бараг уралдаад ирсэн нэгэн урт цахилгаан утсанд өмнөдийн талд шинэ бослого гарсныг мэдээлсэн байлаа. Тийнхүү хурандаа Аурелиано Буэндиад явахгүй газар байдаггүй, гэсэн домог гарчээ. «Хурандаа Вильянувед ялалт байгуулж гэнэ ээ», «Гуакамайялед дийлдэж, мотилонес овгийн индианчуудад идүүлж гэнэ ээ», «Хөндийн нэгэн сууринд үхсэн гэнэ», «Урумитэд дахиад бослого гаргасан гэнэ» гэх мэт авцалдаагүй цуу дэгдсээр байлаа. Тэр үед либералуудыг парламентад оруулах талаар хэлэлцээ хийж байсан либерал намын удирдагчид түүнийг адал балмад явдалтан, манай намыг төлөөлөөгүй гэж мэдэгджээ. Засгийн газар түүнийг их замын дээрэмчин болгож толгойг нь таван мянган песогоор үнэлжээ. Арван зургаан удаа ялагдсаныхаа дараа Гуахирагаас гарч, сайтар зэвсэглэсэн хоёр мянган индиан цэргээ авч Риоачаг гэнэдүүлэн довтолж, хотыг хамгаалж байсан суманг ховх цохив. Хурандаа Аурелиано Буэндиа Риоачад төв штабаа байрлуулж, консервативчуудын эсрэг бүх ард түмний дайн зарлав. Засгийн газраас түүнд ирүүлсэн албан ёсны анхны бичигт босогчдын цэргийг дорнод хил рүү ухрахгүй бол хурандаа Геринельдо Маркесийг дөчин найман цагийн дотор буудна гэж сүрдүүлсэн байлаа. Тэр үед штабын дарга болоод байсан хурандаа Яргачин Роке командлагчдаа цахилгаан утсыг гардуулахдаа ихээхэн уруу царайтай байсан боловч цаадах нь санаанд оромгүй баяртайгаар уншаад, — Сайхан хэрэг! Манай Макондо цахилгаан утасны газартай болж гэж дуу алджээ.

	Хурандаа Аурелиано Буэндиа тун эрс тэс хариу өгчээ. Гурван сарын дараа Макондод төв штабаа нүүлгэж очно. Тэгэхэд хурандаа Геринельдо Маркесийг амьд байхгүй байвал тэр үед олзлогдох бүх генералыг шууд буудаад, дараа нь бүх офицерыг цаазаар авч, дайны эцэс хүртэл ингэх тушаалыг захиргаандаа байгаа хүмүүст өгнө гэжээ. 

	Гурван сарын хойно хурандаа Аурелиано Буэндиагийн ялгуусан цэрэг Макондод орж очиход хөндий орох зам дээр түүнийг тосон тэвэрсэн анхны хүн бол хурандаа Геринельдо Маркес байлаа.

	Буэндиагийнх ёстой хүүхдийн зуд болсон байлаа. Урсула Санта Софи де ла Пьедадыг ууган охин болон Аркадиог буудуулснаас хойш таван сарын дараа төрсөн хоёр ихэр хүүтэй нь авчирсан байлаа. Аркадио охиндоо Урсула гэж нэр өгөөрэй гэж гэрээсэлсэн байсан боловч Ремедиос гэж нэр өгөв. «Аркадио ингэж хэлэх гэсэн гэдэгт би итгэж байна. Бид түүнийг Урсула гэж нэрлэхгүй, ийм нэртэй насаараа жаргахгүй» гэж өөрийгөө зөвтгөжээ. Хоёр ихэрт Бага Хосе Аркадио, Бага Аурелиано гэж нэр өгчээ. Амаранта цөмийг нь асрамждаа авав. Зочдын өрөөнд модон сандал тавьж, айлынхныхаа хүүхдүүдийг нэмэн цуглуулж, хүүхдийн асрамжийн газрархуу юм байгуулсан байлаа. Пуужин тас няс бууж, хонх дүн дан дуугарах аялгуунаа хурандаа Буэндиаг хотод орж ирэхэд төрсөн гэрийн нь хаалган дээр хүүхдүүд найрал дуу дуулж угтав. Өвөг шигээ өндөр болсон хувьсгалт цэргийн офицерын дүрэмт хувцастай Аурелиано Хосе бүхий л дүрмээр ёслон түүнийг угтав.

	Гэртээ ирээд дуулсан юм бүгд нь сайхан байсангүй. Хурандаа Аурелианог цаазын газраас зугтсанаас хойш жилийн дараа Хосе Аркадио, Ребека хоёр Аркадиогийн барьсан байшинд нүүж оржээ. Хурандаагийн амийг Хосе Аркадиогийн аварсныг хэн ч мэдсэнгүй. Хотын талбайн хамгийн сайхан газарт, шувууны гурван бүлийн үүрээ зассан бүйлс модны сүүдэрт барьсан шинэ байшин ёслолын хаалгатай, дөрвөн цонхтой байлаа. Энд эр эм хоёр гал голомтоо тулж ундтай устай айл боллоо. Ребекагийн хуучин найз нар, түүний дотор одоо болтол эрд гараагүй Москотегийн дөрвөн охин хэдэн жилийн өмнө хайтантай гонхонд юм хатгамалладаг байснаа сэргээж эднийд цуглах боллоо. Хосе Аркадио булааж авсан газраа ашиглаж, консервативчуудын засгийн газар эзэмших эрхийг нь бататгаж өгчээ. Оройхон шиг тэр бээр сүрэг зуумхай нохойгоо дагуулж, алсан чандагаа ганзагалж, буугаа үүрчихсэн морьтой ирж яваа нь харагддаг байлаа. 

	Есдүгээр сарын нэг өдөр аадар цутгах төлөвтэй болсон учир урьдынхаасаа эрт гэртээ иржээ. Гаднаа нохойгоо уяж, хоолны өрөөнд Ребекатай мэндэлж, туулайгаа байзнасхийж байгаад давслах гэж гал зууханд оруулж тавиад, унтлагынхаа өрөөнд хувцсаа солихоор оржээ. 

	Нөхрөө унтлагын өрөөнд орох үед угаагуурын өрөөнд усанд орж байсан учир юу ч мэдээгүй гэж хойно нь Ребека ам шүд алдсан билээ. Ребекагийн хэлж байгаа нь сэжигтэй байсан боловч өөрийг нь аз жаргалтай болгосон хүнийг алахын хэрэг юу байв гэдгээс өөр үнэмшмээр юм бодон олж чадсангүй. Энэ нь тайлагдаагүй үлдсэн цорын ганц нууц билээ. Хосе Аркадиог унтлагын өрөөний хаалгыг хаатал гар буу тасхийж, хаалган доогуур цус урсан гарч ирээд, зочдын өрөөгөөр дамжин, гадагш жирэлзэн гараад овон товонтой явган замаар жирийж, хотгор луу нэг орж, гүдгэрээр нэг даван, Туркийн гудамжаар тууш мяралзсаар ич этгээд рүү чиглэснээ солгой этгээд рүү тахирлаж Буэндиагийн байшин руу огцом эргэн, хаалттай хаалган доогуур нь шурган ороод зочдын өрөөг тойрч, хивс муухай болгохгүй гэж ханын ёроолоор урсан, хоёр дахь зочдын өрөөгөөр өнгөрч, хооллох өрөөнд хоолны ширээний дэргэд томоор дугуйрснаа хайтантай гонхон дотуур мурилзан гүйж, Аурелиано Хосед тоо бодохыг зааж байсан Амарантагийн сандал доогуур мэдэгдэлгүй өнгөрөөд агуулахыг дамжиж, Урсулагийн байсан гал зууханд орж очив. 

	Талхны гурил зуурч, гучин зургаа дахь өндгөө хагалах гэж байсан Урсула

	— Хутагт Эх дагина минь! гэж дуу алдав.

	Тэгээд цус хаанаас эхэлж гарсныг мэдэхээр урссан замыг нь өгсөж, агуулахаар дайрч, «Гурав дээр гурвыг нэмбэл зургаа болно, зургаа дээр гурвыг нэмбэл ес болно» хэмээн Аурелиано Хосегийн давтаж байгаа хайтант гонхноор өнгөрөөд хоолны ба зочдын өрөөгөөр хөндлөн гарч, гудамжаар шув шулуухан хэсэг явснаа булан тойрч ич этгээд рүү эргэж, дараа нь солгой этгээд рүү эргэж, Туркийн гудамж руу орж, хормогч, улавчтай яваагаа ч анзааралгүй хотын талбай дээр гарч ирээд огт орж үзээгүй байшин руу орж, унтлагын өрөөний хаалгыг түлхвэл хүү нь дутуу тайлсан гутлаа дараад түрүүлгээ харан уначихсан, баруун чихнээс нь гарсан цус хэдийн тогтоод шатсан дарийн хэншүү амьсгал боогдуулан ханхалж байлаа. Хосе Аркадиогийн биед нэг ч шарх байсангүй, түүнийг ямар буугаар буудсаныг ч олж тогтоож чадсангүй. Түүнчлэн дарийн нь хурц үнэрийг арилгах гэж хүүрийг гурван удаа үрчүүрээр савандаж угааж, дараа нь цуутай давсаар зүлгэж, тэгээд болохгүй болохоор нь үнс, нимбэгийн шүүсээр арчиж, сүүлд нь цайруулагч уусмалтай торхонд хийж, зургаан цаг болгосон боловч шингэсэн үнэрийг арилгаж чадсангүй. Сүүлдээ хүүр бээх янзтай болж ирсэнд шалавхан оршуулахаас аргагүй болов. Талийгаачийг хоёр метр гучин сантиметр урт, нэг метр арван сантиметр өргөн тусгай авсанд хийж, нимгэн төмрөөр доторлож, ган боолтоор боож битүү тагласан боловч дарийн үнэр оршуулгын цуваа өнгөрсөн гудамж бүрд ханхалсаар байж билээ. Чулуу шиг хатуураад томорчихсон элэгтэй Никанор лам өөд болоочийн хойдхыг орон дээрээсээ уншжээ. Хожим нь булшийг хэдэн давхар тоосгоор бүрж, завсар заалхайг нь үнс, модны үртэс, түүхий шохойгоор бөглөсөн боловч дарийн үнэр, гадилын компанийн инженерүүдийн төмөр бетоноор бүрэн бүртэл олон жил ханхалсаар байж билээ. Авсыг авч гарангуут Ребека гэрийнхээ хаалгыг тас түгжиж аваад энэ хорвоогийн жаргалыг огоорч, энэ хорвоогийн хамаг бүхнийг жигшихийн дээдээр жигшиж, өөрийгөө амьдаар нь оршуулжээ. Тэр бээр бүр хөгшин болсон хойноо, хуучин мөнгөн өнгөтэй шагайвч, жижигхэн цэцэг хадсан бүрх малгай өмсөж ганцхан удаа гудамжинд гарсан нь, Макондод Хэрмэл жүүд2 ирж, хотод аймаар  халуун авчирсан учир шувууд цонхны торыг цөм цохин тасалгаанд орж ирээд шалан дээр үхэтхийн унаж байсан тэр үед байлаа. Нэг шөнө гэрийн нь хаалгыг эвдэх гэсэн хулгайчийг цэцэн гэгч буудаж алж байхад нь сүүлийн удаа харжээ. Түүнээс хойш, ганц дотно хүн зарц Архенидагаас нь өөр хүн түүнтэй уулзсангүй. Ребека өөрийн үеэл ах гэж үздэг хамбад захиа явуулдаг гэсэн яриа байдаг боловч захианыхаа хариу авч байна гэж огт дуулдсан удаагүй билээ. Хотынхон түүнийг ор тас мартжээ.

	Хурандаа Аурелиано ёслол төгөлдөр буцаж ирсэн боловч нэг их тух тавтай байж чадсангүй. Засгийн газрын цэрэг эсэргүүцэлгүйгээр цайзыг орхисон нь либерал санаа бодолтой ард иргэд ялж байна гэж буруугаар бодоход хүрсэн ч босогчид үнэнийг мэдэж, тэр тусмаа хурандаа Аурелиано Буэндиа хэнээс ч илүү мэдэж байлаа. Тэр бээр таван мянга гаруй цэрэг захирч, далайн эргийн хоёр муж улсыг гартаа авсан байсан боловч тус орны бусад нутгаас таслагдаж, далай руу шахагдан, улс төрийн тун тодорхойгүй байдалд орсноо ойлгож байлаа. Засгийн газрын их бууны эвдсэн сүмийн гонхныг сэргээх гэхэд нь Никанор лам хэвтрээсээ «Христосын шашныг өмгөөлөгчид сүмийг эвдэж, буруу номтнууд түүнийг сэргээх гэж байдаг ямар гээч жигтэй юм болж байна!» гэж хэлсэн нь учиртай. Хурандаа Аурелиано Буэндиа аврагдах арга чарга хайн, босогчдын бусад бүлгийн дарга нартай зөвлөлдөн, цахилгаан утасны газарт өчнөөн цаг болж, тухай бүр тэндээс дайн мухарджээ гэж улам итгэсэн гардаг байлаа. Босогчид амжилт олоход тэр доор нь ард түмэнд мэдээлдэг боловч, хурандаа Аурелиано Буэндиа газрын зураг дээр тэр ялалтын жинхэнэ цар хэмжээг тэмдэглэхдээ өөрийнх нь алдарт дайчид ширэнгэ рүү улам лавшран орж, хумхаа, шумуул хоёроос сэргийлэн, давших ёстой чиглэлийнхээ эсрэг л яваад байна гэдэгт итгэж байлаа. «Бид цаг алдаж байна. Намын тэр новшнууд конгресст суудал олж аван автал нь бид цаг алдах болно» гэж офицерууддаа гомдол мэдүүлдэг байлаа. Саяхан буудуулахаар хүлээж байсан тасалгаандаа өлгөсөн дүүжин орон дээр дээш харж хэвтээд нойргүй хонож байхдаа хурандаа Аурелиано Буэндиа тас хар хувцас өмссөн тэр хуулийнхныг яаж байгаа бол гэж төсөөлөн бодож, тэд өглөө эрт ерөнхийлөгчийн ордноос тасхийм жаварт гарч, захаа чихэндээ хүртэл босгоод, гараа үрчин, шивэр авир хийж, шөнийн баргар зоогийн газарт орж, «Ерөнхийлөгч «за» гэхдээ юу хэлэх гэв, «үгүй» гэхдээ юу хэлэх гэв?» хэмээн хэлэлцэж, санаж байснаас огт өөр юм хэлэхдээ ерөнхийлөгч юу бодож байв гэж таах гэж оролдон байгаа даа гэж бодож, гэтэл хурандаа Аурелиано Буэндиа өөрөө гучин таван градусын халуунд шумуултай зодолдож, цэргүүдээ далай руу үсрэхийг тушаах аймшигт цаг гарцаагүй дөхсөөр байгааг мэдэж байх юм даа гэж боддог байлаа.

	Нэг шөнө тийнхүү эргэлзэж тээнэгэлзэн байхдаа гадаа цэргүүдтэй дуу дуулж байгаа Пилар Тернерагийн дууг сонсоод мэргэлж өгөөч гэж гуйжээ. Пилар Тернера гурвантаа хөзрөө дэлгэж, гурвантаа холиод ердөө л «Амаа мэдээтэй бай! Чухам юу болохыг мэдэхгүй байна. Төлгөд маш тод бууж байна, амаа мэдээтэй бай!» гэж л хэлжээ. Хоёр хонож байтал нэг хүн дагуул цэрэгт чихэргүй кофе өгч, тэр нь цааш нь дамжуулан ийнхүү гар дамжсаар Аурелиано Буэндиад хүрч иржээ. Хурандаа, кофе ууна гээгүй байсан боловч нэгэнт аваад ирсэн хойно гээд ууж орхижээ. Адуу ч эд бад хийм тунгаар хор хийсэн байжээ. Хурандаа Аурелиано Буэндиаг гэрт нь аваачихад булчин нь хатууран татвалзаж, хэл нь унжчихсан байлаа. Урсула хүүгээ эрлэгийн элчээс булааж авав. Ходоодыг нь бөөлжүүлэх эмээр угааж, ээсэн хилэн хөнжилд ороон, хоёр өдөр өндөгний шар уулгавал зовсон бие сая хэвийн халуунтай болжээ. Дөрөв дэх өдөртөө хурандаагийн өвчин нааш эргэв. Урсула болон офицерууд шаардаж баймааж нь түүнийг оронд нь долоо хоног хэвтүүлэв. Аурелиано шүлгийг нь шатаагаагүйг тэгэхэд л мэджээ. «Юуг нь яарах вэ гэж бодсон юм. Тэр орой зуухандаа хийх гээд явж байтлаа алчхаад аваад иртэл нь азнасан нь дээр гэж санасан юм» гэж Урсула тайлбарлав. Ремедиосын тоосонд дарагдсан хүүхэлдэйнүүдийн дунд элий балайхан байхдаа хурандаа Аурелиано Буэндиа гар бичмэлээ уншиж, амьдралынхаа бүхий л гол гол үеийг санажээ. Тэр дахиад шүлэг бичиж эхэллээ. Удтал өвдөж, элдэв байдлаас болж мухардсан дайныг өвчиндөө мартсан тэр бээр үхэлтэй наадаж явахдаа олсон туршлагадаа тулгуурлан шүлэглэх болжээ. Тэгэхэд л сая ухаан нь саруулсаж, тов тодхоноор бодох болжээ. Нэг орой тэр бээр Геринельдо Маркесаас:

	— Нөхөр минь, чи юуны төлөө тулалдаж байгаагаа хэлээч? гэж асуусанд хурандаа Геринельдо Маркес,

	— Нөхөр минь, би тулалдах ёстой юмныхаа төлөө, либералуудын аугаа их намын төлөө тулалдаж байна гэж хариулжээ.

	— Юуны төлөө тулалдаж байгаагаа мэдэж байдаг чи сайхан юм аа. Би бардам зангаасаа болоод л тулалдаж байгаа юм гэдгээ зөвхөн одоо л ойлгож байна гэсэнд хурандаа Геринельдо Маркес:

	— Энэ ч муу шүү гэжээ.

	Маркесийн тэгж сэтгэл түгшсэн нь хурандаа Аурелианод зугаатай санагдав.

	— Тэр ч тийм. Гэхдээ юуны төлөө тулалдаж байгаагаа мэдэхгүй байснаас дээр гээд нөхрийнхөө нүдийг ширтэн инээмсэглэснээ — Бас чам шиг хэнд ч хэрэггүй юмны төлөө тулалдсанаас дээр юм аа гэж нэмж хэлжээ.

	Хурандаа Аурелиано Буэндиа либерал намын удирдагчдыг өөрийг нь дээрэмчин гэж хэлснээсээ олны өмнө буцтал тус орны дотоодод байгаа босогчдын багуудтай хорондоо холбоо барихгүй байлаа. Нэрэлхэхээ боливол л дайн байрнаасаа хөдөлнө гэдгийг хурандаа Аурелиано Буэндиа мэдэж байлаа. Өвдсөн биш юмыг сайтар эргүүлж тойруулж бодох зав гарав. Тэгээд Урсулаг ятган байж өвөөгийнхөө алтнаас үлдсэнийг нандин авдраас нь гаргуулж ихээ мөнгөтэй болж аван хурандаа маань Геринельдо Маркесийг Макондогийн иргэний ба цэргийн захирагчаар томилон орхиод тус орны дотоодод босогчидтой холбоо тогтоохоор хотоос хөдлөв.

	Хурандаа Геринельдо Маркес хурандаа Аурелиано Буэндиагийн хамгийн итгэлт хүн төдийгүй гэрийнхэнд нь төрөл саднаас нь өөрцгүй байдаг байлаа. Зөөлөн, бүрэг, уулаас эелдэг хэдий боловч түүний хувьд захирагч болж албан тасалгаанд сууснаас цэрэг болж дайны талбарт тулалдсан нь дээр байлаа. Улс төрийн зөвлөхүүд Маркесийн толгойг эргүүлж, учир нь олдохгүй онолоор түүнийг төөрөлдүүлж ядах юмгүй байлаа. Гэвч тэр бээр хурандаа Аурелиано Буэндиагийн насны наран хэлбийхдээ алтан загасаа хийн санаа амар нүд аних юм сан гэж мөрөөддөг байсан тэр амар жимэр байдлыг Макондод тогтоож чадав. Геринельдо Маркес эцэг эхтэйгээ хамт байсан боловч долоо хоногт хоёр гурван удаа Урсулагийнд хоол иддэг байв. Аурелиано Хосед хар багаас нь цэргийн эрдэм зааж, зэвсэг бариулан сургаад түүнийг эр хүн болгох гэж Урсулагийн зөвшөөрснөөр хуаранд хэдэн сар байлгажээ. Үүнээс олон жилийн өмнө бараг хүүхэд байхдаа Геринельдо Маркес, Амарантад хайр сэтгэлээ ханзалж билээ. Гэвч цаадах нь Пьетро Креспид сэтгэл алдсан байсан учир гагцхүү инээгээд өнгөрчээ. Геринельдо Маркес хүлээхээр шийджээ. Шоронд байхдаа нэг удаа Амарантад захидал явуулж, арван хоёр пүүсүү алчуур дээр эцгийнхээ нэрийн эхний үсгийг хатгаж өгөөч гэж гуйж зурвастаа мөнгө хавчуулан илгээжээ. Долоо хоногийн дараа Амаранта шоронд алчуурыг хатгамаллаад мөнгөний нь хамт авчирч, хоёул удтал хууч хөөрч билээ. Амарантаг явах болоход «Би эндээс гарахдаа чамтай сууна» гэж Геринельдо Маркес хэлжээ. Амаранта инээгээд өнгөрсөн боловч түүнээс хойш хүүхдэд ном зааж байхдаа түүнийг бодож, Пьетро Креспийг хайрлаж байсан орь залуугийнхаа гал халуун хайраар түүнийг хайрлах сан гэж хүсжээ. Хоригдолтой уулзахыг зөвшөөрдөг бямба гарагт гэрээр нь орж, эцэг эхтэй нь хамт шорон руу очдог байлаа. Тийм нэгэн бямба гарагт Урсула гал зууханд орвол Амаранта жигнэмэг жигнэж, болохтой нь хамт хамгийн сайныг нь шилж аваад зориуд оёсон алчуурт боон явах гэж байжээ. Урсула ихэд гайхжээ. Тэгснээ, 

	— Цаадахтайгаа суучихгүй юу. Дахиад чамд ийм хүн олдохгүй шүү гэж зөвлөжээ.

	Амаранта ярвайснаа,

	— Эрчүүлийн араас хөөцөлдөх маань гайгүй хэвтэнэ. Геринельдо Маркесийг нэг л цагт алуулах учир өрөвдөөд л жигнэмэг зөөж байна гэж хариулжээ.

	Түүнийг алуулна гэж өөрөө ч сайн итгэлгүй хэлсэн байтал, яг тэр үеэр нь засгийн газраас самуун дэгдээсэн цэрэг «Риоачаг өгөхгүй бол хурандаа Геринельдо Маркесийг буудна» гэж нийтэд зар тараажээ. Хоригдолтой уулзуулахыг болив. Амаранта унтлагын өрөөнөөс гарахыг болиод, Ремедиосыг үхэхэд өөрөө алчихсан мэт шаналсан шигээ дэмий юм ярьж байж хоёр дахиа ёр удлаа гэж гэмшин усан нүдэлж гарав. Эх нь охиныхоо сэтгэлийг засаж, хурандаа Аурелиано Буэндиа, Геринельдог буудуулахгүй байх арга заавал сүвэгчилнэ, дайн дуусахад Геринельдогийн сэтгэлийг татах талаар өөрөө санаа тавина гэж амлажээ. Геринельдо Маркес иргэний ба цэргийн захирагч гэсэн том цолтой болчихсон хүрч ирэхэд Урсула түүнийг төрсөн хүү шигээ угтаж, гэртээ байлгах гэж эвтэйхэн билбүүрдэж, Амарантаг гэргий болгоно гэж бодож байсныг нь тэр хүнд сануулж өгөөч гэж тэнгэрт хичээнгүйлэн мөргөжээ. Урсулагийн гуйсан нь тэнгэрийн сонорт хүрсэн бололтой. Хурандаа Геринельдо Маркес, Буэндиагийнд өдөр хоол идэхээр ирээд, хайтан цэцэгтэй гонхонд үлдэж, Амарантатай даам нүүдэг байлаа. Урсула тэр хоёрт кофе, жигнэмэг аваачиж өгөн, хүүхдүүдээ үймүүлээд байх вий гэж өөрөө харж байдаг болов. Амаранта залууд нь тарчлааж байсан хайрын галын үнсэнд булагдсан нурмыг хөөрөгдөн сэргээх гэж мэрийхээрээ мэрийж байлаа. Тэр бээр Геринельдо Маркесийг үдийн хоол идэхээр болон орой даам тоглохоор ирээсэй гэж өдөр өнгөрөх тусам улам тэсэж ядан хүлээх болов. Гунигтай, шүлэг шиг нэртэй3, даам нүүхдээ хуруу нь үл мэдэгхэн чичирч байдаг энэ дайчны дэргэд байхад цаг харвасан сум шиг өнгөрдөг байлаа. Гэвч тэр өдөр хурандаа Геринельдо Маркесийг гэргийгээ болооч гэж гуйхад Амаранта бас л зөвшөөрсөнгүй.

	— Би хэнтэй ч суухгүй. Чамтай бол бүр ч үгүй. Чи Аурелианод маш сайн, түүнтэй сууж болохгүй болохоор л надтай сууя гэж байгаа юм гэж хэлжээ.

	Хурандаа Геринельдо Маркес тэвчээр сайтай хүн байлаа. «Би хүлээе ээ. Хэзээ нэгэн цагт чамайг үгэндээ оруулж чадна» гэж хэлээд тэднийхээр орж гарсаар байлаа. Амаранта өрөөгөө дотроос нь түгжээд сэтгэлийнхээ ёолох дууг хүчээр дарж, дайны тухай сүүлчийн сониныг Урсулад ярьж байгаа тэр хүний дууг сонсохгүй гэж чихээ бөглөж, түүнтэй уулзах сан гэж тэсгэл алдан алдаад, биеэ барьж чаддаг байлаа.

	Хурандаа Аурелиано Буэндиа тэр үед нэлээд завтай байсан учир хоёр долоо хоног тутамд ажил хэргийнхээ явцын тухай тодорхой мэдээ Макондод ирүүлдэг байлаа. Гэвч явснаасаа хойш найм орчим сар болоод Урсулад нэг л захидал бичжээ. Тусгай элч лацдан тамгалсан дугтуйг хүргэж ирсэнд задлан үзвэл хурандаагийн дармалдан бичсэн хуудас цаас гарч «Аавыг хайрлаж бай, удахгүй таалал болох нь» гэсэн байсанд Урсула сэтгэл зовж «Нэгэнт Аурелиано тэгж байгаа бол мэдэж байгаа хэрэг» гэж сандарчээ. Тэгээд эр нөхрөө унтлагын өрөөнд оруулалцаад өгөөч гэж хүмүүсээс гуйвал тэр урьдын адил хүнд, даагдахгүй хэвээрээ байсны дээр он удаан жил туулайн бөөрний доор суусаар биеэ сул тавьж сураад, долоогийн долоон эр түүнийг сандлаас нь өргөж чадалгүй ор луу чирч аваачжээ. Нар салхинд гандаж, бороо хурд цохигдсон хэнхгэр том өвгөнийг өрөөнд оруулахад өрөө нь нэлдээ цэцэглэж байгаа туулайн бөөр, мөөг, чийгийн нэхширмэл үнэр болж билээ. Маргааш өглөө нь үзвэл ор нь хоосон байлаа. Урсула хамаг өрөөгөөр явж хайсан боловч байхгүй байсанд гарч харвал Буэндиа туулайн бөөр модон доороо оччихсон байжээ. Тэгэхэд нь түүнийг ортой нь барьж хүлжээ. Буэндиа урьдын тэнхээ огт хариагүй боловч ер эсэргүүцсэнгүй. Түүний хувьд яасан ч ялгаагүй байжээ. Туулайн бөөр модны доор дахин очсон нь зориуд тэгэхээс тэгэх гэсэн бус, бие нь тэнд дассанаас л болжээ. Урсула нөхрөө асарч тойлж, идэх уухыг нь зөөж, Аурелианогоос гарсан сургийг түүнд дуулгах боловч үнэнийг хэлэхэд цаадах нь ганц Пруденсио Агиляртай л удтал ярьж дасжээ. Үхээд үрэгдээд бүүр авах танаггүй болсон Пруденсио Агиляр түүнтэй хуучлах гэж өдөрт хоёр ирнэ. Хоёул тахиа баахан ярьж, үржүүлгийн газар хамтран байгуулаад, гайхалтай сайхан шувуу тэжээж, аль нь дийлэх нь хамаагүй болох учир дийллээ барилаа гэх юмгүй, гагцхүү хойд насанд эцэс төгсгөлгүй үргэлжлэх залхуут ням гарагийг зугаатай өнгөрүүлэх тухай ярилцана. Энэ Пруденсио Агиляр Хосе Аркадио Буэндиагийн нүүр гарыг угааж, хооллож ундлан, Аурелиано гэдэг нэртэй, хаа нэгтэй дайтаж яваа хурандаа цолтон үл таних хүний тухай сонин сонин юм ярьж өгдөг байлаа. Хосе Аркадио Буэндиа ганцаараа үлдээд, эцэс төгсгөлгүй тасалгаагаар явж байна гэж зүүдлэн тайтгардаг билээ. Орноосоо босоод хаалгаа нээн, төмөр давтаж хийсэн түшлэгтэй яг л тийм ор, яг л тийм гөрмөл сандалтай, арын ханандаа Оточ охин тэнгэрийн жижиг дүртэй тасалгаанд орж, тэндээсээ яг үүнтэй адилхан тасалгаанд орж, цаашаа бас адилхан тасалгаанд орон яваад л байна, яваад л байна гэж зүүдэлдэг байлаа. Хоёр талаар эгнүүлээд тавьчихсан толины хоорондуур явж байгаа юм шиг тасалгаа тасалгаагаар ороод явахад сайхан байдаг байв. Дараа нь Пруденсио Агиляр мөрнөөс нь татахад аажмаар сэрж, нөгөө олон тасалгаагаараа гэдрэг явсаар ирж, жинхэнэ тасалгаандаа Пруденсио Агиляртай уулзана. Гэвч орон дээр очсоноосоо хойш хоёр долоо хоноод, нэг шөнө дунд тасалгаанд байж байтал нь Пруденсио Агиляр мөрнөөс нь татсанд түүнийг жинхэнэ тасалгаа гэж бодоод буцаж явсангүй, тэндээ үүрд үлджээ. Маргааш өглөө нь Урсула нөхөртөө өглөөний цайг өгөхөөр гудмаар явж байтал хар цэмбэн хувцастай, нүд рүүгээ дарж өмссөн дэлбэгэр хар, бүрхтэй гунигтай харцтай загзгар эр өөдөөс нь ирж явсанд «Тэнгэр минь, энэ чинь Мелькиадес гэж ам алдсан ч болох юм» гэж боджээ. Гэвч энэ бол нойр хулжаадаг өвчнөөс амь зулбан яваад сураг ажиггүй болсон Катауре байжээ. Виситасьон түүний яах гэж ирснийг асуухад өөрийн овгийн аялгуулсан, ёсорхуу хэлээр,

	— Би хааныг нутаглуулах гэж ирлээ гэж хариулав.

	Тэгэхэд нь цөмөөрөө Хосе Аркадио Буэндиагийн өрөөнд ороод түүнийг байдгаараа татаж чангааж, чихэнд нь хашхирч, гууглаж, хамрын нүхэнд нь толь ойртуулж үзсэн боловч сэрээж чадсангүй. Дараахан нь мужаан авс хийхээр бүрлээчээс хэмжээ авч байгаад цонхоор харвал гадаа жижигхэн жижигхэн шар цэцгийн хур орж байлаа. Цэцэгс дуугүй асгарах аадар аятай шөнөжин буусаар байшингийн бүх дээврийг дарж, хаалгыг дарж гадаа унтаж байсан малыг даран өглөө болоход Макондог хивс аятай битүү бүрхэж, хүрз тармуураар оршуулгын жагсаалын замыг цэвэрлэх хэрэг гарч билээ.

	 

	* * *

	 

	Амаранта гөрмөл ганхуур сандал дээр сууж юм хатгамаллаж байснаа өвөр дээрээ тавиад, Аурелиано Хосег хацар эрүүгээ хөөсөртөл савандан суран бүсэнд тонгоргоо нийлээд, анх удаагаа сахлаа авч байхыг харж байлаа. Аурелиано халиун унгарилаа живэр болгох гэж оролдон, хамаг батганыхаа толгойг авч, дээд уруулаа эсгээд яг л урьдынхаа хэвээр үлдсэн боловч сахал авах гэж ингэж төвөг болж байгааг нь Амаранта үзэхдээ Аурелиано Хосе ингээд хөгшрөх тийшээ болдог байжээ гэж бодоод,

	— Чиний насанд Аурелиано яг л ийм байж билээ, чи эр хүн болжээ гэж хэлэв.

	Тэр эр хүн болдгоо аль хэдийнээ болчихсон байсан боловч түүнийг хүүхдээрээ байна гэж бодсоор байсан Амаранта угаагуурын өрөөнд дэргэд нь хувцсаа ердийнхөөрөө тайлсан хэвээрээ байжээ. Пилар Тернерагаас хүүхдийг авснаас хойш хувцсаа тийнхүү дэргэд нь тайлаад сурчихсан байлаа. Жаал хүү анхлан түүний хоёр хөхний хоорондох гүн хонхорхойг шохоорхож, учир мэдэхгүй гэнэхнээрээ байсан болохоор яагаад ийм болчихсоныг асуухад Амаранта «Ухсаар ухсаар ийм болгочихсон юм» гэж гараараа яаж ухсаныг зааж үзүүлжээ. Олоон жилийн хойно Амаранта Пьетро Креспийн нас барснаас хойш жаал сэтгэлийн хямрал гайгүй болоод, дахин Аурелиано Хосетой хамт усанд ордог болоход хөвгүүн хонхорхойг нэгэнт хайхрахаа болиод, хүрэн товчтой сэргэр мээмийг харахдаа урьд өмнө байгаагүйгээр чичрүүдэс нь хүрч билээ. Аурелиано Хосе бүүр жаахандаа үүр гэгээрмэгц дүүжин орноосоо гарч Амарантагийн өвөрт орж, биед нь наалдахад харанхуйгаас айхаа больдог байж билээ. Гэвч эгчийнхээ нүцгэн биеийг анзааран харснаас хойш харанхуйгаас айсандаа бус, үүрээр халуун амьсгалаар нь төөнүүлэх гэж туйлгүй хүсэхдээ өвөрт нь орох болжээ. Хожим нь тэр хоёр хамт нүцгэн унтаж, биесээ тамлан янаглалцах болсон төдийгүй буланд нуугдаж, хий л гарвал үл дарагдах байнгын хуялд автан дуртай цагтаа унтлагын өрөөнд түгжих болжээ. Нэг удаа тэр хоёрын сайхан үнсэлдэж эхэлж байтал Урсула агуулахаар орж ирээд тэр хоёрыг золтой л харчихсангүй. «Чи авга эгчдээ их сайн юм аа?» гэж Урсулагийн гэнэ сэрэггүй асуусанд ач нь «Тийм» гэжээ. «Сайн хэрэг ээ» гэж Урсула хэлээд, талхны гурил хэмжиж аваад гал зуух руу буцаж явжээ. Энэ ялихгүй явдлаас Амаранта ухаан оров. Хүүхэн арай ч дэндэж, хүүхэдтэй зүгээр нэг үнсэлдэж тоглож байгаа бус, оройтсон тачаал, аюултай бөгөөд ямар ч ирээдүйгүй тачаалын бамбалзуур намгаар явж байгаагаа ойлгож, үүнийг бүрмөсөн цэглэв. Тэр үед жагсаалын бэлтгэл дүүргэж байсан Аурелиано Хосе ийм явдал болсонтой аргагүй эвлэрч, хуарандаа хонох болжээ. Бямба гарагт тэр бээр цэргүүдийн хамт Катариногийн газар очно.

	Түүнээс хойш удаагүй байтал Макондод дайны тухай их зөрчилтэй мэдээ ирэх болов. Босогчид удаа дараа ялалт байгуулж байна гэж засгийн газар албан ёсоор хүлээн зөвшөөрч байсан боловч Макондогийн офицерууд бууж өгөхөөс гарцаагүй болж байгаа тухай нууц мэдээ авч байлаа. Дөрөвдүгээр сарын шинэдээр хурандаа Геринельдо Маркест зарлага ирэв. Либерал намын удирдагчид тус орны дотоод мужийн босогчдын багийн удирдагчидтай хэлэлцээ үнэхээр хийж, удахгүй либералууд гурван сайдын суудал авах, парламентад либералуудын цөөнхийг байгуулах, зэвсгээ хураалгасан босогчдыг өршөөх ийм гурван болзлоор засгийн газартай түр найрамдал байгуулах гэж байгааг элч баталлаа. Тэр элч түр найрамдах болзлыг зөвшөөрөхгүй байгаа хурандаа Аурелиано Буэндиагийн маш нууц тушаалыг хүргэж иржээ. Хурандаа Геринельдо Маркест хамгийн найдвартай таван хүнийг сонгон авч, тус орноос гарахад бэлхэн байхыг тушаасан байлаа. Тушаалыг маш нууцаар биелүүлэв. Түр найрамдахыг албан ёсоор зарлахаас долоо хоногийн өмнө, Макондод элдэв цуурхал дэгдэж байх үеэр хурандаа Аурелиано Буэндиа, түүнд үнэнч арван офицер, тэдний дотор Яргачин Роке нар хотод шөнийн харанхуйгаар сэмхэн ирж, суманг гэр гэрт тараагаад, зэвсгээ булж, архиваа устгаад, үүрээр хурандаа Геринельдо Маркес, түүний таван хүний хамт Макондогоос оджээ... Уг ажиллагааг түргэн зуур маш чимээгүй явуулсан учир Урсула нэг хүнийг цонх тогшоод, «Хурандаа Аурелиано Буэндиатай уулзах бол түргэн гар» гэж шивнэхэд сая мэдэж орноосоо үсрэн босоод, унтлагынхаа хувцастай гудамжаар харайлгасан боловч хэнтэй ч тааралдсангүй, гагцхүү хар хурдаараа давхин одох морьдын төвөргөөнийг л дуулж, хэсэг морьтон тоос гозойлгосоор далдарч байхыг харжээ. Хойд өдөр нь л мэдвэл Аурелиано Хосе аавтайгаа хамт явчихсан байлаа.

	Засгийн газар сөрөх хүчин дайн дууссан тухай хамтарсан албан мэдээг тунхагласнаас хойш арав хонож байтал «Өрнөд хил дээр Аурелиано Буэндиа анхны бослого гаргаж гэнэ» хэмээн амьтан шуугиад явчхав. Цөөн тоотой зэвсэг муутай босогчдын баг ганц долоо хоногт л сарнив. Либерал, консервативчууд эвлэрснээ улс оронд итгүүлэх гэж байдгаараа чармайж байх хооронд хурандаа Аурелиано Буэндиа долоон зэвсэгт бослого гаргажээ. Нэг шөнө тэр бээр далбаат онгоцон дээрээс Риоачаг их буугаар буудаж, үүний нь хариуд тус хотын суман хамгийн нэртэй арван дөрвөн либералыг орноос нь чирч босгоод буудаж орхижээ. Хурандаа Аурелиано Буэндиа хилийн гаалийн цэгийг эзэлж аваад, арван тав хоног тогтоон барьж, тэндээс бүх нийтээрээ дайнд босохыг үндэстэнд уриалжээ. Өөр нэг удаа тэр бээр нийслэлийн дүүрэгт байлдааны ажиллагаа явуулахын тулд хүний мөр гараагүй шивэр модон дундуур мянга таван зуун километр, газар туулах гэсэн бүтэшгүй төлөвлөгөөг хэрэгжүүлэх гэж битүү ширэнгэн дундуур гурван сар будилан хэржээ. Нэг удаа Макондод хорь хүрэхгүй километр ойртсон боловч засгийн газрын цэргийн тэргүүний ангиудад шахагдан, уул руу ухарч, олон жилийн өмнө эцгийнхээ испанийн хөлгийн сэг олсон тэр нэгэн илбэдүүлсэн цоорхойн хажууханд очиж билээ.

	Яг тэр үеэр Виситасьон үхэв. Тэгэхдээ нойр хулжих өвчин тусаж зуурдаар үхэхээс айж хаан ширээгээ хаяж ирсний хэрэг юу билээ, өөрийн үхлээр үхэх гэсэн санаандаа хүрчээ. Хорь гаруй жил ажиллахдаа хураасан мөнгөө орон доорх авдраас нь авч хурандаа Аурелиано Буэндиад явуулаарай гэж эцсийн захиасаа захижээ. Гэвч хурандаа Аурелиано Буэндиа мужийн төвийн ойролцоо эрэгт буух гэж байгаад амь үрэгдсэн гэсэн цуурхал гарсан учир Урсула тэр мөнгөнд огт гар хүрсэнгүй. Хурандаа Аурелиано Буэндиагийн тухай ганц ч сураг гарахаа больсон учир түүний үхсэн тухай сүүлийн хоёр жилд дөрөвдөхөө ирж байгаа албан ёсны тэр мэдээг ч зургаан сар хэртэй үнэн гэж үзжээ. Урьдах бэлэвсрэл дуусаагүй байхад Урсула, Амаранта хоёр дахин гашуудал зарлачхаад байж байтал Макондод хачин мэдээ ирсэн нь, хурандаа Аурелиано Буэндиа амьд боловч, өөрийн орны засгийн газартай тэмцэхээ болиод, Карибын тэнгисийн бусад улсад ялгууснаар тулалдаж байгаа холбооны үзэлтнүүдтэй нийлсэн бололтой гэсэн мэдээ байлаа. Түүний сураг өөр хүний нэрээр гарах бүрийд эх нутгаасаа бүр холдсон байдаг байлаа. Тэр үед тэр бээр Төв Америкийн холбооны үзэлт бүх хүчийг нэгтгэж, Аляскаас Патагони хүртэлх нийт тив даяар консервативчуудын засгийн газрыг түлхэн унагах үзэл санаанд автсан байсан нь хожим мэдэгдэнэ. Урсула хүүгээ Макондогоос явсаар хэдэн жил болсны дараа анхны захиа авсан нь, Кубийн Сантьяго хотоос гарч гар дамжин үнгэгдсээр үсэг нь балрах шахсан захидал байлаа.

	— Аурелианотойгоо уулзахаа өнгөрчээ. Энэ байдлаар бол жил болоход ертөнцийн хязгаарт хүрэх нь гэж Урсула захиаг уншаад дуу алджээ.

	Урсулагийн ингэж хэлээд захидлыг хамгийн түрүүнд үзүүлсэн хүн нь гэвэл дайны дараагаар Макондогийн захирагчаар томилогдсон консерватив үзэлтэй генерал Хосе Ракель Монкада байжээ. «Ай хөөрхий, энэ Аурелиано консерватив үзэлтэн байгаагүй нь юутай тоогүй» гэж генерал Монкада дуугарчээ. Монкада үнэхээр хурандаа Аурелиано Буэндиаг бахархдаг байв. Консерватив намын энгийн хүмүүсийн адил Хосе Ракель Монкада намынхаа эрх ашгийг хамгаалж, дайнд оролцон, тулалдааны талбарт генерал цолыг авсан боловч цэргийн албанд огт идээшээгүй хүн байжээ. Харин ч Монкада намынхаа олон нөхдийн нэгэн адил цэргийнхнийг итгэлтэй эсэргүүцдэг байлаа. Цэргийнхэн бол «Муу хүн самбаанд, чоно бороонд» гэгчээр энгийн иргэдэд эр бар гаргаж явдаг, авах танаггүй залхуу, яс хаягч, нэр тушаал хөөцөлдөгч гэж үздэг байлаа. Ухаалаг, нүдэнд дулаан, үргэлж баясгалантай явдаг, тамсаг, тахианы зодооны үлэмж хорхойтон генерал Хосе Ракель Монкада нэг үе хурандаа Аурелиано Буэндиагийн хамгийн аюултай дайсан байлаа. Тэр бээр далайн эргийн уудам нутагт шинээр гарч ирсэн цэргийнхний дотор нэр хүндтэй болжээ. Нэгэн удаа стратегийн бодлын улмаас нэг цайзыг хурандаа Аурелиано Буэндиагийн цэрэгт өгөх болоход хоёр захидал түүнд орхижээ. Нэлээд дэлгэрэнгүй нэг захидалдаа генерал дайн явуулах энэрэнгүй аргын төлөө хамтарсан кампани явуулъя гэж санал болгосон байлаа. Нөгөө захидлаа босогчдын эзэлсэн нутагт сууж байсан гэргийдээ өгүүлж, түүндээ зурвас хавсаргаж, захидлыг хаягаар хүргэж өгөхийг хүссэн байлаа. Түүнээс хойш дайны хамгийн их цус урсгасан үед ч хоёр командлагч олзлогсдыг солилцох түр эвлэрэл байгуулдаг байлаа. Генерал Монкада баяр ёслолын байдалтай амсхийх үеэр хурандаа Аурелиано Буэндиад шатар заадаг байлаа. Тэр хоёр их найз болжээ. Тэр ч байтугай хоёр намын эгэл хүмүүсийн ажиллагааг уялдуулж, ингэснээр цэргийнхний болон мэргэжлийн улс төрийн бодлоготнуудын нөлөөг устгаж, нам намынхаа номлолоос аль сайныг нь хэрэглэх энэрэнгүй байгуулал тогтоох боломжийг эргэцүүлж байжээ. Дайн дуусаж, Аурелиано Буэндиа хорлон сүйтгэх эцэс төгсгөлгүй ажиллагааны бартаат замд ороход генерал Монкада Макондогийн захирагчаар томилогджээ. Тэр бээр дахиад энгийн хувцас өмсөж, цэргээ зэвсэггүй цагдаагаар сольж, өршөөл үзүүлэх хуулийг хүндэтгэх үүрэг тавьж, дайнд амь үрэгдсэн зарим либералын ар гэрт тусалж байлаа. Тэр ч байтугай Макондог муниципийн4 тойргийн төв гэж зарлаж, захирагч байснаа шүүгч болж хотод амар төвшин байдал тогтоогоод хүмүүс дайныг аль дивангарын хар дарсан зүүд мэт бүүр түүр санах болжээ. Элэг муудаж шаналсан Никанор ламыг анхны холбооны үзэлтний дайнд оролцож явсан Коронель ламаар сольж, түүнийг Макондогийнхон «хөндий цээж» гэж дуудах болжээ. Бруно Креспи Ампаро Москотетой гэрлээд тоглоомын дэлгүүрээ улам өөд татан, Макондод театр байгуулсанд Испанийн явуулын театрын жүжигчид ирж тоглох болжээ. Театр нь дээвэргүй том сав бөгөөд модон вандан тавьж, грек багийн дүрстэй хилэн хөшиг зүүж, пиуг арслангийн толгойг дуурайлган хийсэн хоёр кассад том гэгч ангайсан амаар худалддаг байлаа. Тэр үед л сургуулийн барилгыг засаж янзлав. Хөндийн нэг хотоос өвгөн дон Мельчор Эскалона багшаар ирж, залхуу сурагчдыг чулуу дэвссэн хашаан дотуур мөлхүүлж, аманцруудад нь энэтхэгийн ам дарвигнуулсан чинжүү идүүлж, эх эцэг нар түүнийг нь сайшаах болжээ. Санта Софи де ла Пьедадын дүрсгүй хоёр ихэр Бага Аурелиано, Бага Хосе Аркадио нэрийг нь тавьсан хөнгөн цагаан жижиг сэнжтэй аяга, үнсэн самбартайгаа сургуулийн ширээнээ эхний сурагчидтай хамт суужээ. Ремедиос эх шигээ царайлаг тул Сайхан Ремедиос гэж алдаршиж эхлэв. Үхэл зовлон үзэж, ажил төрөлд дарагдавч Урсула ануухнаараа байлаа. Санта Софи де ла Пьедадаар туслуулж байгаад нарийн боов дахин зөндөө хийж зараад, хүүгийнхээ дайнд зарсан зардлыг нөхөөд зогсоогүй хэдэн тарвас хөндийлөн хатааж, дотор нь шижир алт дүүргээд унтлагынхаа өрөөнд хадгалжээ. «Тэнгэр намайг аваагүй цагт галзуугийн энэ байшинд мөнгө хүрэлцэхээрээ л байх болно» гэж дандаа ярьдаг байлаа. Иймэрхүү байдалтай байж байтал Аурелиано Хосе Никарагуад байсан холбооны үзэлтний цэргээс оргож, Германы хөлөг онгоцонд гэрээ байгуулан усан цэргээр ороод, морь шиг том бие, индиан шиг бор царай, урт гэгчийн үстэй болчихсон, Амарантатай суух далд бодолтойгоор гэртээ ирж билээ.

	Амаранта яах гэж буцаж ирснийг нь Аурелиано Хосегоор үг хэлүүлэлгүй харангуут л мэджээ. Хоол идэж байхдаа бие биеэ харж чадахгүй харц далдирдаг байлаа. Аурелиано Хосе эргэж ирснээсээ хойш хоёр долоо хоноод Урсулагийн нүүрэн дээр Амарантагийн нүдийг ширтэж, «Чамайг дандаа бодож явлаа» гэж хэлжээ. Амаранта уулзахгүйг хичээн түүнээс зугтаж сайхан Ремедиосоос үл холдоно. Нэг удаа Аурелиано Хосе «Гартаа хар уяагаа хэдий болтол зүүж явах юм бэ?» гэж асуухад нь Амаранта өөрийнх нь одоо болтол эр хүнтэй хавьтаагүй байгааг нь битүү хэлж байгааг ойлгон хацар нь улайснаа үүндээ өөрөө уур нь хүрчээ. Аурелиано Хосег эргэж ирснээс хойш унтлагынхаа өрөөний хаалгыг түгжиж унтдаг болсон боловч хажуугийн өрөөнд тайван хурхирч байхыг  нь шөнө сонсоод болгоомжлохоо мартаж орхижээ. Түүний буцаж ирснээс хойш хоёр сар шахам болж байтал Амаранта нэг шөнө түүнийг унтлагынх нь өрөөнд сэвхийтэл ороод ирэхийг мэдсэн ч зугтаж хашхирахын оронд харин ч сэтгэл амран тайвшрах шиг болоод орондоо таг болжээ. Энэ шөнөөс хойш тэр хоёр өглөө болтол дэмий л ноцолдож хонох боллоо. Үүрээр Аурелиано Хосе явах боловч шөнө хаалга түгжээгүй байхад дахин орж ирээд, хурьцал нь улам төрөн хүүхнийг барьж авна. Амарантаг хүсэх нь тийнхүү хэзээ ч намдахгүй байлаа. Холдож яваадахвал Амарантаг мартаж магадгүй гэж гэрээсээ зугтаж, түүнийг мартах гэхдээ зэвсэг нэгт нөхдөдөө чин зоригтой гэж хэлүүлэн харгис хэрцгий авирлаж дайны бузар булайд түүний дүрийг хэчнээн хутгавч мартаж ер чадсангүй. Амарантагаас ангижрахын тулд үхэх арга хайн харьд зовж явтлаа нэг хүн эгчтэйгээ сууж, тэр нь бас үеэл эгч нь байж, тэгэхлээр тэр хүний хүү өөрийнхөө өвөө болсон нэг шогийг дуулжээ.

	— Авга эгчтэйгээ сууж болно гэж үү? хэмээн Аурелиано Хосегийн гайхан асуухад нэг цэрэг

	— Авга эгчээр барах уу. Хар лам нарын эсрэг бид юунд тулалдаж байна гэж санана вэ? Төрсөн эхтэйгээ ч суусан болохоор болгохын тулд биш үү?! гэж хариулжээ.

	Ингэж ярилцсанаас хойш хоёр долоо хоноод Аурелиано Хосе оргожээ. Түүнд хоргоолгоод залхаж гүйцсэн Амаранта «Чи мал юм аа. Ромын папын зөвшөөрвөл л авга эгчтэйгээ сууж болно гэдгийг чи мэддэггүй юм гэж үү?» гэжээ. Их хутагт Амарантаг өөрт нь нүүр өгдөг болгох юм бол бүх Европыг мөлхөж ч гэсэн туулаад, Ром орно, түүний гутлыг ч хамаагүй үнсэнэ гэж Аурелиано Хосе хэлжээ.

	— Ганц зөвшөөрөхөд ч учир байгаа юм биш ээ. Тэгж суувал гахай сүүлтэй хүүхэд гардаг юм гэж Амаранта булзаж үзэв.

	Аурелиано Хосе түүний юу ч гэж хэлсэн тоохгүй

	— Матар төрсөн ч яадаг юм гэж зүтгэжээ.

	Нэг үүрээр хүсэл хангагдаагүй зовсон Аурелиано Хосе Катариногийн байшинд очиж унжсан мээмтэй, гарын аяар хямдхан хүүхэн олж, тачаалаа түр намжаажээ. Одоо тэр бээр Амарантаг тоохгүй царайлан буулгаж авах гэж үзэв. Гонхонд оёдлын машин сурмаг гэгч нь торчигнуулан байхад хажуугаар нь гарахдаа ганц үг дуугарахаа больсонд Амаранта мөрөн дээрээс нь нэг юм аваад хаячих шиг болж, яагаадыг бүү мэд, гэнэт хурандаа Геринельдо Маркесийг бодож, орой даам тавьдаг байснаа гуниглан санаж, тэр ч байтугай унтлагынхаа өрөөнд ороод ирээсэй гэж бодох болжээ. Аурелиано Хосе айлгах гэсэн биш алд дэлэм алдсанаа төсөөлөөгүй л явав. Нэг шөнө тоохгүй дүр үзүүлэн явж тэсэхээ болиод Амарантагийн өрөөнд орвол түүнийг огт халгаасангүй хаалгаа үүрд түгжиж орхив.

	Аурелиано Хосег Макондод буцаж ирээд хэдэн сар болж байтал малига цэцгийн үнэр ханхлуулсан махлаг хүүхэн тав хэрийн насны хүүхэд дагуулан ирж, «Энэ бол хурандаа Аурелиано Буэндиагийн хүү учир Урсулагаар адислуулах гэсэн юм» гэжээ. Нэргүй тэр хүү хэний хүүхэд вэ гэдэгт эргэлзэх юм байсангүй, хурандааг жааханд нь мөс үзүүлэх гэж авч явах үед яг ийм байж билээ. Хүү нүд нь хараатай төрж, орчин тойрноо ихэмсгээр харсан, юмыг нүд цавчилгүй ширтдэг нь айдас төрүүлдэг гэж эхийг нь хэлэхэд Урсула «Эцгээ өвчжээ. Харахад нь ширээ өөрөө хөдөлдөг ганц юм л дутаж» гэж хэлэв. Эцэг нь хүүгээ гэж үзээгүй цагт эцгээрээ овоглохыг хуулиар хориглодог тул жаал хүүд Аурелиано гэж нэр өгөөд эхээр нь овогложээ. Генерал Монкада загалмай зүүлгэсэн эцэг нь болов. Амаранта хүүхдээ өөрт нь орхиод яв гэсэн боловч эх нь өөрөө хүмүүжүүлнэ гэжээ. 

	Урьд нь Урсула үүлдэр сайтай тахианд эм тахиаг гаргадаг шиг алдартай дайчны өвөрт бүсгүйчүүдийг оруулдаг заншил байдаг гэж огт дуулаагүй байсан боловч энэ жилийн турш тийм ёс байдагт бүр үнэмшив. Хурандаа Аурелиано Буэндиагийн бас есөн хүүхдийг адислуулах гэж тэднийд авч иржээ. Хамгийн том нь болох хар үстэй, ногоон нүдтэй, эцгийн талын садантай огт төсгүй хачин хөвгүүн арав гаруй настай байлаа. Янз бүрийн насны янз бүрийн зүстэй тэр хүүхдүүд цөм бүстэй бөгөөд харахад ганцаардсан байдалтай тул Буэндиагийн удам судар гэдэгт эргэлзэх зүйлгүй байлаа. Тэр олны дотроос Урсула хоёрыг л нүдэлж хоцорчээ. Нэг нь насандаа байшгүй том биетэй хүү цэцгийн ваар, хэдэн тавгийг нядааж өгсөн нь тэр хүүгийн гар нь хүрсэн бүхнээ будаа болгох увдистай юм уу гэмээр байлаа. Нөгөө нь бордуу цэнхэр нүдтэй, охин хүүхдийнх шиг урт мушгирсан үстэй, цайвар царайтай хүүхэд байлаа. Тэр энд өсөж, эндхийн бүх юмыг мэддэг юм шиг огтхон ч бишүүрхсэн янзгүй гэрт орж ирээд Урсулагийн унтлагын өрөөн дэх хайрцаг руу шууд очиж «Би оньстой бүжигчин авна» гэж хэлжээ. Урсула цочих шиг болов. Хайрцгаа нээн, Мелькиадесийн үеийн хуучин, тоос шороо болсон юмсыг онгичиж, хуучин оймсонд боосон тэр тоглоомыг олжээ. Түүнийг Пьетро Креспи авчирч өгөөд аль эрт мартаж орхисон байлаа. Дайн дажны эрхээр очсон газар бүрдээ хурандаа Аурелиано Буэндиагийн орхисон бүх хүүхэд Аурелиано гэдэг нэртэй. эх нарынхаа овогтой болсноос хойш арван хоёр жил ч өнгөрөөгүй байлаа. Тийм хөвгүүд арван долоо байна. Эхний үед Урсула тэдний халаасанд нь мөнгө дүүргэж, Амаранта авч үлдэх гэж зүтгэж байсан боловч сүүлдээ хоёулаа жаал зугаа бэлэг өгөөд, загалмай зүүлгэсэн эхийн байдалтай л болов. Урсула тусгай дэвтэрт хүүхдийн овог, эхийн хаяг, хүүхдийн төрсөн өдөр, газрыг бичиж байхдаа: «Эднийг адисалж байгаагаараа элбэрэл журмыг гүйцэтгэж байгаа юм. Аурелиано буцаж ирээд тэдний хувь заяаг шийдэх учиртай тул санхүүг нь жин тан байлгах ёстой» гэдэг байв. Нэг удаа үдийн хоол идэж байхдаа генерал Монкадатай хурандаа Аурелиано Буэндиагийн сэжиглэмээр үр төлтэй байгаа тухай үг хэлэлцэж суугаад түүнийг эргэж ирж хүүхдүүдээ гэртээ цуглуулж аваасай даа гэж хэлэхэд Монкада: 

	— Эгч минь, санаа бүү зов. Аурелиано таны бодож байгаагаас эрт ирнэ гэж учиртай гэгч хэлжээ.

	Хурандаа Аурелиано Буэндиа өнөөг хүртэл өөрийн гаргасан бослогын дотроос хамгийн удаан, шийдэмгий, цуст бослогыг толгойлохоор эх нутагтаа ирж явсныг генерал Монкада мэдэж байсан боловч хоолны үед хэлэлгүй нуугаад өнгөрчээ.

	Байдал анхны дайны өмнөх хэдэн сарынх шиг дахин түгшүүртэй болов. Хотын зөвлөлийн даргын санаачилсан тахианы зодооныг явуулахаа болив. Сумангийн дарга ахмад Акилес Рикардо иргэний засгийн эрхийг ч хэрэг дээрээ гартаа авлаа. Либералууд түүнийг хутган үймүүлэгч гэж зарлав. «Нэг л аймаар юм болох нь. Оройн зургаан цагаас хойш гадаа бүү гар» гэж Урсула Аурелиано Хосед хэлж гуйсан боловч нэмэр болсонгүй, урьд Аркадио эмгэнийг тоодоггүй байсан шиг Аурелиано Хосе түүний үгэнд ордоггүй байв. Тэр бээр гэртээ буцаж ирээд биеэ оторлоод байх боломжтойд эрэмшээд Хосе Аркадио авга шигээ хурьцахуйн цэнгэлд дуртай, хашин хойрго зантай болжээ. Аурелиано Хосе Амарантад тачаах нь намдаж, сэтгэлд нь ямар ч сорви үлдсэнгүй. Давлагааны аясаар хөвөн явах мэт шаариг цохиж, тохиолдлын хүүхэнтэй энгэр зөрүүлэн уйтгараа гаргаж, Урсулагийн мөнгөө хадгалдаг нууц газрыг сэм өнгийдөг байлаа. Сүүлдээ гэртээ хувцсаа солих гэж л нэг ирэх болов. «Эд цөмөөрөө адилхан. Багадаа тайван, үг дууламтгай, хорхойд хоргүй гэмээр байдаг мөртөө сахлаа цухуйв уу үгүй юу нүгэл хилэнц  үйлдэж гарах юм» гэж Урсула үглэнэ. Аурелиано Хосе эхийгээ Пилар Тернера гэдгийг олж мэдээд, гэрт нь үдээр хажуулж байх дүүжин ор түүгээр хийлгэж авснаараа Аркадиотой адилгүй байлаа. Хоёул зүгээр нэг эх хүү хоёр байсангүй, ганцаардахын цагт бие биедээ хань болж байлаа. Пилар Тернерагийн сүүлчийн оч бөхөж, инээд нь бадралт баг бишгүүрийн дуу шиг намуун болж, дайралдсан амьтанд даруулсаар байтал хөх нь шулбайж, гэдэс нь хулхайж, булчин нь шуугдаад, янхан хүүхний л оноо төөргөөр орсон боловч огоот харуусах юм байсангүй. Халбийтал таргалсан, хэл амтай, хаандаа нүүргүй болсон нууц амраг шиг дээгүүр зангаа тавиагүй тэр бээр шал дэмий горьдоохоос цаашгүй хөзрийн мэргээ орхиж, бусдын амрагийн явдлаар сэтгэлээ зогоон, санаа амар суух болов. Аурелиано Хосегийн үдээс хойш амардаг байшин айлынх нь бүсгүйчүүдийн нууц амрагуудтайгаа уулздаг газар болжээ. «Пилар аа, биднийг оруулчих л даа» гэж бүр өрөөнд орж ирчихсэн хойноо ичиж барих юмгүй гуйна. «Тэг ээ, тэг» гэж Пилар хариулаад, дэргэдээ хүн байвал «Улс амьтныг өвөртөө ороод сайхан байхыг харахад өөрт минь ч сайхан болдог юм» гэж тайлбарладаг байлаа.

	Тэгж тус хүргэсэндээ хөлс мөнгө авна гэж зангүй. Насны наран хэвийтэл нь хөлс мөнгө ч өгдөггүй, хайр сэтгэл ч бэлэглэдэггүй, гагцхүү хүслээ хангаад өнгөрдөг тоо томшгүй эрчүүдийн өвөртөө оруулахыг гуйхад нь хэзээ ч «Үгүй» гэдэггүй байсан шигээ гэртээ оруулаач гэж залуусын гуйхад мөн л ерөөс цааргалдаггүй байв аа. Эхийнхээ дүрэлзсэн сэтгэлийг авч төрсөн таван охин нь арван хэдэн насандаа амьдралын нугачаат замаар таран оджээ. Гэртээ өссөн хоёр хүүгийн нэг нь хурандаа Аурелиано Буэндиагийн тугийн дор тулалдаж яваад амь үрэгдэж, нөгөө нь арван дөрөвтэйдөө хөндийн нэг хотод сагстай тахиа хулгайлах гэж байгаад шархдан баригджээ. Аурелиано Хосе нь нэг ёсондоо Пилар Тернерагийн төлгөд тавин жил цэцгийн ноён болж буусан өндөр, бор эр болсон боловч мөн л мэргэд бууж байсан бүх хүмүүсийн адил дэндүү орой, эрлэгийн элчид тамгалуулчихсан хойноо сэтгэлийг нь эзэмджээ. Тэгснийг нь Пилар Тернера мэргэлж мэдээд,

	— Өнөө шөнө бүү гар, эндээ унт. Кармелита Монтьел чамтай унтуулж өгөөч гэж аль эртний гуйгаад байгаа юм гэж хэлжээ.

	Аурелиано Хосе эхийнхээ дууг түгшсэн өнгөтэй байгааг анзаарсангүй.

	— Шөнө дунд хүлээж бай гэж хэлээрэй гэж хариулжээ.

	Тэгээд испанийн жүжигчид «Соррын хутаг5» жүжиг тавьж байгаа театрт очив. Угтаа бол энэ нь Соррилийн эмгэнэлт жүжиг байсан боловч либералууд консервативчуудыг «гот» гэж хочилдог байсан тул ахмад Акилес Рикардогийн тушааснаар нэрийг нь өөрчилсөн байжээ. Хаалган дээр пиугаа үзүүлж байхдаа ахмад Акилес Рикардо буутай хоёр цэргийн хамт орж ирсэн бүх хүнийг нэгжиж байгааг ажиглав. «Ахмад аа, аядаарай. Надад гар хүрэх хүн хараахан төрөөгүй байгаа» гэж Аурелиано Хосе сануулбал ахмад түүнийг хүчээр нэгжих гэж оролдсонд биедээ зэвсэг авч яваагүй мөртөө булт үсрэн зугтав. Цэргүүд ахмадын «Бууд!» гэсэн тушаалыг дагасангүй, нэг нь «Энэ чинь Буэндиа шүү дээ» гэж тайлбарласанд галзуурах мэт уурласан ахмад винтов шүүрэн аваад, олны дундуур дайран гарч, буугаа шагайн,

	— Хулчгарууд! Хурандаа Аурелиано Буэндиа өөрөө ч байсан би буудна гэж хашхирчээ.

	Хорин настай, онгон хальстайгаа бүсгүй Кармелита Монтьел цэцгийн усаар биеэ арчиж, Пилар Тернерагийн орон дээр төгрийн дэлбээ цацаж байтал буу дуугарав. Хөзрийн төлгөд бууснаар бол Аурелиано Хосе, Амарантагийн өгөөгүй жаргалыг тэр бүсгүйтэй эдэлж, хамт зургаан хүүхэд өсгөж, нас өндөр болсон хойноо гар дээр нь нас барах ёстой байсан боловч нуруугаар нь орж, цээжийг нь цөм цохисон сум хөзрийн мэргийн учрыг сайн олсонгүй бололтой. Гэвч тэр шөнө үхэх цондонтой байсан Акилес Рикардо, Аурелиано Хосегоос дөрвөн цагийн урьд үнэхээр үхэв. Ахмад дөнгөж буудангуутаа хоёр суманд оногдон өөрөө унаж, олон хүн:

	— Либерал нам мандтугай! Хурандаа Аурелиано Буэндиа мандтугай! гэж шөнийн харанхуйд нижигнүүлэн хашхирав.

	Шөнийн арван хоёр цагт Аурелиано Хосегийн шархнаас цус шүүрэхээ больж, Кармелита Моньтелийн хувь заяаны тухай төлөг төөрч байхад жүжгийн хүрээлэнгийн өмнүүр дөрвөн зуун хүн жагсан өнгөрч, гудамжны голд орхисон ахмад Акилес Рикардогийн хүүрт гар бууныхаа бүх сумыг шигтгэжээ. Норсон талх шиг нялцайж доторх тугалгандаа даагдахгүй шахам хүндэрсэн хүүрийг хэдэн цэрэг хамжин байж түрдэг тэргэн дээр гаргажээ.

	Засгийн газрын цэргийн цадиггүй авирлаж байгаад эгдүүцсэн генерал Хосе Ракель Монкада улс төрийнхөө бүх холбоо сүлбээг ашиглаж байгаад дахин дүрэмт хувцсаа өмсөж, Макондогийн иргэний ба цэргийн эрхийг гартаа авлаа. Гэвч ийм илбэн тохинуулах үйл ажиллагаа явуулснаараа жамтай юмыг жамаас нь болиулна гэж найдахгүй байлаа. Есдүгээр сарын мэдээ зөрчилтэй байлаа. Засгийн газар орон даяар хяналтаа тогтоосон гэж мэдэгдэж байсан боловч дотоод хэд хэдэн муж улсад зэвсэгт бодлого гарсан тухай нууц мэдээ либералуудад ирж байв. Эрх баригчид хурандаа Аурелиано Буэндиад цаазаар авах эчнээ ял ногдуулсан тухай цэргийн онц шүүхийн шийдвэрийг тунхаглахдаа л сая улс орон байлдааны байдалтай байгааг хүлээжээ. Хурандааг олзлон авсан эхний суман л тогтоолыг гүйцэтгэх ёстой байв. «Тэгэхлээр хүү иржээ» гэж Урсула генерал Монкадад баярлан хэлэхэд цаадах нь энэ тухай ямар ч мэдээ аваагүй байлаа.

	Үнэндээ бол хурандаа Аурелиано Буэндиа сарын өмнө нутагтаа буцаж ирсэн байлаа. Хурандаа Аурелиано Буэндиагийн эргэж ирсэнтэй холбогдоод янз бүрийн цуурхал дэгдээж, түүнийг хоорондоо хэдэн зуун километрийн зайтай газарт нэг зэрэг байна гэж хэлэлцэх тул генерал Монкада хүртэл, хурандаа Аурелиано Буэндиагийн эргийн хоёр муж улсыг эзлэн авсныг албан ёсоор зарлатал ирсэн гэж итгэхгүй байж билээ. «Эгч минь, танд баяр хүргэе. Удахгүй та хүүтэйгээ энд уулзана» гэж Генерал Монкада Урсулад хэлжээ. Тэгэхэд л Урсула анх удаагаа сэтгэл зовж «Дүү минь та яадаг билээ?» гэж асуужээ. Монкада ингэж өөрөөсөө олонтоо асуужээ.

	— Тэрүүн шиг л үүргээ биелүүлэх болно доо.

	Аравдугаар сарын нэгэнд үүрээр хурандаа Аурелиано Буэндиа сайн зэвсэг бүхий мянган цэрэгтэйгээр Макондог дайрч, суман эцсээ хүртэл эсэргүүцэх тушаал авав. Үдээр генерал Монкада Урсулатай хоол идэж байхад самуун дэгдээгчдийн их бууны дуу хотоор нэг нүргэлэн захиргааны сангийн байшингийн нүүрийг цөм авав. «Биднээс дутуугүй зэвсэглэсний дээр байлдъя гэж байлдаж байна» хэмээн генерал Монкада санаа алджээ. Өдрийн хоёр цагт их бууны буудалцаанд газар доргиж байхад тэр бээр тулалдаанд ялагдах нь гарцаагүй боллоо гэсэн бат итгэлтэйгээр Урсулатай салах ёс хийжээ.

	— Аурелианог энэ гэрт өнөө орой бүү ирээсэй гэж тэнгэрт залбиръя. Хэрэв ирдэг юм бол түүнийг миний орноос тэврээрэй. Би түүнтэй уулзахгүй байх гэж хэлжээ.

	Генерал Монкадаг, Аурелиано Буэндиад урт захидал бичиж дайныг улам энэрэнгүй болгохыг хоёулаа бодож байснаа сануулж, цэргийнхний хээл хахууль, хоёр намын улс төрийн бодлоготнуудын ихэрхүү өнгөлзлөгийг эрс шийдэмгий дийлж гарахыг ерөөгөөд, Макондогоос зугтах гэж байхад нь шөнө нь барьж авчээ. Генерал Монкадаг цэргийн хувьсгалт онц шүүхээс хэрхэхийг шийдтэл Урсулагийнд харгалзан байлгаж байсан учир маргааш нь хурандаа Аурелино Буэндиа энд үдийн зоог хамт барьжээ. Халуун бүлээрээ тайван уулзсан нь энэ байлаа. Хоёр дайсан дайтаж байгаагаа мартаад урьдын явдлаа санан хууч хөөрч байхад, хүү нь эх орондоо булаан эзлэгч болж ирж гэсэн эвгүй бодол Урсулагийн сэтгэлээс гарахгүй байлаа. Дагаж ирсэн өдий төдий харуул манаа нь Аурелианог босго алхангуут ямар ч аюул осолтой юм алга гэж итгэтлээ бүх тасалгааг нь урвуулж хаяснаас хойш тийм бодол төржээ. Хурандаа Аурелиано Буэндиа тэднийг хориглосонгүйгээр үл барам захирангуй дуугаар тушаал өгч, гэрээ тойруулан харуул гарган гаргатал нэг ч хүнийг, тэр ч байтугай Урсулаг өөртөө гурван метрээс дотогш ойртуулахгүй байлаа. Тэр бээр онцгойлох тэмдэггүй, борог бөс даавуу цэрэг хувцас, шавар шавхай, цус нөж болсон давируул бүхий түрийтэй савхин гутал өмсжээ. Бүсэндээ зүүсэн том амтай гар бууны нь гэр тайлаастай, бууныхаа бариул дээр гар ямагт тавиастай нь харц шигээ сэрэмжилсэн шийдэмгий байдалтай, ихэд халцарсан толгой нь улаан галаар төөнөсөн юм шиг харагдана. Карибын тэнгисийн шорвог усанд угаагдсан нүүр нь хүрлийн гөлийжээ. Хүйтэн цэвдэг сэтгэл шиг барагтайд арилахгүй амь бөхтэй нэгэн хүч түүнийг хөгшрөөхгүй бариад байлаа. Одоо тэр бээр урьдынхаасаа өндөр, цонхигор, янхигар болсон шиг санагдана. Ойр төрлийн бүхнийгээ энэрч хайрлах сэтгэлийг албаар дарж байгаа нь анх мэдэгдлээ. «Тэнгэр минь. Яахаас ч сийхгүй хүний байдалтай болжээ» гэж Урсула сэтгэл түгшин бодов. Үнэндээ ч тийм байжээ. Амарантад ацтек ноосон алчуур авчирч өгсөн нь хоол идэж суухдаа хууч хөөрч, хошин шог ярьж байгаа зэргээс нь урьдын Аурелиано хааяа нэг санагдах нь зүйрлэвээс үнсэнд булагдсан цогийг үзэхэд гал байж дээ гэж бодогддог лугаа адил болой. Амь үрэгдэгсдийг нийтийн булшинд оршуулж амжив уу үгүй юу, цэргийн онц шүүхийг шийдвэрээ түргэвчил хэмээн Яргачин Рокед тушааж, өөрөө консервативчуудын дэглэмийн ганхсан барилгыг үнсэн товрог болгох эрс шинэтгэл хийх зүдэргээтэй ажил барьж авлаа. «Бид либерал намын завшаанч бодлоготнуудаас түрүүлэх хэрэгтэй. Тэднийг сая нэг ухаан ороод яарахад нь бүгдийг хийчихсэн байх болно» гэж туслагчдадаа хэлжээ. Чухамхүү энэ үеэр сүүлийн таван жилд бүртгэгдсэн газар эзэмших эрхийг шалгахаар шийдээд, Хосе Аркадио ахынхаа хуулиар зөвшөөрүүлээд дээрэм хийж байсныг илрүүлэв. Бүртгэлийг даран хүчингүй болгоод бас ч гэж найрсаг ёсыг бодон хамаг ажлаа хойш тавиад өөрийн шийдсэнийг Ребекад хэлэх гэж очжээ.

	Нууц хайрын нь итгэмжит асан, зөрүүдийнхээ хүчээр амийг нь аварсан ганц бие бэлэвсэн эхнэр зочдын өрөөнд байгаа нь нөгөө ертөнцөөс гарч ирсэн сүг сүүдэр мэт бодогджээ. Өвч хар хувцас өмссөн, өр зүрх нь хэдийн үнс болсон энэ эмэгтэй дайн болж байгааг ч мэдээгүй бололтой. Ребекагийн яс нь арьсаа нэвт гэрэлтэх мэт, өөрөө чөтгөрийн гал дүүрэн агаар дундуур хөдлөх мэт сэтгэл төрнө. Намгийн ус шиг мэлийсэн энэ агаарт дарийн үл мэдэг үнэр ханхалсаар ажээ. Бэлэвсрэлийн ёсыг ингэж хатуу сахихаа больж, гэрийнхээ цонх салхивчийг онгойлгож, Хосе Аркадиог алсанд хүн амьтныг уучлахыг хурандаа Аурелиано Буэндиа зөвлөсөн боловч Ребекад эгэл хорвоогийн өчүүхэн баяр хөөр хэрэггүй байжээ. Энэ жаргалыг шорооны нялуун амт, Пьетро Креспийн сүрчиг ханхалсан захидал, эр нөхрийнхөө халуун өврөөс дэмий л эрээд эцэст нь энэ байшинд амрыг олж, урьд уулзаж учирч байсан хүмүүсийнх нь дүр элдвийг ургуулан бодох сэтгэлд нь биежин амилж, битүүлэн хаасан тасалгаагаар нь яг л хүн шиг хэрэн явдаг байлаа. Сүлжмэл ганхуур сандал дээрээ Ребека налан суугаад, хурандаа Аурелиано Буэндиаг урьд наснаас хүрч ирсэн хий үзэгдэл мэт ажин хараад, Хосе Аркадиогийн өвөрчилсөн газрыг хууль ёсны эздэд нь буцааж өгөх гэж байгааг сонсохдоо огт тоосон янзгүй,

	— Дураараа л бол, Аурелиано. Чамайг төрөл саднаа бодохгүй хүн гэж санаад байсан юм, одоо үзвэл эндүүрсэнгүй ээ гэж санаа алджээ. 

	Газар эзэмших эрхийг дахин хянаж үзээд дуусаж байхад цэргийн хээрийн шүүхийн ажиллагаа ч дуусаж, хурандаа Геринельдо Маркесийн даргалсан уг хуралдаанаас босогчдод олзлогдсон бүх офицерыг буудан алах шийдвэр гаргав. Хамгийн сүүлд генерал Хосе Ракель Монкадаг шүүв. Урсула түүнийг өмөөрч, «Макондод байсан бүх захирагчдын дотроос ганц урдаа барих нь. Найрсаг зөөлөн сэтгэлтэйг нь манай гэрийнхэнд сайн байдгийг нь чи мэдэх болохоор надаар хэлүүлэх юу байх вэ» гэж хурандаа Аурелиано Буэндиад хэлсэнд хурандаа түүнийг зэмлэнгүй харж,

	— Би шүүхийн шийд гаргах эрхгүй. Хэлэх юм байгаа бол цэргийн шүүхэд л очиж хэл гэж татгалзав.

	Урсула цэргийн шүүхэд өөрөө очсоноор барахгүй Макондогийн уугуул иргэд, босогчдын дарга нарын эхчүүлийг авч очив. Уул давах зоригт аянд зарим нь оролцож явсан хотын настай авгайчуул генерал Монкадаг ам нийлэн магтав. Хамгийн сүүлд Урсула үг хэлэв. Түүний гунигтай боловч хотойшгүй байдал, нэр хүнд, үгийн их итгэл төгөлдөр өнгө шүүхийнхнийг эгшин зуур эргэлзүүлэв. «Та бүхэн энэ аймшигт наадамд их л буурьтай ханджээ. Тэр чинь зөв өө. Та нар хийх ёстой юмаа хийж. Гэвч бид энэ ертөнц дээр шороо хөдөлгөж яваа цагт та нарын эх хэвээрээ л байна, та нар ямар ч мундаг хувьсгалчид болсон байлаа гэсэн хүүгийн элбэрэл журмыг мартвал бид өмдийг тань шувтлаад, бөгсийг тань суран бүсээр ороолгох эрхтэй» гэж онц шүүхийн гишүүдэд хэлжээ. Шүүхийнхнийг зөвлөлдөхөөр гарахад хуаран болсон сургуулийн танхимд энэ үг хангинасаар байлаа. Шөнө дунд генерал Хосе Ракель Монкадад цаазаар авах ял оноов. Хурандаа Аурелиано Буэндиа Урсулад зад загнуулсан боловч ялыг хөнгөлсөнгүй. Үүр цайхын өмнөхөн тэр бээр гав дөнгө хадгалсаар байгаа тасалгаанд хоригдол дээр орж ирээд

	— Ах минь, таныг би буудаж байгаа юм биш, хувьсгал буудаж байгаа юм шүү гэж хэлэв.

	Генерал Монкада түүнийг орж ирэхэд орноосоо ч боссонгүй, 

	— Хурандаа Аурелиано Буэндиа буцаж ирснээсээ хойш энэ агшныг хүртэл генералыг өрөвдөхгүй байх гэж биеэ албадсан билээ. Одоо хараад өвгөрч, гар нь салганаж, үхэхээ ердийн дуулгавартай хүлээж байгааг харахдаа гайхаж, өөртөө ихэд жигших сэтгэл төрсөн боловч түүнийгээ нигүүлсэх сэтгэл төрж байна гэж андуурчээ. 

	— Аливаа цэргийн онц шүүх хоосон сүр байдгийг та ямар надаас дор мэдэв гэж. Үнэндээ, та бусдын ялт хэргийн төлөөсийг л эдэлж байна. Энэ удаа бид яаж байгаад ч хамаагүй дайнд дийлж гарахаар шийдсэн юм. Миний оронд өөрөө байсан бол ингэх байгаагүй гэж үү?! гэж хэлжээ.

	Генерал Монкада цамцныхаа хормойгоор яст мэлхийн хуяг хүрээтэй зузаан шилээ арчих гэж босоод «Тийм ч байх аа. Намайг буудах гэж байгаад би гутарч байгаа юм биш. Явж явж, бидэн шиг улсын хувьд үхэх ёстой үхлээрээ л үхэж байгаа хэрэг» гээд шилээ орон дээрээ тавиад, цагнаасаа гинжин оосрыг нь аваад, «Мэргэжлийн цэргийн хэнхгүүдийг тэгж үзэн ядаж, тэдэнтэй тэгж тэмцэж, тэднийг тэгж хараадаг байсан чи өөрөө тэдэнтэй адилхан болчихсон нь л хайран байна. Ямар ч сайхан үзэл санаатай байлаа гээд нэгэнт ингэж дор орсон бол яагаад ч зөвтгөх аргагүй» гэж хэлээд хуримын бөлзөг, Оточ охин тэнгэрийн дүртэй сахиусаа тайлж, цаг, нүднийхээ шилтэй хамт тавьснаа,

	— Ингээд ахиад байх юм бол чи манай орны түүхэнд хамгийн харгис, хамгийн цуст дарангуйлагч болохоор барахгүй, сэтгэлээ тайвшруулах гэж Урсула эгчийг ч буудахаас буцахгүй болно гэж үгээ дуусгав.

	Хурандаа Аурелиано жишим ч үгүй байлаа. Тэгэхэд генерал Монкада нүдний шил, тэнгэрийн дүр, цаг, бөлзгөө түүнд өгөөд огт өөр дуугаар,

	— Би чамайг загнах гэж дуудсан юм биш ээ. Энийг гэргийд минь явуулаарай гэх гэсэн юм гэсэнд хурандаа Аурелиано Буэндиа юмыг нь халаасандаа хийгээд,

	— Манауред л суугаа хэвээрээ юу? гэвэл 

	— Манауредээ, түрүүнд миний захиаг явуулсан сүмийн цаадах нөгөө л байшиндаа гэж баталсанд,

	—Захиасыг дуртайяа биелүүлье, Хосе Ракель гэж хурандаа хэлжээ.

	Түүнийг хөхөвтөр будан татсан гудамжнаа гартал нүүр нь нойтон болсонд өөр нэгэн үүрээр яг ингэсэн нь санагдаад ирэхэд тогтоолыг оршуулгын газрын хайсны дэргэд бус, хуарангийн хашаанд гүйцэтгэх тушаал өгснийхөө учрыг сая л ойлгожээ. Хаалганы өөдөөс харан жагссан тасаг цэрэг төрийн тэргүүнийг угтан байгаа юм шиг түүнийг мэндчилэв.

	— Гарга гэж тэр тушаалаа.

	 

	* * *

	 

	Хурандаа Геринельдо Маркес дайны нэмэргүйг анхалж ойлгожээ. Макондогийн иргэний ба цэргийн захирагчийн хувиар хурандаа Аурелиано Буэндиатай долоо хоногт хоёр удаа утсаар ярьдаг байв. Эхлээд тэд жинхэнэ болж байгаа дайны явцыг хэлэлцэн тодорхойлж, байдал нь нүдэнд тод бууж байгаагаас ургуулан ямар шатандаа явааг нь хэдийд ч тогтоож, ямар чиглэлээр өрнөхийг хэдийд ч угтан харж чадаж байжээ. Хурандаа Аурелиано Буэндиа хамгийн ойр шадар нөхөдтэйгөө ч илэн далангүй байхыг цээрлэдэг боловч тэр үед бас ч гэж энгийн чөлөөтэй байдаг байсан нь шугамын нөгөө үзүүрт шууд мэдэгддэг байлаа. Үзтэл нэг их хэрэгцээ байхгүй байхад яриагаа сунжруулж, наадуулынхаа гэр орныхных нь талаар сонин дуулгахад юм хэлдэггүй байлаа. Гэвч дайн улам их нутаг хамарч, улам ширүүсэхэд түүний дүр бүдгэрэн бүдгэрсээр тэр гэж оноохын аргагүй болов. Цэг, зураас гэх нь тухай бүр улам холдон маймарч, эвлэж нийлэн үг болохдоо утга санаа огт гаргахаа больж байлаа. Энэ үед хурандаа Геринельдо Маркес утсыг зөвхөн чагнах болж, өөр ертөнцийн үл таних хүнтэй харилцаж байгаа юм шиг төвөгшөөх болжээ.

	— Ойлголоо, Аурелиано. Либералуудын нам мандтугай! гэж ярианыхаа төгсгөлд түлхүүрээр цохих болов.

	Сүүлдээ хурандаа Геринельдо Маркес дайнаас бүр хөндийрөн төсөөрөв. Урьд залуудаа дайн гэхээр хийморь нь сэргэж, байлдан тулалдахын дон тусаж явсан бол одоо бүр уйдан залхаж гүйцэв. Амарантагийн ажлын өрөө л түүнд байгаад байгууштай ганц газар болжээ. Тэгээд орой болгон тэнд ирнэ. Сайхан Ремедиосыг оёдлын машины хүрдийг эргүүлэхэд цасан цагаан голланд даавууг хуньж өгч байгаа Амарантагийн гарыг нь харж суухад сайхан байдаг байлаа. Эзэгтэй зочин хоёр удтал дуугүй сууж, гагцхүү бие биеийн байхад сэтгэл өег байдаг байлаа. Маркесийн хайрын гал бөхөөгүй хэвээрээ байгааг үзэхдээ Амаранта сэтгэлийнхээ угт баярлаж байхад тэр бээр ая нь олдохгүй энэ эмэгтэйн зүрхний нь далд бодлыг огт тааж чаддаггүй байлаа. Хурандаа Геринельдо Маркес Макондод буцаж ирснийг Амаранта мэдээд баярласандаа золтой л амьсгал хураасангүй. Гэвч хурандаа Аурелиано Буэндиагийн шуугиант бараа бологчдын нэг л болж, солгой гар сойлттой орж ирэхэд нь хараад хүний газар, гүний нутагт хатуу ширүүн амьдралд нухлагдан овор суугаад хир даг, хөлс хулмас, тоос шороо болж, биеэс нь туж адууны хөлс шивх ханхалж байсанд урам хугарсандаа эгээ л ухаан алдаж унасангүй. «Тэнгэр минь, би ийм хүн хүлээгээгүй сэн» гэж боджээ. Гэвч маргааш нь сахал самбайгаа авч, цэвэр цэмцгэр болчихсон, цустай боодлоо авчихсан, сахлаасаа цэцгийн ус анхилуулсан хүрч ирээд, тана шигтгэсэн мөргөлийн судар өөрт нь бэлэглэсэнд хэлэх үг олдохгүй дээ.

	— Энэ эрчүүд гэдэг хачин улс шүү. Нэг насаараа лам нартай тэмцэж байж мөргөлийн ном бэлэглэж байдаг гэж дуугарчээ.

	Түүнээс хойш дайны хамгийн эгзэгтэй үед ч хурандаа, Амаранта дээр орой болгон ирж байлаа. Сайхан Ремедиосыг байхгүй байвал оёдлын машины гарыг эргүүлэх ч удаа байв. Түүний хоёргүй сэтгэлтэй, хосгүй үнэнчид уярч, ийм их эрх дархтай хүн өөрт нь ингэж унаж, сэлэм, буугаа зочдын өрөөнд орхичхоод ажлын нь өрөөнд гар хоосон орж ирж байгаад сэтгэл нь хөдөлдөг байлаа. Гэвч дөрвөн жилийн турш хурандаа Геринельдо Маркесийг хайр сэтгэлээ удаа дараа ханзлахад Амаранта огт халгаадаггүй, гэхдээ хурандаад хайртай дуртай болж чадаагүй ч гэсэн хамт суухад аятай байдаг тул сэтгэлд нь сэв суулгахгүйг ямагт хичээдэг байжээ. Саяхан болтол хавь ойрдоо болж байгааг ч огт тоодоггүй байсан, олон хүн ухаан дутуу гэлцдэг Сайхан Ремедиос Геринельдо Маркесийн хувиршгүй бат сэтгэлтэйд уяраад, гэнэт түүнийг өмөөрөв. Өөрийн нь өсгөсөн охин цоморлогоо дөнгөж нээж байгаа цэцэг шиг цэвэрхэн, Макондод төрж байгаагүй хөөрхөн бүсгүй болсныг Амаранта сая л олж харахдаа мөнөөхөн Ребекаг үздэггүй байсан шигээ хар хор буцалж эхэлжээ. Хар хороосоо болоод хийх ёсгүй юм хийх вий. Сайхан Ремедиосыг үхүүлж хожим нь сэтгэлийн тамд бүү унагаарай гэж тэнгэрт мөргөсөөр тэр бээр хуурай охиноо тасалгаанаас хөөж гаргажээ. Яг тэр үед хурандаа Геринельдо Маркес дайн дажныг жигших болж иржээ. Энэ яваа насныхаа хамаг өнгийг өргөн байж олсон алдар гавьяагаа ч Амарантагийн төлөө гаргуунд гаргахаас буцахгүй, цээжиндээ байгаа уран үгээ шавхаж, зүрхэндээ бялхсан цаглашгүй уян хайраа илчилсэн боловч Амарантаг ам алдуулж чадсангүй Наймдугаар сарын нэгэн үдэш Амаранта өөрийг нь сууя гэж шалдаг хүндээ дөнгөж сая эцсийн хариу өгч, 

	— Хоёул бие биеэ мартъя. Дурлалцаж байх нас биш болжээ гэж хэлээд гөжүүд зангийнхаа горыг эдлэн гол нь харласаар унтлагынхаа өрөөг түгжжээ.

	— Тэр үдэш хурандаа Аурелиано Буэндиа хурандаа Геринельдо Маркесийг утсан дээр дууджээ. Урагш ахихаа байсан дайны явцад оруулахаар шинэ юмгүй ердийн нэг яриа болж өнгөрлөө. Яриад дуусахад хурандаа Геринельдо Маркес хүнгүй гудамжийг тойруулан харж, бүйлсний мөчирт бөнжийн тогтсон усны дуслыг үзээд ганцаардан зовж байгаагаа улам ч ойлгож.

	— Аурелиано, Макондод бороо орж байна гэж гунигтайяа тогшжээ.

	Шугамын нөгөө үзүүрт удтал чимээгүй болов. Тэгснээ аппаратаас хурандаа Аурелиано Буэндиагийн хариуг цохисон ягшмал цэг, зураас гарч эхэллээ.

	Тэр нэг зураасыг тайлан уншихад,

	— Бүү тэнэгт, Геринельдо! Наймдугаар сард бороо орохгүй яадаг юм гэжээ.

	Хурандаа Геринельдо Маркес ингэж эрс хариулсанд нэлээд сэтгэл түгшжээ. Гэвч хоёр сарын дараа Аурелианог Макондод буцаж ирэхэд гайхаж, тэр ч байтугай бараг айх шиг болжээ. Урсула хүртэл хүүгийнхээ өөрчлөгдсөнд мэл гайхжээ. Аурелиано сүр мүр бадруулалгүй, бараа дагуул бололгүй, аагим халуун шатаж байхад цув өмсчихсөн хүрч иржээ. Гурван явдаг хүүхнээ авч ирснээ гурвуулыг нэг байшинд оруулж, тэндээ дүүжин орон дээрээ хэвтэн хамаг цагаа өнгөрүүлэх болов. Байлдааны тухай яаралтай мэдээ сэлтийг чүү чамай зав гарган уншина. Нэг удаа хурандаа Геринельдо Маркес хилийн нэг хотод босогчдын цэргийг байлгаад байвал олон улсын асуудал болон хүндэрч болзошгүй байгаатай холбогдуулан уг хотынхныг нүүлгэх тушаал өгөхийг түүнээс хүссэнд тэр бээр,

	— Ийм муусайн юмаар намайг бүү үймүүл. Эзэн тэнгэрээс л асууж зөвлө гэж тушаажээ.

	Энэ бол дайны хамгийн эгзэгтэй үе байлаа. Эхний үед хувьсгалыг дэмжиж байсан либерал газрын эзэд газар эзэмших эрхийг дахин хянаж үзэхэд саад хийхийн тулд консерватив газрын эзэдтэй нам нийлж, сэм сүлбэлджээ. Гадаадад дайнаас хөлжиж авсан либерал бодлоготнууд ширүүн арга хэмжээг нь ил эсэргүүцэж байхад ч хурандаа Аурелиано Буэндиа идэвх орсонгүй. Таван боть болсон шүлэгтээ ч салхи оруулахаа больж, тэдгээр нь авдрын ёроолд хэвтэж байлаа. Шөнө юм уу, үдийн амралтаар гурван хүүхнийхээ нэгийг дүүжин орон дээрээ дуудаж, хүслээ бүдүүн барагдуухан хангачхаад сэтгэл огт зовсон шинжгүй таг унтаад өгнө. Бодлогогүй зүрхтэйгээсээ үл итгэхийн зовлонг дандаа эдлэх тавилантайгаа ганцаараа мэдэж байлаа. Эхлээд дайснаа дарж дархан цолоо мандуулан эх орондоо буцаж ирсэндээ ташуурсан тэр бээр алдар жавхлангийн хөлгүй ангалын дээрээс өнгийжээ. Хурандаа дайтах эрдмийнхээ их багш, барсан хэвнэгээрээ томчуулыг бахархуулж, багачуулыг гайхуулж явсан херцог Мальборогийн ич этгээдэд морилж байхыг сайханд боддог болжээ. Чухамхүү тэгэхэд л нэг хүнийг, тэр ч байтугай Урсулаг өөртөө гурван алхмаас дотогш ойртуулахгүй байх гэж шийджээ. Түүнийг хаана ч очсон дагалт нар нь шалан дээр тойрог зурж, энэ тойргийн дотор өөр хүнийг оруулдаггүй, хурандаа Аурелиано Буэндиа энэ тойргийн голд зогсоод товч бөгөөд эрс тушаал өгөн ертөнцийн хувь заяаг шийдвэрлэдэг байлаа. Генерал Монкадаг буудаж алсныхаа дараа Манауред очингуутаа гэрээсийг нь яаран биелүүлсэнд бэлэвсэн эхнэр нүдний шил, бөлзөг, сахиусыг нь авсан боловч түүнийг босго ч алхуулсангүй.

	— Хурандаа, таныг оруулахгүй ээ. Та тэр дайн тулалдааныхаа газарт дарга юм байгаа биз, бор гэртээ бол би дарга аа гэж хэлжээ.

	Хурандаа Аурелиано Буэндиа огт уурласан янзгүй байсан боловч бие хамгаалагчид нь бэлэвсэн эхнэрийн гэрийг тонож, галдсаны дараа сая сэтгэл амарч билээ. «Сүнсээ бодоорой, Аурелиано. Чи амьдаараа ялзарч байна» гэж тэгэхэд хурандаа Геринельдо Маркес түүнд сануулжээ. Тэр үеэр хурандаа Аурелиано Буэндиа босогчдын цэргийн командлагчдын хоёр дахь зөвлөгөөнийг хуралдуулав. Идеалист, нэр алдар хөөцөлдсөн, нийгэм олондоо шоовдорлогдсон хүмүүс, тэр ч байтугай ердийн гэмт хэрэгтэн хүртэл есөн жорын амьтад иржээ. Тэдний дотор сангийн мөнгө идчихээд шийтгэлээс мултрах гэж хувьсгалд нэгдсэн нэг консерватив түшмэл ч байлаа. Олон нь юуны төлөө байлдаж байгаагаа ч мэдэхгүй байв. Үзэл бодол нийлэхгүй учир дотроосоо дэлбэ үсрэхэд бэлхэн зүсэн бүрийн энэ олны дунд генерал Теофило Варгас гэсэн эзэрхэг, хүрлэгэр эр ялгарч байлаа. Тэр бол бүдүүлэг, бичиг мэдэхгүй, далд хорон санаатай, бэлгэдэх вивангирдич авьяастайгаараа хүмүүсийг улайрган амьтад болгох чадалтай цэвэр индиан хүн байлаа. Хурандаа Аурелино Буэндиа улс төрийн бодлоготнуудын мэх гохтой тэмцэхэд босогчдын бүх командлалыг зөвлөгөөн дээр нэгтгэх гэж тооцоолж байв. Гэвч генерал Теофило Варгас хурандаа Аурелиано Буэндиагийн төлөвлөснийг нурааж, хэдэн цагийн дотор хамгийн туршлагатай дарга нарын эвслийг хагаралдуулж, ерөнхий командлалыг гартаа авчээ. «Энэ чөтгөртэй мэдээтэй байхгүй бол горьгүй! Ийм хүн бидэнд цэргийн яамны сайдаас ч аюултай» гэж Аурелиано Буэндиа дарга нартаа хэлжээ. Тэгтэл энгүүндээ аймхай гэж зард гарсан нэгэн залуу офицер долоовор хуруугаа гозойлгон,

	— Ядах юу байсан юм, цааш нь харуулчихгүй юу гэж хэлэв.

	Хурандаа Аурелиано Буэндиа өөрийн нь бодохоос агшны төдий түрүүлж хэлсэн тэр саналын цэвдэгт сэрдхийсэнгүй, чухам ямар байдалтай хэлсэнд нь сэрдхийжээ.

	— Намайг тийм тушаал өгнө гэж бүү горьдоорой гэж хариулжээ.

	Үнэхээр ч тийм тушаал өгсөнгүй. Гэвч хагас сарын дараа генерал Теофило Варгас отоонд мачетегаар тас цавчуулж хурандаа Аурелиано Буэндиа ерөнхий командлалыг авав. Босогчдын бүх дарга нар өөрийг нь ерөнхийлөн захирагчаа болгосон тэр шөнө хурандаа гэнэт цочин сэрээд «Хөнжил аваад ир» гэж хашхирч гарав. Гадаа зуурам халуун байхад ч дотор нь хүйт оргин шаналж, олон сар нойрноос гарснаа сүүлдээ бие нь дасах шиг болжээ. Эрх дарх ихтэй болсондоо хөөрөхийн зэрэгцээ гэнэт гэнэт биеэ машид голно. Дотор үргэлж хүйт оргих өвчнөө анагаах гэж генерал Теофило Варгасыг алахыг зөвлөсөн залуу офицерыг буудахыг тушаажээ. Түүний тушаал өгөхөөс нь өмнө тэр байтугай бодохоос нь өмнө биелж, түүгээр барахгүй өөрийнх нь хүргэж зүрхлэхээргүй хязгаараас ямагт давчхаад байлаа. Хэмжээлшгүй их эрх мэдлийнхээ цөлд ганцаардан төөрч, хөл алдаж байгаагаа мэдлээ. Эзэлж авсан хотод ороход нь хурсан олон өөрт нь баяр хүргэн, хашхиралдахад уцаар хүрч, эд дайсанд нь мөн л ингэж баяр хүргэж байсан даа гэж хардана. Түүний хаана ч очсон, өөрийнх шиг нь харцтай, өөрийнх шиг нь дуутай, өөрийнх нь мэндэлж байгаа шиг итгэл муутайхан мэндэлж байгаа залуус дайралдан, өөрсдийгөө өөрийнх нь хүү гэж хэлнэ. Өөрийг нь хувилж олшруулаад тараачихсан юм шиг хачин сэтгэл төрөвч ингэлээ гээд нэмэргүй, улам л ганцаардан зовох ажээ. Офицер дарга нараа хуураад байна гэж сэрдэх болж, херцог Мальбород ч сонь буурчээ. «Саяын бүрлээч л өмнөө барьдаг найз минь байж» гэж тэр бээр ярих дуртай байлаа. Байнга итгэл алдсаар, сунжирсан дайнаа дуусгаж ч чадахгүй, байж ч чадахгүй, хэрэг дээрээ доороо л тойрон эргэлдсээр ядраад, улам хөгширч, улам тамирдаж, яахаараа тэр вэ, яах вэ, хэдий болтол ингэх юм бэ гэдгийг улам ойлгохоо байж байлаа. Шохойгоор зурсан тойргийн гадна заавал хүн байна. Мөнгөгүйдэх нэг нь мөнгөгүйдэж, хөхүүл ханиалга тусах нэг нь тусаж, энэ зүдэг дайнаас уйдаж гүйцсэн учир мөнхийн нойроор нойрсохыг хүсэх нэг нь хүсэж, сүүлийнхээ хүчийг шавхан «Номхон!» тушаалаар «Хурандаа, байдал тайван байна» гэж илтгэх нь илтгэсээр байлаа. Гэтэл тайван байна гэгч нь эл эцэс төгсгөлгүй дайнд хамгийн аюултай байсан бөгөөд энэ нь шинэ юм юу ч гарахгүй байна гэсэн үг байлаа. Ганцаардах үйлээ дагаж, далдыг мэдэхээ больсон хурандаа Аурелиано Буэндиа авсанд орон ортлоо даарч урьдын явдлаа дурсан дотроо бүлээцүүлсээр Макондод насныхаа эцсийг үзэхийг хүсжээ. Одоо бол наазгай нь бүр дэндэж улс төрийн нэн чухал асуудлыг хэлэлцэхээр либерал намын төлөөлөгчид ирлээ гэхэд ч дүүжин орон дээрээ эргэж хэвтсэнээ нүдээ ч нээсэнгүй.

	— Янхнууд дээр аваачаад өгчих гэж бувтнажээ.

	Төлөөлөгч болж ирсэн сүртүүг цамц, бортого малгайтай зургаан өмгөөлөгч арван нэгдүгээр сарын цонох наранд ихээхэн тэвчээртэй байж байлаа. Өдрийн ихэнхэд тэднүүс унтлагын өрөөнд түгжээд сэм зөвлөлдөж, орой нь харуул гаргуулж, баян хуурчдын чуулга аваад, Катариногийн газрыг тэр аяар нь хөлслөн авна. «Цаадуулдаа саад болоод юу хийх вэ. Тэдний юу гэх гээд байгааг би сайн мэдэж байна» гэж хурандаа Аурелиано Буэндиа хэлжээ. Хойшлогдож хойшлогдож арван хоёрдугаар сарын эхээр болсон хэлэлцээг дуусашгүй маргаан болно гэж олон хүн бодож байсан боловч тэгсэнгүй ердөө л цаг хүрэхтэй үгүйтэй л болжээ.

	Энэ удаа хурандаа Аурелиано Буэндиа бүгчим зочдын өрөөнд үхдэлийн хулдас шиг цагаан даавуугаар бүтээсэн оньст хуурын дэргэд бие хамгаалагчдынхаа шохойгоор зурсан тойргийн дотор орсонгүй, цуваар биеэ хулдаад, улс төрийн зөвлөх нарынхаа хажууд сандал дээр сууж, төлөөлөгчдийн саналыг дуугүйхэн чагнаж байлаа. Нэгд, газар эзэмших эрхийг дахин хянаж үзэхээ болих, газрын эзэн либералуудаар намыг дахин дэмжүүлэх, хоёрт, католик шашинтны дотор тулах хүчтэй болохын тулд сүмийн нөлөөтэй тэмцэхээ болих, эцэст нь гэр бүлийн бат холбоо, ариун журамт байдлыг хадгалахын тулд эцэгтэй, эцэггүй хүүхдийг тэгш эрхтэй байлгах гэхээ болихыг түүнээс хүсжээ.

	— Тэгэхээр бид зөвхөн засгийн эрхийн төлөө тэмцэж байгаа болох нь ээ гэж уг бичгийг уншиж дуусахад хурандаа Аурелиано Буэндиа инээмсэглэсэнд нэг төлөөлөгч:

	— Тактикийн үүднээс бид программдаа эдгээр засварыг оруулсан юм. Одоо ард түмний дотор дэмжлэгтэй болно гэдэг хамгийн гол нь. Тэгээд байр нь харагдах биз гэж тайлбарлав.

	Хурандаа Аурелианогийн улс төрийн нэгэн зөвлөгч хажуугаас яаран оролцож,

	— Энэ чинь ухаангүй явдал байна. Та нарын засварыг зөв гэвэл консервативчуудын дэглэмийг сайн гэх болох нь. Та бүхний засварыг ашиглан, та бүхний ярьж байгаагаар бид ард түмний дотор өргөн түшиг тулгууртай болдог юм аа гэвэл консервативчуудын дэглэм ард түмний дотор тулгууртай байсан гэж хүлээх хэрэгтэй болох нь. Эцэст нь би хорин жил үндэстний эрх ашгийн эсрэг тэмцсэн болж таарах нь ээ гэв.

	Тэр бээр цааш ярих гэсэн боловч хурандаа Аурелиано Буэндиа болиулж: «Доктор, та цагаа дэмий бүү үр. Хамгийн гол нь үүнээс хойш бид зөвхөн засгийн эрхийн төлөө л тэмцэх болж гэж хэлээд инээмсэглэсээр төлөөлөгчдийн гардуулсан цаасыг авч, гарын үсэг зурахаар бэлтгэн,

	— Нэгэнт тийм бол бидэнд татгалзах юм алга гэжээ.

	Офицерууд нь байдал ингэж эргэсэнд гайхан бие биеэ харав. Хурандаа Геринельдо Маркес:

	— Уучлаарай хурандаа, энэ чинь урваж байгаа хэрэг гэж аяархан хэлэв.

	Хурандаа Аурелиано Буэндиа бэхэнд дүрсэн үзгээ хийд барьж, арцагчийн дээрээс эрх мэдлийнхээ хүнд лантууг буулгаж,

	— Зэвсгээ хураалга гэж тушаажээ.

	Хурандаа Геринельдо Маркес босож, буугаа ширээн дээр тавив.

	— Хуаранд оч. Та хувьсгалт онц шүүхийн мэдэлд шилжлээ гэж хурандаа Аурелиано Буэндиа тушаалаа.

	Дараа нь тунхаглалд гарын үсэг зураад төлөөлөгчдөд эргүүлэн өгч,

	— Ноёд оо, бичгээ авагтун. Наадхынхаа хэргийг нь л гаргаарай гэжээ.

	Улсаас урвасан хэрэгтэй хурандаа Геринельдо Маркесийг хоёр хоноод цаазаар авахаар яллав. Орондоо дахин хэвтэж авсан хурандаа Аурелиано Буэндиа түүнийг өршөөгөөч гэж яаж ч гуйсан хэрэгсэхгүй байлаа. Хороохын урьд өдөр Урсула өөрийг нь үймүүлэхийг хориглосон тушаалыг зөрчиж, унтлагынх нь өрөөнд оржээ. Хар хувцас өмссөн, ер бусын сүрлэг тэр бээр уулзсан гурван минутын турш суусангүй «Геринельдог буудна гэдгийг чинь мэдэж байна. Үүнийг болиулах талаар би юу ч хийж чадахгүй. Гэвч нэг зүйлийг сануулж хэлье. Геринельдогийн алагдсан байхыг үзмэгцээ чамайг хаана ч байсан чирч гаргаж ирээд өөрийн гараар тонилгоно гэдгээ өөд болсон аав, ээж хоёрынхоо нэр дурдаж, Хосе Аркадио Буэндиагийн дурсгалыг санаж, эзэн тэнгэрийн нэр барьж тангараглая» гэж хэлээд тасалгаанаас гарахынхаа өмнө хариу хэлэхийг нь хүлээлгүй,

	— Чи гахай сүүлтэй төрсөн хүний хийх байсан юмыг л хийж байна гэж хэлжээ.

	Энэ урт шөнө хурандаа Геринельдо Маркесыг эрт урьдын цагт Амарантагийн ажлын өрөөнд үдэш өнгөрүүлдэг байснаа санаж суухад, хурандаа Аурелиано Буэндиа ганцаардахын битүү хальсыг цаг цагаар элтлэн хагалах гэж оролдож байлаа. Эцэг нь мөс үзүүлэхээр авч явсан тэртээх нэгэн үдшээс хойш хувь зохиолоор ногдсон хамгийн жаргалтай сайхан үе гэвэл урландаа алтан загас хийж байсан үе л ажээ. Гучин хоёр дайн дэгдээж, эрлэгийн элчтэй тохиролцсон бүхнээ зөрчиж, алдрын шивх дотор гахай шиг хөлбөрч байж буюу дөч шахам жил оройтож байж сая л эгэл жирийн амьдралын давуутайг ухаарчээ.

	Үүрээр, цаазаар авахад нэг цаг үлдээд байхад шөнө нойргүй хоносондоо сульдаж гүйцсэн тэр бээр модон дөнгө байдаг өрөөнд орж «Жүжиг дууслаа. Манай согтуучууд чамайг буудчихаагүй дээр явъя» гэж хурандаа Геринельдо Маркест хэлжээ. Хурандаа Геринельдо Маркес жигшиж байгаагаа нууж чадахгүй,

	— Больё оо, Аурелиано. Чамайг биеэ худалдсан хөлсний амьтан болж байгааг харсанд орвол үхсэн минь дээр гэж хариулсанд хурандаа Аурелиано Буэндиа:

	— Чи түүнийг үзэхгүй ээ. Гутлаа өмс, энэ новшийн дайныг дуусгахад минь тусал гэж хэлжээ.

	Тэгж хэлэхдээ тэр бээр дайныг дуусгах нь эхлүүлэхээсээ хавьгүй хэцүү гэдгийг хараахан мэдээгүй байлаа. Босогчдод ашигтай найрамдлын болзол Засгийн газраар гаргуулах гэж жил шахам цуст харгислал үйлдэх, энэ болзлыг хүлээж авах хэрэгтэй гэдгийг өөрийн талынхныг бас нэг жил ятгах хэрэг гарлаа. Ялалтаа худалдаж идэхгүй гэсэн офицеруудынхаа бослогыг даран хүний санаанд багтамгүй цэвдэг авирлаж, тэднийг дахин эсэргүүцүүлэхгүйн тулд дайсны цэргээс тусламж авахаасаа ч цээрлэсэнгүй.

	Насандаа хэзээ ч үүнээс илүү сайн байлдаж байсангүй. Байдал эргэхэд л улс төрийн бодлоготнуудын урвуулаад тавьчихдаг хийсвэр лоозон, урианы төлөө тулалдаагүй, өөрийгөө чөлөөлж авахын төлөө тулалдаж байна гэж бодохоос урам зориг нь хөгждөг байлаа. Урьд ялахын төлөө тэмцэж байгаа хурандаа Геринельдо Маркес түүнийг хэрэггүй ихээр зориг гаргаж байна гэж зэмлэдэг байлаа. «Санаа зоволтгүй ээ. Үхнэ гэдэг бодсон шиг тийм амар юм биш» гээд хурандаа Аурелиано Буэндиа инээмсэглэдэг байлаа. Түүний хувьд бол энэ нь үнэн байлаа. Өөрийн нь үхэх өдөр тэнгэрээс тогтоогдсон гэдэгт итгэж, ингэж итгэсэндээ цагаа болтол үл үхэх далд хүчийг олж, дайн тулалдаанд тохиолдох аюулаас зайлан чадах болоод үүнийхээ хүчээр дайсандаа ялагдаж чаджээ. Ингэж ялагдана гэдэг ялахаас хавьгүй хэцүү тул илүү цус урсгах, илүү олон хүний амь нас сүйтгэх хэрэг гарчээ.

	Хурандаа Аурелиано Буэндиа хорин жил дайн тулалдаан хийх завсартаа гэртээ мундахгүй ирж очиж байсан боловч байнга дагалт цэрэг дагуулан яаруу тэвдүү явдаг, Урсулаг хүртэл түгшээдэг домгийн гэмээр алдрыг олсон зэргээсээ ойр дотнынхоо хүмүүст хүний хүн шиг болчихжээ. Сүүлийн удаа Макондод ирж, гурван явдаг хүүхэндээ, тусгай байшин хөлслөхдөө гуйлган байж гэр орныхонтойгоо үдийн хоол хоёр гурав хамт идэж уулзсан билээ. Сайхан Ремедиос, дайны ид дундуур төрсөн ихэр хоёр хүү түүнийг бараг таньдаггүй байлаа. Залуу насаа алтан загас урлаж өнгөрүүлсэн ах, өөрийгөө хүн төрөлхтнөөс гурван метр тусгаарласан домогт дайнч хоёрыг нэг хүн гэж Амарантагийн сэтгэлд нэг л багтаж өгдөггүй байлаа. Гэвч дайн зогсоох тухай сураг гарахад цөмөөрөө л хурандаа Аурелиано Буэндиаг удахгүй гэртээ ирж дахин ойр дотнынхныхоо хайрыг авсан эгэл жирийн хүн болно гэж бодох болж, эх үр, элбэрэл журмын сэтгэл гэдэг удтал мартагдсан байснаа ер бусын хүчтэйгээр дахин сэргэлээ.

	— Одоо л нэг юм гэртээ эр хүнтэй болох нь гэж Урсула хэлжээ.

	Амаранта түүнийг үүрд алдагдсан байх гэж эхэлж сэжиглэжээ. Дайн зогсоох гэрээ байгуулахаас долоо хоногийн урьд тэр бээр бараа бологчгүйгээр, зөвхөн хоёр хөл нүцгэн цэрэг дагуулан гэртээ ирж цаадуулыгаа жанжны эдлэл хэрэглэлээс үлдсэн эмээл, илжигний тоног, шүлэгтэй хайрцгийг тагтанд хурааж байх зуур Амарантагийн ажлын өрөөний дэргэдүүр гарахдаа дүүгийнхээ дуудахад хэн сэн билээ гэсэн байдалтай харахад нь Амаранта:

	— Би Амаранта байна аа гэж буцаж ирсэнд нь баярлан эелдгээр хэлээд — Харахгүй юу? гэж хар даавуун боодолтой гараа үзүүлжээ. Хурандаа Аурелиано Буэндиа тээр жилийн нэгэн өглөө Макондод хороолгох ял заагаад туугдаж ирэхдээ энэ боодлыг анх харсан шигээ инээмсэглээд,

	—Аймаар юм. Цаг яасан амархан явна вэ! гэж хэлэв.

	Засгийн газрын цэрэг байшингийн дэргэд манаа гаргав. Хурандаа Аурелиано Буэндиа басамжлуулах, доромжлуулахын гутамшгийг үзэхээр нэг болж, биеэ үнэд оруулах гэж дайныг улам сунжруулсан гэсэн зэмтэйгээр буцаж иржээ. Суганы нь шарх дахин буглан, халуурах, даарах хоёроос давжтал чичирнэ. Үүнээс зургаан сарын өмнө Урсула түр найрамдал байгуулах гэж байгааг дуулаад хүүгийнхээ унтлагын өрөөг онгойлгож цэвэрлээд, өнцөг булан бүрийг нь утан ариутгаж, Ремедиосын өгөршсөн хүүхэлдэйнүүдийн дунд насныхаа эцэс болтол тайван сууг гэж боджээ. Гэвч өнгөрсөн хоёр жилд тэр бээр амьдралтай эцсийнхээ дансыг бодоод, өвгөрдгөө өвгөрөөд өнгөрчихсөн байжээ. Урсулагийн туйлын нямбай цэвэрлэсэн урлангийнхаа хажуугаар өнгөрөхдөө цоожинд нь түлхүүр шургуулаастай байгааг ч анзаарсангүй. Он цагийн эргэлтээр орон байшин нь үл ялиг боловч элэг эмтрэм эвдэрснийг, орон гэрийн бараа хараагүй удсан ч, урьдынхаа юмыг нандигнан санадаг сан бол муу ёр гэж сэжиглэхээр хуучирсан байсныг ч ухаарах сөгөө байсангүй. Байшингийнх нь ханын шавар ховхорч, өнцөг буланд нь аалзны шүлс сагсайж, хайтан цэцэг нь тордлогогүй орхигдоод, хаалганы нь энгэсэг шоргоолжинд идүүлж энэх нь хөвдөд баригдсаныг харахдаа дотор нь өмрөх шинж огтхон ч орсонгүй, уйтгар гуниг гэгч юмны муу санаатай тавьсан олон урхины нэгэнд ч орсонгүй. Түүнийг бороо өнгөрөөх гэж түр орж ирсэн хүн шиг гонхонд гутлаа ч тайлаагүй, цуваараа хулдан, хайтан цэцэг дээр борооны дусал шаагин буухыг оройжин харж суусанд Урсула өөрийнх нь дэргэд удахгүй нь гэдгийг мэджээ. «Дахиад л дайтахаар явах юм болов уу? Дайнд явдаггүй юм бол үхэх нь л байна» гэдэг бодол Урсулад сэрхийтэл ороод ирэхэд совин татаж байна гэж боджээ.

	Оройн хоолон дээр бага Аурелиано зөв гараараа талх авч, солгойгоороо халбага авсанд ихрийн өрөөсөн бага Хосе Аркадио солгойгоороо талх, зөвөөрөө халбага авчээ. Тэр хоёрын хөдөлж барих нь ав адилхан байсан нь хоёр ихрийг өөд өөдөөсөө хараад сууж байна гэхээсээ нэгнийх нь дүрс толинд тусаж гэмээр байлаа. Тэр хоёр бие биетэйгээ үйлийн үргүй адилхан гэдгээ мэдсэн тэр өдрөө шинэ ирсэн ахдаа үүнийгээ харуулах гэж зориуд тэгж тогложээ. Гэвч хурандаа Аурелиано Буэндиа юу ч анзаарсангүй. Бодол санаа нь огт өөр юман дээр байсан тул Сайхан Ремедиосыг хоолны өрөөний хажуугаар чармаа шалдан яваад өнгөрөхийг ч харсангүй. Ганц Урсула л бодлыг нь тасалж зүрхлэв.

	— Дахиад дайнд явах гэж байгаа бол өнөө орой бидний ямар байдалтай байгааг тогтоож ав аа гэж хоолны дундуур хэлжээ.

	Сэтгэл хоосорсныг нь бүх хүн амьтны дотроос Урсула цор ганцаараа олж харж чадсаныг хурандаа Аурелиано Буэндиа ойлгоод, гайхсангүй боловч олон жилийн хойно анх удаа нүүрийг нь эгцлэн харваас арьс нь туж үрчлээтэж, шүд нь мөлийн элэгдэж, үс нь өнгөгүй хуурай, харц нь гайхангуй болсон байлаа. «Бутантай буцалсан шөл шалан дээр унах нь» гэж хэлэхэд нь үнэхээр унаад хагарсан тэр өдөр сэтгэлд нь үлдсэн ээжийнхээ дүртэй одоогийн байдлыг жишин бодож үзжээ. Тавь гаруй жил өдөр тутам сэтгэлийн зовлон эдэлж ажлын хүндэд нухлагдан зүтгэж байснаас туж шалбархай, халцархай, эвэр саарь, шарх сорви болсныг нь агшин зуур харж, үүнд нь өрөвдөн хайрламаар байвч огт тэгэхгүй байгаагаа мэджээ. Тэгэхэд нь зүрхний угт өрөвч зөөлөн сэтгэлээс нь юу үлдэж вэ гэж эцсийн удаа хүчлэн хайсан боловч юу ч олж чадсангүй. Эрт урьдын цагт сан бол өөрөөс нь Урсулагийнхтай адил үнэр гарахад үгүйдээ гэхэд ичмээр ч юм шиг болж, ээжийгээ байн байн боддог байжээ. Гэтэл дайнд энэ бүхэн алга болсон байлаа. Тэр ч байтугай гэргий Ремедиос нь охин нь болох насны танихгүй эмэгтэйн байдлаар бүдэг бадаг санагдах ажээ. Энгэр зөрүүлээд өнгөрсөн өөрийн нь үрийг далайн эргээр нэг тараасан өдий төдий эмэгтэйчүүдийн дотроос сэтгэлд хоногшин хоцорсон нь үгүй ажээ. Ихэвчлэн тэд харанхуй болсон хойно орж ирээд, үүр цайхаас өмнө явах тул, маргааш нь хамаг бие нь алдарсан байдгаас биш, санаанд үлдэх юм байдаггүй байлаа. Он цаг, олон дайнд улирч балраагүй нэг юм гэвэл хүүхэд байхдаа, Хосе Аркадио ахтайгаа аминчирхан нийлдэг байсан нь л ажээ. Гэхдээ түүнд хайртай байсангүй.

	— Уучлаарай. Дайн л ганц аллаа гэж Урсулагийн дээр хэлсний дараа гэмшингүй өгүүлжээ.

	Маргааш нь энэ ертөнцөд шороо хөдөлгөж явсантай холбоотой бүхнийг устгав. Урланд өөртэйгөө холбоогүй юманд л гар хүрсэнгүй, хувцсаа дагуул нартаа бэлэглэж, Пруденсио Агилярыг алсан жадаа эцгийнхээ их л гэмшингүй булсан шиг гадаа зэвсгээ мөн л тэгж булав. Цорын ганц сумтай гар буугаа л авч үлдлээ. Урсула хөндлөнгөөс нь огт оролцсонгүй, гагцхүү зочдын өрөөндөө мөнхийн зул гэрэлтүүлж байдаг Ремедиосийн зургийг авах гэхэд нь л авхуулсангүй. «Энэ зураг чиний юм биш ээ. Энэ бол манай гэрийн шүтээн» гэж хэлжээ. Дайн зогсоох гэрээнд гарын үсэг зурахын өмнө, гэрт хурандаа Аурелиано Буэндиагийн гэж хэлэхээр бараг ганц ч юм байхгүй болсонд авдартай шүлгээ талхны газар Санта Софи де ла Пьедадыг гал түлэх гэж байхад нь авчирч,

	— Наадхаараа гал ноцоочих. Хуучин новш сайн шатна гэж баахан боодолтой шарласан цаас түүнд сарвайжээ.

	Дуугай номой, тэр ч байтугай хүүхдийнхээ үгнээс зөрдөггүй Санта Софи де ла Пьедад нэг л хориотой юм хийлгэх гэж байгаа юм шиг санагдаад болохгүйд,

	— Энэ чухал бичиг үү? гэж асуусанд хурандаа:

	— Үгүй ээ. Ийм юмыг хувьдаа л бичдэг юм гэж хариулбал

	— Тэгвэл та өөрөө шатаа л даа гэжээ.

	Хурандаа Аурелиано Буэндиа цаасыг шатааснаар барахгүй авдрыг сүхээр эвдэн, галд хийв. Үүнээс хэдэн цагийн өмнө Пилар Тернера өөрийг нь эргэж иржээ. Олон жил уулзаагүй хурандаа Аурелиано Буэндиа түүний хөгширсөн, таргалсанд, инээд нь урьдынх шиг хангинахаа больсонд гайхаж, тэгэхдээ хөзрөөр мэргэлэхдээ хэчнээн гаргууд болсныг гайхжээ. Хурандаа өөрийнх нь мандаж явахад «Амаа л мэдэж яваарай» гэж Пилар Тернерагийн хэлсэн нь төөрөг зурагтай нь гайхалтай тохирсныг санаж билээ. Пилар Тернератай уулзсаны дараагаар удалгүй шархны нь идээг авсан хувийн эмчээсээ нэг их сэжиг авхуулалгүйгээр «Зүрх хаана байдгийг зааж өгөөч» гэсэнд нь эмч иодтой хөвөнгөөр цээжин дээр нь дугуйлан зурж өгчээ.

	Дайн зогсоох гэрээнд гарын үсэг зурах мягмар гарагт бороотой хүйтэн байлаа. Хурандаа Аурелиано Буэндиа урьд ихэвчлэн таван цагт орж ирдэг байснаараа эрт ирж, чихэргүй кофе уухад «Чи яг ийм өдөр төрж билээ. Нүдээ хараастай гарахад чинь цөмөөрөө цочсон сон» гэж Урсула хэлэв. Гэвч тэр бээр жагсан явах цэргийн хөлийн чимээ, бүрээний дохио өгөх, өглөө эртийн нам гүмд тод сонстох огцом тушаал өгөх дууг чагнаж байсан учир Урсулагийн хэлснийг анзаарсангүй. Өдий одон жил дайтахдаа хурандаа Аурелиано Буэндиа ийм дуунд дассан баймаар боловч залуудаа нүцгэн хүүхэн анх харсан шигээ өвдөг нь сулран чичирчээ. Тэгэхэд тэр хүүхэнтэй суусан бол дайн тулаан гэж явах ч үгүй, алдар нэрийг олох ч үгүй, ердөө л нэргүй гар урлалч, жаргалтай мал л явах сан гэж уйтгарын торонд орооцолдон байхдаа бүр түүрхэн боджээ. Өчнөөн жил өнгөрсөн хойно гэнэт ингэж урьдын явдлыг санагалзахдаа өглөөнийхөө цайг уух дур гутжээ. Өглөөний зургаан цагт хурандаа Геринельдо Маркесийг босогчийн хэдэн офицертой хамт ирэхэд хурандаа Аурелиано Буэндиа дуугүй дээрээ дуугүй, бодлогошронгуй дээрээ бодлогошронгуй, ганцаардмал дээрээ ганцаардмал болсон байлаа. Урсула түүнд шинэ цув нөмрүүлэх гэж оролдож, «Засгийн газрынхан юу гэж бодох юм бэ. Чамайг бууж өгөөд цув авах ч мөнгөгүй болж гэнэ шүү дээ» гэж ятгажээ. Хаалган дээр очоод бороо асгарч байгааг үзэхдээ эцгийнхээ хуучин эсгий бүрхийг өмсөхөөр болов.

	— Аурелиано, тэнд хэцүү байвал ээжийгээ санаарай, за юу гэж эх нь гуйлаа.

	Хурандаа Аурелиано Буэндиа хөндийхөн инээмсэглэж, хуруугаа гозойлгон гараа өргөөд, ганц үг дуугаралгүй босго алхан гарч хот дундуур амьтанд зануулахдаа зануулж, загнуулахдаа загнуулж, зүхүүлэхдээ зүхүүлсээр явжээ. Урсула хаалгаа түгжээд, насны хэмжээ гүйцтэл дахиж онгойлгохгүй гэж шийдэв. «Эмэгтэйчүүдийнхээ энэ сүмд цоожтой насаа баръя. Үхэж байвч энэ муусайн амьтдын бах тавыг хангаж, нулимсаа үзүүлэхгүй» гэж боджээ. Хүүгийнх нь юмнаас юу үлдэж вэ гэж хайсан боловч хүний урамд ганц ч ширхэг юм олсонгүй.

	Бууж өгөх ёслол Макондогоос хорин километрийн тэртээ аварга том сейбо модны доор болж, түүний дэргэд хожим нь Неерланди хот байгуулж билээ. Борооноор үймсэн тагтаан сүрэг шиг цагаан хувцастай шааг шууг гэсэн баахан гэлэнмаа нар засгийн газар, намын төлөөлөгч, босогчдын төлөөлөгч, зэр зэвсгээ хураалгах бүрэн эрхт төлөөлөгчийг үйлчилж байлаа. Хурандаа Аурелиано Буэндиа үс нь халцарсан балиар луусаар ирэв. Сахал самбайгаа ч хусаагүй, бугласан шархандаа зовохоосоо илүү булт мөрөөдлөө баларсныг ойлгохдоо шаналж байлаа. Учир нь хамаг найдвар тасарч, хүрсэн алдар цуу, хүсэх нэр төр ч нохойн замаар оржээ. Дайн зогсоох гэрээнд гарын үсэг зурж байгаа нь эмгэнэлтэй явдал мөний учир түүний хүссэнээр хөгжим дуугаргах, бүрээ татах, хонх цохих, уухай хашхирах болон баяр баясгалангийн ямар ч байдал үзүүлэхийг хоригложээ.

	Гэрээ байгуулах ажиллагаа нь гарын үсэг зурах төдий үргэлжлэв. Төлөөлөгч нар хуучирч муудсан циркийн асрын голд энгийн модон ширээнээ сууж, хурандаа Аурелиано Буэндиаг үнэнч офицерууд тойрон зогсож байлаа. Гарын үсэг зурахын өмнө улсын ерөнхийлөгчийн бие төлөөлөгч бууж өгсөн тухай акт унших гэсэн боловч хурандаа Аурелиано Буэндиа эсэргүүцэж «Албархаж цаг үрээд яах вэ» гээд бичгийг уншилгүй гарын үсэг зурахаар бэлтгэв. Гэтэл нэг офицер нь асрын нозоором нам гүмийг эвдэж,

	— Хурандаа, биднийг нигүүлсэж, түрүүлэн үсгээ бүү зур аа гэж хэлжээ.

	Хурандаа Аурелиано Буэндиа зөвшөөрөв. Үзэг цаасан дээр чахрах байдлаар нь тийм үсэг бичиж байна гэж танигдахаар нам гүмийн дунд баримт бичиг ширээ тойроод ирэхэд хамгийн эхний хэсэг онгорхой үлджээ. Хурандаа Аурелиано Буэндиа түүнийг бөглөх ёстой.

	Тэгтэл нэг офицер:

	— Хурандаа, нэрээ авч гарах боломж танд бас байна шүү!гэж хэлжээ.

	Хурандаа Аурелиано Буэндиа царайгаа ч хувилгасангүй баримт бичгийн өнгөн хувь дээр гарын үсэг зурав. Тэгээд сүүлийн хувь дээр гарын үсэг зурж амжаагүй байтал босогч цэргийн нэгэн офицер хоёр авдар ачсан луус хөтөлсөөр асарт орж иржээ. Шинэ ирсэн хүн хэчнээн залуу боловч хэрсүү чанга байдалтай ажээ. Тэр бол Макондо тойргийн босогчдын сангийн нярав байлаа. Тэр офицер харангадаж үхэх гэж байгаа луусаа чирэх нь холгүй, зургаан өдөр зүтгэж байж амжиж иржээ. Тэр бээр илжигнээс авдрыг туйлын болгоомжтой буулган онгойлгоод, далан хоёр алтан тоосгыг ширээн дээр нэг нэгээр нь хураав. Энэ их хөрөнгийг цөмөөрөө мартсан байжээ. Сүүлийн жилд төв командлал задран, хувьсгал нь мувьсгал болж толгойлогчид нь цус урсган өрсөлдсөөр нийтээр эх толгойгүй юм болоод, гулууз болгон цутгаж дээрээс нь шавардсан босогчдын алт хариуцаж харах эзэнгүй, харж хамгаалах харуулгүй үлджээ. Хурандаа Аурелино Буэндиа далан хоёр алтан тоосгыг бууж өгөх баримтад оруулж, ямар ч яриа хөөрөөгүйгээр гарын үсэг зурав. Сульдаж ядарсан залуу офицер чихрийн шүүсний алтлаг өнгөтэй том нүдээрээ нүдийг нь харан зогссоор байсанд,

	— Өөр юу гээ вэ? гэж хурандаа Аурелиано Буэндиа асуусанд цаадах нь шүдээ зууж,

	— Надад хүлээж авлаа гэсэн баримт өг гэжээ.

	Хурандаа Аурелиано Буэндиа баримтыг өөрийн биеэр өглөө. Тэгээд хандмаа нарын өгсөн аяга нимбэгийн шүүс ууж, жигнэмгийн хэлтэрхий идээд, өөрийг нь амруулахаар бэлтгэсэн аяны майханд ороод цамцаа тайлж, ор сандайлан суугаад, өөрийнхөө эмчийн иодоор цээжин дээр нь зурж өгсөн дугуй руу өдрийн гурван цаг арван таван минутад буудаж орхивой. Яг энэ үед Урсула зуухан дээр хөөрүүлэхээр тавьсан хоовонтой сүүнийхээ тагийг сөхвөл сүү нь буцлаагүй байсанд гайхан үзтэл дотор нь өт язганаж байсанд,

	— Аурелианог алчхаж! гэж дуу алджээ.

	Ганцаараа байсаар сурчихсан зангаараа гадагш гарвал бороонд норж, үхсэн үеийнхнээсээ хавьгүй өвгөрсөн нөхөр нь уйтгарлан суугаа үзэгдлээ. «Хүү чинь хорлогджээ. Хэн ч нүдийг нь аниулах гэж санаа тавьсангүй» гэж Урсула ярив.

	Шөнө Урсула од харвах лугаа адил тэнгэрт дугуй дугуй улбар туяа зурайж байхыг нулимс бүрхсэн нүдээр хараад үхэхийн ёр гэж санажээ. Хурандаа Аурелиано Буэндиаг цусанд барилдан дэрийсэн цуванд хулдаастай авчрахад Урсула туулайн бөөр модны доор нөхрийнхөө өвдгийг түшин уйлсаар байжээ. Аурелианогийн хараастай нүд нь галзуу юм шиг гялалзаж байлаа.

	Нэвт гарсан сум аминд нь аюулгүй, цэвэрхэн бөгөөд шулуухан учир эмч иод шингээсэн утас хэнхдэг рүү ядах юмгүй шургуулаад, нуруугаар нь гаргаад иржээ. «Энэ бол миний нээлтийн дээж. Нэг ч амин судас дайралгүйгээр сум гарч болох цорын ганц газар энэ» гэж сэтгэл хангалуун хэлжээ. Хурандаа Аурелиано Буэндиа өөрийг нь өрөвдөн хойдохын зам мөрийг нь тэнгэрт даатгах гуниг дүүрэн тамалга уншиж байгаа гэлэнмаа нар тойрчихсон байгааг хараад, анх санаснаараа ам руугаа буудах минь яалаа, мэргийг нь оноогүй хэмээн Пилар Тернераг хэрэггүй даажигнах гэлээ гэж амаа барьжээ.

	— Жаахан ч эрх мэдэлтэй байсан бол таныг үг өчиггүй буудаж орхих сон. Таныг амийг минь аварлаа гэж биш, амьтны элэг доог болголоо гэж тэр шүү гэж эмчид хэлжээ.

	Амиа хорлох гэснээрээ хэдхэн цагийн дотор хурандаа Аурелиано Буэндиа урьдын сайн нэрээ олж авав. Алтан тоосгоор барьсан тасалгаанд суух гэж дайнд урвасан гэсэн цуу тараагчид түүний амиа тэвчих гэснийг ариун явдал гэж үзэж, зовсон хүн гэж хэлэлцэх боллоо. Улсын ерөнхийлөгчийн шагнасан Хүндэтгэлийн одонг хурандаагийн авахгүй гэсний нь дараа улайран эсэргүүцэгчид ч түүн дээр ирж, гэрээний болзлыг хүлээж авахаа болиод, шинэ дайн эхлэхийг гуйж байлаа. Урьдын гэмээ цагаатгах гэж ирүүлсэн бэлэг сэлтээр байшин нь дүүрлээ. Урьдын зэвсэг нэгт нөхдийнхөө хожуухан ч гэсэн ийнхүү дэмжсэнд сэтгэл хөдөлсөн хурандаа Аурелиано Буэндиа тэдний хүссэнийг биелүүлэхэд болох юм гэж үзэж байлаа. Нэг үе тэр бээр шинэ дайн үүсгэх өдрийн бодол шөнийн зүүд болж, тэр ч байтугай хурандаа Геринельдо Маркес дайн зарлах шалтаг л гарахыг л харж байна уу даа гэж боджээ. Нээрээ ч шалтаг гарав. Улсын ерөнхийлөгч дайнд оролцсон либерал, консервативчуудын хэргийг тусгай комиссоор нэг бүрчлэн авч үзэж, конгрессоор төсвийн тухай хууль батлуулахаас нааш тэдэнд цэргийн тэтгэвэр олгохоос цааргалав. Хурандаа Аурелиано Буэндиа «Энэ бол цадиггүй явдал. Тэр тэтгэврийг хүлээх юм бол нас гүйцэхгүй» хэмээн аянга буулгаж байлаа. Илаарьшиж байх үед нь Урсулагийн худалдан авч өгсөн ганхуур сандлаас анх босож, өрөөн дотуураа цааш нааш алхсаар ерөнхийлөгчид өргөх шазруун айлтгалыг хэлж өгч бичүүлжээ. Хэзээ ч хэвлэгдээгүй энэ цахилгаан утсандаа тэр бээр Неерландын гэрээний болзлыг зөрчлөө гэж ерөнхийлөгчийг зэмлээд, ойрын хоёр долоо хоногт тэтгэмжийн асуудлыг шийдвэрлэхгүй бол үхэх сэхэхээ үзэн дайтна гэж далайлгажээ. Түүний шаардсан нь туйлын шударга байсан тул дайнд оролцсон консерватив намынхан ч дэмжинэ гэж найдаж болохоор байлаа. Гэвч засгийн газар хариу өгөхийн оронд хурандааг хамгаалах нэрийдлээр гэрийнх нь дэргэдэх хамгаалалтыг нэмэгдүүлж, түүн дээр хүн оруулахыг хориглов. Засгийн газар өөртөө аюултай босогчдын бусад дарга нарын талаар ч иймэрхүү арга хэмжээг юмыг яаж мэдэх вэ гэж авчээ. Ажиллагааг шуурхай, эрчимтэй бөгөөд амжилттай явуулсан тул гэрээ байгуулснаас хойш хоёр сар болоод хурандаа Аурелиано Буэндиаг хөл дээрээ бүрэн босох үед хамгийн итгэлтэй шадар туслагч нар нь нэг бол алагдаж, үгүй бол нутаг заагдаж, эсвэл засгийн газарт зүтгэх болсон байлаа.

	
Арван хоёрдугаар сард Аурелиано Буэндиа унтлагын өрөөнөөс гараад, дайн хийнэ гэж санасны гарз гэдгийг дор нь ойлгожээ. Урсула насандаа байшгүй хөнгөн шингэн хөдөлж бүх байшингаа дахин шинэчлэв. Хүүг нь амьд үлдсэн гэж хэлсэн тэр өдөр тэр бээр «Миний ямар хүн болохыг одоо тэд мэднэ ээ, гайгүй! Энэ галзуугийн байшин шиг гоё, зочломтгой нэг ч айл байхгүй болно» гэж хэлжээ. Тэр байшингаа угаалгаж будуулан тавилгаа сольж, цэцэрлэгээ додомдож, шинэ цэцэг суулгаж, бүх хаалга цонхоо цэлийтэл дэлгэж, зуны нүд гялбам гэрлийг унтлагын өрөөнд хүртэл оруулжээ. Тэгээд давхацсан олон гашуудлыг тайлсныг бүхэнд дуулгаж, өөрөө хуучин хар палаажаа тайлж, залуу хүн шиг гоёжээ. Гэрт оньст хуурын хөгжилтэй аялгуу дахин сонстох боллоо. Амарантад үүнийг сонсгоход нь Пьетро Креспийн үдшийн бүрийд ханхлах жүрүр, лаваандын үнэр санагдаж, ганьхарсан зүрхний нь угт дахин хорсол, тэгэхдээ улирах цагийн эрхэнд цэвэршиж, гайгүй болсон хорсол зангирчээ. Нэг орой Урсула зочдынхоо өрөөг цэвэрлэж байгаад, байшинг хамгаалж байгаа нэг цэргээс элбэлцэхийг гуйжээ. Дарга нь болох залуу офицер хамжилцах болов. Урсула шөнийн хоногоор шинэ шинэ юм тэднээр хийлгэх болов. Мөн хоол идүүлж, гутал хувцас өгч, тэдэнд бичиг үсэг заах болов. Хожим нь засгийн газар харуул гаргахаа зогсооход нэг цэрэг гэрт үлдэж, Урсулад олон жил ажил хийж өгч билээ. Сайхан Ремедиосын хайхраагүйд ухаан тавьсан залуу офицер шинэ жилийн үүрээр цонхны нь доор үхсэн хэвтэж байлаа.

	 

	* * *

	 

	Олон жилийн хойно Бага Аурелиано үхэх өдрөө хүлээж байхдаа зургаадугаар сарын тэр нэгэн бороотой өдөр ууган хүүгээ харах гэж унтлагын өрөөнд орсноо санаж билээ. Хүү нь Буэндиагийнхны удам гэхээргүй чөргөр уйланхай, боловч эцэг нь ямар нэр өгөхийг бодож цөхсөнгүй:

	— Хосе Аркадио гэж нэр өгнө гэжээ.

	Жилийн өмнө суусан сайхан хүүхэн Фернанда дель Карпио нөхрийнхөө хэлснээс зөрсөнгүй. Харин Урсула л сэтгэл тавгүй болсноо нууж чадсангүй. Энэ гэр бүлийн удаан түүхийн туршид нэг нэрийг ахин дахин өгснөөс Урсула нэг юмыг орой руугаа ортол ойлгосон нь юу вэ гэвэл бүх Аурелиано зожиг, хурц ухаантай байхад бүх Хосе Аркадио огцом түргэн, овсгоо сүйхээтэй, эмгэнэлтэй тавилантай улс байлаа. Гагцхүү Бага Хосе Аркадио, Бага Аурелиано нар л тэдгээрийн аль алинд нь орохгүй байлаа. Багадаа тэр хоёр үйлийн үргүй адилхан, хоёул өрмийн өт шиг цовхчсон хүүхдүүд байсан тул Санта Софи де ла Пьедад өөрөө хүртэл тэднийг ялгадаггүй байлаа. Угаалгынх нь өдөр Амаранта нэр нэрийг нь цохисон бугуйвч бугуйнд нь зүүж, өөр өөр өнгөтэй бариувч өмсүүлж, бариувч дээр нь нэрийнх нь эхний үсгийг шаглаж өгсөн боловч ихэр хоёр сургуульд явдаг болохдоо хувцас бугуйвчаа, тэр ч байтугай нэрээ сольдог бачтай болжээ. Мельчор Эскалона багш нь ногоон цамцаар нь Бага Хосе Аркадио гэж таньдаг боловч ногоон цамцтай жаал хүүгийн гарт «Бага Аурелиано» гэсэн нэртэй бугуйвч байгааг, цагаан цамцтай жаал гартаа «Бага Хосе Аркадио» гэсэн бугуйвчтай атлаа өөрийгөө Бага Аурелиано гэж зүтгэж байгааг үзээд барьц алдаж гүйцжээ. Түүнээс хойш хэн ч алин болохыг эндүүрэлгүйгээр хэлж чадахаа больжээ. Тэр ч байтугай том болохдоо огт өөр өөр болсон боловч Урсула тэднийг хувцсаа сольж өмсөн амьтны толгой эргүүлэн наадаж байхдаа өөрсдөө самуураагүй байгаа даа гэж өөрөөсөө асуудаг байлаа. Ихэр хоёр цээнд хүртлээ зэрэг ажилладаг хос оньс аятай байлаа. Хоёул зэрэг сэрнэ, нүүр гараа угаах болоход хоёул зэрэг угаах гэнэ, нэг нь өвдөхөд нөгөө нь тэр өвчнөөр заавал өвдөнө, тэр ч байтугай адилхан зүүд зүүдэлнэ. Хөвгүүдийг зүггүйтэх гэхдээ л бие биеэ, дуурайж байна гэж гэрийнхэн нь бултаараа бодоод, Санта Софи де ла Пьедадыг тэр хоёрын нэгэнд нимбэгтэй ус өгтөл үнэн учрыг огт тухайлахгүй байжээ. Тэгэхэд яасан бэ гэвэл нэг нь тэр ундааг дөнгөж амстал нөгөө нь «Наадах чинь амтгүй юм» гэжээ. Санта Софи де ла Пьедад нээрээ аяганд чихэр хийхээ мартсан байж, үүнийгээ Урсулад хэлжээ. «Цаадуул чинь цөмөөрөө адилхан, төрөхийн галзуу юм» гээд Урсула огт тоосонгүй. Он жил өнгөрөхөд улам ч учир нь олдохоо байжээ. Хувцсаа сольж наадсаны дараа Бага Аурелиано гэж нэршсэн хүү Хосе Аркадио Буэндиа өвөө шигээ булиа эр болж, бага Хосе Аркадио нэртэй болсон нь хурандаа Аурелиано Буэндиа шиг туранхай болж, ихэр хоёрт дундын гэмээр ганц юм байсан нь тэднийхэнд байдаг ганцаардангуй байдал ажээ. Чухамхүү нуруу туруу, нэр ус, зан байдал тохирохгүй байгаагаас нь Урсула ихэр хоёрыг багадаа нэрээ самуурчихсан юм болов уу гэж бодсон байж болох юм.

	Дайны ид дундуур тэр хоёрын гол ялгаа харагдав. Бага Хосе Аркадио «Хүнийг яаж бууддагийг үзүүлээч» гэж хурандаа Геринельдо Маркесаас гуйжээ. Урсула хориглосон боловч Маркес түүнд үзүүлжээ. Гэтэл Бага Аурелиано хүн цаазалж байгааг харна гэхээс хирдхийн цочиж гэртээ байхыг илүүд үздэг байлаа. Арван хоёртой болохдоо Урсулагаас цоожтой өрөөнд юу байгааг асуужээ. «Бичиг цаас л бий. Мелькиадесийн ном, насныхаа сүүлийн хэдэн жилд зохиосон хачирхалтай тэмдэглэл байгаа» гэж Урсулагийн хариулсанд Бага Аурелиано сэтгэл ханахын оронд улам сонь гозолзон өөд уруугүй шалсаар байж, юм огт сандаахгүй гэж ам өчиг өгч Урсулагаас түлхүүрийг авчээ. Мелькиадесийн хүүрийг гаргаснаас хойш тэр тасалгаанд хэн ч орсонгүй, хаалганд нь дүүжилсэн цоожны өргөс сэлт зэврээд барьцалдсан мэт санагдана. Гэвч Бага Аурелианог цонхыг нээхэд өдөр бүр нарны гэрэл орж байсан юм шиг өөрөө цэлсхийн, өлөн шороо, аалзны шүлс өчүүхэн ч байхгүй, Мелькиадесийг оршуулсан өдрөөс ч цэвэр цэмцгэр байж, нагванд нь бэх дундраагүй дүүрэн, огт зэврээгүй төмөр гадар нь гялтганан, Хосе Аркадио Буэндиагийн мөнгөн ус хайлуулсан хөөрөгт гал ноцоостой чигээрээ байж байлаа. Он удсанаас үрчийн, наранд борлосон хүний арьс шиг шарласан даавуунд боолттой ном тавиур дээр өрөөстэй, басхүү гар бичмэл бүв бүтнээрээ тавиастай байлаа. Өрөө олон жил цоожтой байсан боловч агаар нь бусад өрөөнөөс цэвэр байх шиг санагдах ажээ. Хэдэн долоо хоногийн дараа ч бүх юм яв янзаараа байж. Урсула шалыг нь угаахаар хувинтай ус сойзтой ирвэл үнэндээ хийх юм байсангүй. Бага Аурелиано нэг ном шагайгаад суучихсан байлаа. Жаал хүү тэр хавтасгүй номынхоо нэрийг мэдэхгүй боловч нэг эмэгтэй дан цагаан будаа идэж, тэгэхдээ ширхэг бүрийг нь хоёр алтан савхаар авч иддэг тухай, бас нэг загасчин хөршөөсөө торны живүүр зээлж аваад шанд нь загас өгсөнд гэдэснээс нь асар том очир алмаас гарсан тухай, юу санасан есөн хүсэл биелүүлдэг дэнлүү, нисдэг хивсний тухай өгүүлснийг нэгд нэгэнгүй амтархан уншиж байлаа. Гайхаж хоцорсон хүү Урсулагаас тэр бүхний үнэн эсэхийг асуусанд тэр «Үнээн, олон жилийн өмнө цыган нар Макондад шидэт дэнлүү, нисдэг цийрс авчирсан» гэж хариулж,

	— Ертөнц мөхөх тийшээ хандаж байна. Тийм юм дахиад дайралдахгүй гэж санаа алджээ.

	Номын хуудас дутуугаас олон өгүүллэг хагас байсан боловч бүхэлд нь уншиж дуусаад гар бичмэлийг тайлах гэж зорив. Энэ нь барж идэхгүй хоол байлаа. Үсэг нь дан дээр хатаахаар тавьсан дотуур хувцас аятай бөгөөд жирийн бичиг гэхээсээ дууны ноот гэмээр ажээ. Нэгэн халуун үдээр Бага Аурелиано гар бичмэлийг шимтэн үзэж суутал өрөөнд нь хүн байгааг мэдэв. Гэрэл тусах дөрвөлжин цонхны дэргэд Мелькиадес өвдөг дээрээ гараа зөрүүлээд сууж байлаа. Нас дөч хэтрээгүй харагдаж байлаа. Эртний мөнөөхөн хантааз, хэрээний далавч шиг хүрээтэй бүрх өмссөн агаад хөлс нь цонхигор шанааг нь дагаад хайлсан өөх шиг урсах ажээ. Аурелиано, Хосе Аркадио хоёрын хүүхэд байхдаа харсан яг тэр байдалтай байжээ. Мелькиадесийг тэднийхэн үе дамжуулан дурсаж ирсэн, Бага Аурелиано өвөөгөөсөө олж дуулсан болохоор дор нь таньж,

	— Сайн байна уу гэж хэлэхэд Мелькиадес: 

	— Сайн, сайн байна уу, залуу минь гэжээ.

	Түүнээс хойш хэдэн жилийн турш тэр хоёр орой болгон шахам уулздаг байлаа. Мелькиадес ертөнцийн тухай жаал хүүд ярьж, хуучирсан ухаанаа түүнд заах гэж оролдсон боловч гар бичмэлээ тайлбарлахаас дургүйлхэж, «Зуун жил болохоос нааш гар бичмэлд юу байгааг хэн ч мэдэх ёсгүй» гэж хэлжээ. Бага Аурелиано ингэж уулздагаа тас нуудаг байлаа. Нэг удаа Урсула түүнийг яг Мелькиадестэй байж байтал нь орж ирсэнд Аурелиано ингэж амьхнаараа байдаг нь баларчээ гэж айсан боловч Урсула цыганыг олж харсангүй.

	— Хэнтэй яриад байна вэ? гэж түүний асуусанд Бага Аурелиано:

	— Хэнтэй ч яриагүй ээ гэж хариулав.

	— Элэнц эцэг чинь ийм хүн байж билээ. Бас л ганцаараа яриад байдаг байсан сан.

	Энэ зуур Бага Хосе Аркадио хүн буудаж алж байгааг үзэх гэсэн санаандаа хүрчээ. Зургаан буу зэрэг нирхийж, хөх гал манасхийн, цуурай нь ууланд хадаж, цаазлуулж байгаа хүн гунигтайяа инээмсэглэн, самгардангуй харж байсныг, цамц нь цус болсон боловч зогссоор, шонгоос салгаж, дүүрэн шохойтой том авсанд хийж байхад инээмсэглэсээр байсныг насан туршаа мартахгүй. «Амьд байна. Амьд байхад нь оршуулж байна» гэж Бага Хосе Аркадио боджээ. Жаад хүү үүнээс жигшиж, тэр цагаас хойш дайн, цэргийн гэсэн юм бүрийг үзэн ядаж, тэгэхдээ хүнийг цаазаар авдаг гэж үзэн ядсангүй, буудуулсан хүнийг амьдаар нь оршуулдаг аймаар заншилтайд нь үзэн яджээ. Бага Хосе Аркадио сүмийн гонхонд хонх цохиж, Хонхилдог цээжний оронд ирсэн Антонио Исабель ламд тусалж, хурал хурах, сүмийн хашаанд зодооч тахиа маллахад нь хамжилцдаг болсныг хэн ч анзаарсангүй. Хөвгүүн үүнийгээ мэдэгдээд, хурандаа Геринельдо Маркест журамт либералын жигшин үзэх ажил хийлээ гэж зад загнуулахдаа «Би консерватив үзэлтэй ч болчихсон юм шиг санагдах юм даа» гэж хариулжээ. Өөрийнхөө ийм төөрөгтэй гэдэгт итгэж байлаа. Хурандаа Геринельдо Маркесийн түүнд дургүй байгаагаа хэлэхэд Урсула:

	— Юун ашгүй юм! гэж жичийгээ магтаад, Ядахдаа энэ маань санваар хүртвэл эзэн тэнгэр манайхыг буяны мөрт оруулж юуны магад гэж хэлжээ.

	Антонио Исабель лам шавьдаа хишиг хүртээх гэж байна гэж Урсула дуулав. Ламтан тахианы хүзүүний үсийг хусангаа түүнд тэнгэрийн сургаалын хураангуйг зааж, эм тахиаг үүрэнд өндгөн дээр хэвтүүлэх зуураа эзэн тэнгэр хүнийг бүтээснийхээ хойд өдөр л дэгдээхийг өндөг дотор бойжуулах болсны учрыг энгийн жишээгээр тайлбарлаж өгчээ. Байдлаас үзэхэд тэгэхэд Антонио Падре лам зөнөж эхлэн, хэдэн жилийн хойно бүр мунаж хоцроод, «Чөтгөр тэнгэрт тэсэргүүлэн дийлээд тэнгэрийн суудалд залран, сэрэмж муутныг торондоо оруулах гэхдээ өөрийнхөө хэн болохыг нуусан бололтой» гэж хэлжээ. Бага Хосе Аркадио ийм зүрхтэй багшаар ном заалгасан учир хэдхэн сарын дотор чөтгөрийн толгойг эргүүлэх шашны нарийн ухааныг мэддэг болсон төдийгүй азарган тахиа зодолдуулах мэргэжилтэн болжээ. Тэгээд тэр тахиачин боллоо. Түүнийг шувууныхаа сайныг авч анх гэртээ ирэхэд Урсула «Наадуулыгаа өөр газар аваач. Тахианаас болж манайхан амссан зовлон багадаагүй» гэж загнажээ. Бага Хосе Аркадио үг зөрөлгүй, шувуугаа авч явсан боловч Пилар Тернерагийнд сургуулилуулах болж, Пилар Тернера ч ачаа хажуудаа байлгах гэхдээ дураар нь тавьжээ. Удалгүй Бага Хосе Аркадио тахианы зодоонд Антонио Исабель ламын зааж өгсөн заль мэхийг овсгоотой хэрэглэж, шувуугаа олон болгоход төдийгүй эр хүнийхээ хэрэгцээг хангахад хүрэлцэхээр их мөнгө олох болов. Тэр үед Урсула, Бага Хосе Аркадиог ихрийн нь өрөөсөнтэй жишиж, яг адилхан байсан хоёр хүүхэд ийм өөр өөр болчих гэж байх уу гэж гайхаш тасарч байлаа. Гэвч хөгшин түүнийг эргэцүүлэн удтал тархиа гашилгах хэрэг гарсангүй, учир нь төдхөн Бага Аурелиано ч залхуу, задгай болж эхлэв. Мелькиадесийн өрөөнд ном бясалгаж байхдаа хурандаа Аурелиано Буэндиагийн залуугийнх шиг зожиг, дотроо юм бодсон хүн байлаа. Гэвч Неерландын гэрээ байгуулахын өмнөхөн нэгэн санаандгүй явдлаас болж тэр бээр аглагийн өрөөнөөсөө гарч амьдралтай нүүр тулгарч билээ. Найраг баян хуурын хонжвор сугалааны пиу худалдаж байсан залуу хүүхэн түүнтэй гэнэт танимхайран мэндэлжээ. Өөрийг нь ихрийн нь өрөөсөнтэй урьд ихээхэн андуурдаг байсан тул түүнд нэг их гайхсангүй. Бүсгүй өөрийнх нь сэтгэлийг татах гэж уйлагнаж байхад ч, дагуулаад өрөөндөө авчрахад ч эндүүрснийг нь хэлээгүй билээ. Анх ингэж уулзсанаас хойш хүүхэн түүнд учиргүй дасаж, баян хуурыг түүгээр авхуулах гэж тэр ч байтугай пиуг түүнд тааруулжээ. Хоёр долоо хоноод Бага Аурелиано нэг хүн гэж хүүхний андууран өөртэй нь болоод ихрийнх нь өрөөсөнтэй ээлжлэн нийлж байгааг мэдэхдээ учраа ололцох гэсэнгүй, харин ч үнэнийг тас нууж байлаа. Мелькиадесийн өрөөгөөр шагайхаа болив. Гашуудал тайлаагүй байсны улмаас гэрт хөгжим дуугарахыг хориглосны дээр Хүмүүн Франсискогийн шийрийг хатаагч хэрмэл хөгжимчдийн зэмсэг хэмээн найраг баян хуурыг үзэж байсан Урсулагийн үглэхийг ч хайхрахгүй баян хуураа сонсголоороо дарж сурах гэж гадаа өнжих болжээ. Тэгж, тэгж Бага Аурелиано сайн хуурч болж, эхнэр хүүхэдтэй болсон хойноо ч хөгжмөө тоглож, Макондод хамгийн хүндтэй хүний нэгэн болжээ.

	Хоёр сар шахам тэр бээр нөгөө эмэгтэйг ахтайгаа хувааж хэрэглэжээ. Бага Хосе Аркадиог мөрдөн ажиглаж, хийх гэж байсан юмыг нь сандааж, шөнө нь түүнийг дундын хүүхэн дээр очихгүй нь гэж мэдэж аваад өөрөө тууж хүрдэг байлаа. Нэг өглөө мэдвэл торгон өмд өмссөн байлаа. Хоёр хоноод угаагуурын өрөөнд ахтайгаа тааралдвал цаадах нь хананд нүүрээ наачихсан, хамаг бие нь хөлөрчихсөн, нус нулимс болчихсон байж байв. Тэгэхэд Бага Аурелиано учрыг ойлголоо. Нөгөө хүүхэн муу өвчин халдаалаа гэж хөөснийг улайж, Пилар Тернера өөрийг нь эдгээх гэж оролдож байгааг хэлжээ. Бага Аурелиано халуун марганцаар сэмхэн угааж, шээс хүргэдэг янз бүрийн эм ууж гурван сар далдуур зовсны эцэст сая хоёул эдгэрчээ. Бага Хосе Аркадио хүүхэнтэй дахиад учирсангүй. Бага Аурелиано гуйж гувшсаар байж уучлуулаад түүнтэй үхэн үхтлээ явжээ. Тэр хүүхнийг Петра Котес гэдэг байлаа. Тэр бээр дайны үеэр сугалааны орлогоор амь зуудаг санамсаргүй суусан нөхрөө дагаж Макондод ирээд түүнийг үхэхэд нь ажлыг нь залган хийжээ. Ирвэсийнх шиг шар нүдтэй учир ширүүн дүртэй харагдах боловч өгөөмөр уужим сэтгэлтэй, амрагийн ажилд аргагүй дүйтэй, цэвэрч нямбай, залуухан эрлийз хүүхэн байлаа. «Бага Хосе Аркадио зодооч тахиа үржүүлж, Бага Аурелиано нууц амрагийндаа зад найрлан найраг баян хуур дарж байна» гэж Урсула дуулахдаа ичиж зовсондоо золтой л галзуурсангүй. Хоёр ихэр эднийхний аль мууг дуурайсан мөртөө ганц ч өөдтэйг нь авсангүй. Үүнээс хойш, түүнээс цааш эдний удам судрынханд Аурелиано, Хосе Аркадио гэсэн нэр өгөхгүй гэж Урсула шийджээ. Гэвч Бага Аурелианогийн ууган хүүг төрөхөд эцгийнх нь хүссэнээс зөрж зүрхэлсэнгүй.

	—За яах вэ, тэгье, гэхдээ би өөрөө наад хүүг чинь өсгөнө гэж Урсула хэлжээ.

	Урсула нас сүүдэр зуу хүрч, нүд нь бараг юм үзэхээ больсон боловч бие хөнгөн, зан тогтуун, ухаан саруулхан хэвээрээ байлаа. Тэр хүүг гал голомтыг нь балласан дайн дажин, зодооч тахиа, завхай хүүхэн, солиот бодол гэсэн дөрвөн хорыг мэдэхгүй, уг удмынхаа нэрийг дахин өргөх сайн хүн болгон өсгөж өөрөөс нь өөр хэн ч чадахгүй гэж итгэж байлаа. «Үүнийг лам болгоно оо. Тэнгэр таалж насыг минь уртасгадаг л юм бол пап лам болгохдоо болгоно» гэж сүртэй нь аргагүй амлажээ. Урсулагийн ингэж хэлэхэд унтлагын өрөөнд байгсад төдийгүй бусад өрөөгөөр дүүрэн цуглаад байсан Бага Аурелианогийн шуугиант найз нар хүртэл хөхрөлджээ. Дайн нэгэнт мартагдаж, аливаа муу муухайг хадгалж үлддэг санааны мухарт л хоцорсон байснаа шампан дарсны бөглөө пүс пүсхийн мултрах үед л гэнэт сэтгэлд харван орж иржээ.

	— Лам болох хүүгийн төлөө гэж Бага Аурелиано дуу алдав.

	Зочид нэгэн дуугаар ерөөлийг давтав. Дараа нь гэрийн эзний баян хуур хангинаж, пуужин агаарт хөөрч, зон олонд зориулж захисан баярын бөмбөр пижигнэлээ. Үүр цайхад шампан дарсанд шал согтсон зочид зургаан тугал муу хийж, махыг нь гадаа байгаа улсыг идэг гэж явуулжээ. Гэрийнхэн үүнд огт ундууцсангүй. Бага Аурелиано гэрийнхээ хамаг ажлыг мэдэх болсноос хойш ингэж найрлах нь ерийн юм болж, тэр ч байтугай хутагт лам төрсөн шиг ийм хүндтэй шалтгаан байхгүй байхад ч найрладаг болжээ. Огт хүч санаа тавиагүй байхад хэдэн жилийн дотор мал шувуу нь ер бусын үржиж, Аурелиано тэр хавьдаа хамгийн баян хүний нэг болсон нь гагцхүү амны хишиг гэхээс өөр аргагүй. Гүү гурван ихэр унага гаргаж, тахиа өдөрт хоёр өндөглөж, гахай арьсаа язартал таргалж байсанд хүн амьтан үүнийг нь илбэ жилбэ гэхээс өөрөөр тайлбарлаж чадахгүй байлаа. «Мөнгөө хадгал аа. Дандаа ийм азтай байна гэж байхгүй» гэж гоомой жичдээ Урсула яншдаг байлаа. Гэвч Бага Аурелиано үгийг нь үл тооно. Нөхдөө дайлан хэдий чинээ олон шампан дарсны бөглөө мултлах тусам аз хийморь нь өөрт нь бус, гагцхүү шим ертөнцийг сэргээх чадалтай Петра Котесийн амрагийн сэтгэлд байна гэдгийг төдий чинээ итгэх болж байлаа. Чухамхүү үүний хүчинд л хөлжиж байгаа гэдэгт бат итгэн, Петра Котесийг малынхаа ойролцоо байлгаж, Фернанда хүүхэнтэй гэрлэж, үр хүүхэдтэй болсон хойноо ч гэргийнхээ зөвшөөрснөөр нууц амрагтайгаа уулзсаар байжээ; Тэр бээр өвөг дээдэс шигээ чийрэг, том боловч тэднийг бодвол хөхиүн баясгалантай, хамгийн сэтгэлийг татсан эр болж, тэгээд ч малаа маллах зав бараг байдаггүй байлаа. Петра Котесийг аваад малынхаа хашаанд очих, хоёул бэлчээрээр морьтой явахад л түүний тамгатай мал, бүр замгүй үрждэг байлаа.

	Бага Аурелиано, Петра Котес хоёрын насны уртад сайн сайхан бүхэн гэнэт ирж байсан шиг энэ их эд баялаг тэнгэрээс унан даржээ. Дайн дуусан дуустал Петра Котес сугалааныхаа орлогоор амь зууж, Бага Аурелиано Урсулагийн хурааснаас хэд гурван юм салгачих санаатай сугалаа өөрөө ч хийдэг байлаа. Хоёр амраг дэндүү хөнгөмсөг, эртхэн орондоо орж өглөө болтол загас наадуулан эрхлэхээс өөрийг мэдэхгүй, тэр ч байтугай шашнаас цээрлэсэн үед ч уул ажлаа хийж л байдаг байлаа. «Чи энэ хүүхнээс нэг болно оо гайгүй! Толгой чинь эргэсэн нь багадаад одоо гэдсээрээ хатгуулж ойчих гэж байгаа юм. Тэгээд гэдэс дээр чинь хүйтэн бах тавих хэрэг гарна даа» гэж жичийнхээ үлгэн салган юм хөлөө чирэн ирж байгааг хараад загнадаг байлаа. Бага Хосе Аркадио өөрийг нь хэн орлосныг их ээ хожуу мэдээд дүүгийнхээ, хүүхний юунд нь болсныг ойлгосонгүй. Түүний санаж байгаагаар бол Петра Котес унтахад төдий л сайнгүй, янаглах барихыг огт мэддэггүй ердийн нэг хүүхэн байсан. Гэвч Бага Аурелиано Урсулагийн үглэн дуулахыг ч, ихрийнхээ өрөөсний элэглэн дооглохыг ч хайхрахгүй, Петрагийн байшингийн хөлсийг төлөөд байхуйц мөнгөтэй ажил олох сон, нэг шөнө тэр байшиндаа түүндээ тэврүүлээд хамтдаа үхчих юм сан гэдгээс өөр юм бодохгүй байлаа. Хурандаа Аурелиано Буэндиа насны эцэст амар сайхандаа жаргахын хүслэн болж урлангаа дахин нээхэд Бага Аурелиано алтан загас урлахыг унацтай ажил хэмээн боджээ. Хамгаас уйдсан хүний ёсоор хурандааг ухаанд багтамгүй тэвчээр гаргаж хатуу гулууз металлыг боловсруулан аажмаар алтан хайрс болгож байгааг ажиглаж цухалхан тасалгаанд нь олон цагаар байдаг болжээ. Бага Аурелианод ажил туйлын хүнд, Петра Котесийг мөрөөдөх нь туйлын их бөгөөд хэцүү байсан тул гурван долоо хоноод урлангаас алга болжээ. Яг тэр үеэр, сугалааны хонжворт тавиулах гэж хэдэн чандага амраг бүсгүйдээ авчирч өгчээ. Гэтэл чандага нь учиргүй түргэн төрж үржээд, Петра Котес пиугаа арайхийж амжиж зарж байлаа. Эхлээд Бага Аурелиано үржих гэдэг замаа алдаж байгааг анзаарсангүй. Гэвч хотынхон сугалаагаар чандага хожно гэхээс дургүй нь хүрдэг болсны хойно тэд нэг шөнө хашаанд бөөн шуугиан гарахад сэржээ.

	«Бүү ай, чандага байна» гэж Петра Котес хэлэв. Гэвч гадаа үргэлж түжигнээд тэр хоёрыг унтуулахгүй зовоожээ. Өглөө нь Бага Аурелиано хаалга нээгээд үзвэл хашаанд чандага пиг дүүрч, өглөөний туяанд үс нь хөхрөн солонгорч байв. Петра Котес солиотой юм шиг тачигнатал хөхөрч Бага Аурелианог даажигнах хорхойгоо барьж чадалгүй,

	— Наадуул чинь дөнгөж урьд шөнө гарсан нь гэж хэлсэнд Бага Аурелиано,

	— Ямар аймаар юм бэ! Үнээг ингэх гээд үзвэл яасан юм бэ? гэж дуу алдав.

	Удалгүй Петра Котес хашаагаа дундлах гэж чандагаа үнээгээр арилжиж, үнээ нь хоёр сар болоод гурван ихэр гаргажээ. Үүнээс хамаг юм эхлэв. Нүд ирмэхийн зуурт Бага Аурелиано бэлчээр, сүргийн эзэн болж, агтын жүчээ, гахайн хороогоо арай ядан томсгож амжиж байлаа. Энэ нь зүүд шиг санагдаж, Аурелиано үүнийг бодохоос инээд нь хүрч, баярласан хэрээ бархирах гэгчийн үлгэрээр орж «Үнээнүүд минь тугаллаад бай, нас гэдэг ахархан» гэж хашхирч байлаа. Жичийгээ аль нэгэн хар хэрэгт орооцолдоогүй байгаа, амьтны мал зүгээр байлгахгүй хулгай зэлгий хийдэг болоогүй байгаа гэж Урсула айж, барж ядсандаа шампан дарсаар толгойгоо хөөсөртөл угаан зугаацаж байгааг харах бүрийдээ дэндүү балгадаж байна гэж толгой түрийгүй загнадаг байлаа. Урсулагийн ийнхүү эрүүдэхэд Бага Аурелиано залхаж гүйцээд, нэг үүрээр халамцуухан буцаж ирэхдээ хайрцагтай мөнгө, лааз цавуу, багс авч, Хүмүүн Франсискогийн хуучны дууг хангинатал дуулсаар байшингийнхаа ханыг нэг песогийн6 дэвсгэрээр гадна дотногүй өвч нааж орхижээ. Оньст хуур авчирсан цагаас хойш ямагт цагаанаар буддаг байсан хуучин цагийн байшин лалын сүмийн сэжиглэмээр байдалтай болов. Урсула ба гэрийнхэн нь дургүйлхэн загнаж, гудамжинд шавсан хүн амьтан хайран мөнгийг яйран болгон баярхаж байгааг нь үзэн хөгжилдөж байхад Бага Аурелиано байшингийнхаа нүүрэн талаас аваад гал зуух хүртэл, тэр ч байтугай угаалгын өрөөг ч марталгүй наагаад үлдсэн мөнгийг гадагш цацаад,

	— Одоо мөнгө гэж надад үглэхээ болио биз гэж хэлжээ.

	Нээрээ ч тэглээ. Урсула удирдан мөнгийг наалдсан шавартай нь хамт хуулан авч байшинг дахин цагаанаар будав. «Эзэн тэнгэр минь, энэ хотыг анх байгуулж байх үеийнх шиг биднийг ядуу болгож хайрла, үрэлгэн байсны төлөөсийг хойд насанд бидэнд бүү эдлүүлж хайрла» гэж Урсула мөргөж байлаа. Гэвч түүний ингэж гуйн мөргөснийг огт ондоогоор ойлгож байлаа. Нэгтийн дэвсгэрийг хуулж байсан нэг ажилчин дайны сүүлээр хэний ч юм авчирсан хутагт Иосифийн том гөлтгөнө баримлыг санаандгүй дайрчихсанд баримал унаж, хага үсэрсэнд үзвэл дотроо хөндий, тэр хөндийд алтан зоос пиг чихсэн байжээ. Энэ хутагтын энд яагаад ирчихсэнийг санах гэж бөөн юм болжээ. «Энийг гурван хүн дамжилж ирсэн юм. Бороо өнгөртөл энд байлгая» гэж гуйхаар нь «Хүний замд саад болохооргүй буланд тавьчих» гэсэнд, тийш нь эвтэйхэн тавьж харагдсан юм. Сүүлд нь хэн ч авна гэж ирээгүй,  тэндээ л байж байгаа нь энэ» гэж Амаранта ярив.

	Сүүлийн үед Урсула баримлын өмнө зул өргөж сөхрөн мөргөдөг болсон нь, хутагтад мөргөсөн бус хоёр зуун килограмм шахуу алтанд мөргөсөн болж таарч, ийнхүү өөрөө мэдэлгүй буруу номын юм хийж байснаа хожуухан мэдээд бүр ч гутарчээ. Бөөн овоолоостой мөнгийг шалнаас цуглуулж аваад гурван шуудайд хийж, үл таних гурван хүн эрт орой хэзээ нэгэн цагт ирж авах байх гэж нууцхан газар булжээ. Олоон жилийн хойно эрүү өвдөг нийлэн ядарч байхдаа Урсула гэртээ орж ирсэн явуулын улсын ярианд оролцож «Хутагт Иосифийн баримлыг бороо өнгөртөл энд байлгахаар орхисон улс биш биз?» гэж шалгаадаг зантай болж билээ.

	Урсулагийн сэтгэлийг зовоосон элбэг дэлбэг байдал тэр үед ердийн юм байлаа. Макондо үлгэрт гардаг шиг амар сайхандаа жаргаж байлаа. Хууччуулын шавар, хулсаар барьсан байшингийн оронд нар хаах модон самбар бүхий цонх, үд дундын бүгчим халууныг сэрүү татуулан дарах цементэн шалтай тоосгон барилга бослоо. Хосе Аркадио Буэндиагийн урьд байгуулсан сууринаас их юм үзсэн тоост бүйлсний мод, тунгалаг уст гол хоёр үлдэж, Бага Хосе Аркадио голын гулдралыг цэвэрлэж, голоор хөлөг онгоц явуулах санаа үүсгэх үед чулуу засдаг хүмүүс галбын үеийн амьтны өндөг шиг чулууг нь галзуу юм шиг бутлан үйрүүлж хаяжээ. Үхэр чулуу олонтой, боргио харгиа ихтэй тул Макондогоос далай хүртэл хөлөг онгоц явуулна гэдэг бол Хосе Аркадио Буэндиагийн зөгнөлтэй тэнцэх солиотой санаа байлаа. Гэвч Бага Хосе Аркадио төслөө гүйцэлдүүлнэ гэж санаанд оромгүй муйхарлан зүтгэжээ. Үүнээс өмнө тэр элдэв хэтийдсэн юмыг ургуулан бодож байсан нь огт үгүй. Петра Котестэй түр явж байсныг нь тооцохгүй бол эмэгтэй хүнтэй хавьтаж явсангүй. Урсула энэ жичийгээ Буэндиагийнхны удмын дотроос хамгийн дорой нь, тахиа зодолдуулах наадамд ч шалгарч чадахгүй хүн гэж боддог байлаа. Гэвч нэг удаа хурандаа Аурелиано Буэндиа дайтаж явахдаа далайгаас арван хоёр километр зайтай газарт хайрдан хоцорсон испанийн нэгэн хөлгийн сэг харлан байхыг биеэр үзсэнээ ярьжээ. Энэ явдлыг зохиомол зүйл гэж эртнээс нааш үзэж ирсэн боловч Бага Хосе Аркадио огт өөрөөр ойлгожээ. Тэгээд тахиагаа үнэ хаялцуулан зараад мөнгөөр нь ажилчид хөлсөлж, багаж худалдан авч, чулуу буталж, суваг татаж, усан доорх хөрсийг цэвэрлэж, тэр ч байтугай боргиог тэгшилж, урьд хожид үзэгдээгүй ажил хийж гарчээ. «Үүнийг би андахгүй. Цаг хугацаа гэдэг нэг л тойргоор эргэж байдаг шиг байна, бид чинь эхэлсэн цэгтээ эргээд ирлээ шүү дээ» гэж Урсула үглэв. Бага Хосе Аркадио голыг хөлөг онгоц явж болохоор боллоо гэж бодохдоо Бага Аурелианод сэдсэнээ нэгд нэгэнгүй ярьж, түүнд орох мөнгийг аваад удтал алга болов. Ихрийнхээ өрөөснөөс мөнгө салгаж үрэн таран хийх гэхдээ хөлөг худалдаж авна гэж заль зохиосон байна гэж Макондогийнхон шивэр авир хийх болж байтал хот руу нэг жигтэй хачин хөлөг ирж явна хэмээн цуурхах боллоо. Хосе Аркадио Буэндиагийн учир нажиргүй үүсгэлийг аль хэдийнээ мартсан Макондогийнхон гол руу гүйлдэн очиж, Макондогийн дэргэд зогссон анхны бөгөөд сүүлчийн хөлөг эрэг рүү дөтлөн айсуйг хараад нүдэндээ ч итгэсэнгүй. Энэ нь ердөө л бальсан7 гуалин холбосон сал бөгөөд эрэг дагаж яваа хорин эр том төмөр татлагаар чирч, хошуун дээр Бага Хосе Аркадио баярласандаа нүдээ гялалзуулан зогсож, тэр төвөгтэй ажлыг удирдаж байлаа. Тэр бээр францын сайхан дууч эмс авчирчээ. Тэд содон өнгөтэй шүхрийн доор цонох нарнаас хоргодож, ганган сайхан мөрөндөө торгон алчуур тохож, нүүрэндээ оо энгэсэг тавьж, үсэндээ амьд цэцэг хатгаж, гартаа алтан бугуйвч гялалзуулан зүүж, шүдэндээ очир алмас гялтгануулан шигтгэжээ. Бальсан сал бол Бага Хосе Аркадиогийн урсгал сөрөн Макондод авчирч чадсан цорын ганц хөвдөг хэрэгсэл байсан хэдий боловч бодож үүсгэснээ бүтэхгүй болсон гэж хүлээхгүй харин ч хийснээ байгалийн хүчнийг хүний зориг ялсны аугаа их бэлгэдэл гэж тунхаглаж байлаа. Бага Хосе Аркадио ганц улаан мөнгө үлдээлгүй тооцоогоо хийгээд дахиад л толгой өөд татахгүй зодооч тахиа маллах болов. Тэр бүтэлгүй санаачилгаас үлдсэн юм гэвэл Макондод францын дууч эмсийн бий болгосон шинэ амьсгал бөгөөд тэд амраглан янаглах уламжлалт аргыг гайхамшигт урлагаараа өөрчилж, нийгмийн сайн сайхны төлөө нүд цавчилгүй зүтгэснээр Катариногийн хуучирсан хүрээлэнг газартай тэгшилж, мухар гудамжийг хятад дэнлүүтэй, гунигт аялгуу бүхий бадралт баг бишгүүртэй шуугиант яармагийн байдалтай болгожээ. Чухамхүү франц дууч эмс л Макондогийнхныг тэр аяар нь гурван өдөр ухаангүй болгож, Бага Аурелианог Фернанда дель Карпиотай танилцуулсан билээ.

	Багт наадмын дагинаар сайхан Ремедиос уригджээ. Жич охиныхоо сэтгэл догдлуулам үзэсгэлэн гоог харахдаа сүрддэг Урсула тийнхүү дагина болгоно гэхэд саад хийж чадсангүй. Энэ үеийг хүртэл Сайхан Ремедиосыг зөвхөн Амарантатай л гадаа гаргадаг, сүмийн мөргөлд явахад нь хүртэл нүүрийг нь гивлүүрээр бүтээлгэж явуулдаг байлаа. Огт сүжиг бишрэлгүй мөртөө ламын хувцас өмсчхөөд Катариногийн хүрээлэнд шүтээнийг доромжлон байхдаа сийхгүй хүмүүс ч хөндий даяар үлгэрийн дагина шиг хөөрхөн гэж бахархах, сүрдэх зэрэгцэн цуурхдаг Сайхан Ремедиосын царайг халти болтугай ч харах гэж сүмд очдог байлаа. Тэр сониуч хүмүүс түүний царайг хартал нэлээд хугацаа өнгөрсөн бөгөөд харсан олон хүн амар тайван унтаж чадахаа больдог тул уг нь хараагүй нь ч дээр байх байсан билээ. Тэдний аль эртнээс мөрөөдсөнийг гүйцэлдүүлж өгсөн явуулын нэгэн тайж өөрөө амар заяа үзэхээ байж, хүнээ алдан гуйлгачин болоод, хэдэн жилийн дараа төмөр зам дээр унтаж хоцроод шөнийн галт тэргэнд дайруулан тас татуулж билээ. Түүнийг анх сүмд ногоон тансран костюмтай, хатгамаллаж оёсон хантаазтай орж ирэхэд их холоос, магадгүй өөр орноос Сайхан Ремедиосын илбийн чадалд татагдан наашаа зорьж иржээ гэж цөмөөрөө ойлгожээ. Тэр залуу эр царайлаг бөгөөд гоолиг, биеэ авч явах байдал тайван бөгөөд ёс төртэй нь, түүний хажууд Пьетро Креспи ч арван сараа гүйцээгээгүй санагдах бөгөөд олон эмэгтэйчүүд, гивлүүр зүүлгүүштэй хүн чинь л энэ байна даа гэж жөтөөрхөнгүй инээмсэглэн шивэр авир хийж байлаа. Макондод таньдаг хүн түүнд байсангүй. Ням гарагийн үүрээр үлгэрийн хаан хүү шиг мөнгөн дөрөөтэй, хилэн тохоштой морь унан ирж, мөргөлийн дараа хотоос явчихдаг байлаа.

	Түүнийг сүмд орж ирэнгүүт л хүмүүс ажиглаж, Сайхан Ремедиос тэр хоёрын хооронд хэн нь хэнийгээ вэ гэдгээ дуугүй үзэх ирүүл тулалдаан, хайрлан дурлах төдийгүй хагацан үхэж дуусах гайтай өрсөлдөөн эхэлжээ гэж цөмөөрөө боджээ. Зургаа дахь ням гарагт тайж шар сарнай барин орж ирээд аанай л зогсоогоороо хурал хурахыг сонсоод дуусангуут нь Сайхан Ремедиосыг тосон очиж, сарнайг барив. Бүсгүй ийм бэлэг өгөхийг хүлээж байсан мэт сурмаг гэгч нь аваад, агшин зуур гивлүүрээ сөхөн үл таних хүний өөдөөс инээмсэглэжээ. Бүсгүйн хийсэн юм гэвэл ердөө л энэ байлаа. Гэвч энэ нь залуугийн хувьд гай болж яг энэ үеэр түүний дэргэд байсан хүмүүсийн хувьд мартагдашгүй юм болжээ.

	Түүнээс хойш тайж Ремедиосын цонхон дор найрал хөгжим авчран өглөө болтол тоглуулах нь цөөнгүй болов. Тэднийхний дотроос Бага Аурелиано тэр залууг цор ганцаараа өрөвдөж, тэгж зүтгэхийг нь болиулахыг оролдож «Хайран цагийн гарз даа. Энэ айлын хүүхнүүд илжигнээс ч зөрүүд гэж мэд!» хэмээн нэг шөнө хэлжээ. Тэгээд тэр үл таних залууд үерхье гэж гуйж, шампан дарсанд сэлэхийг уриалж, Буэндиагийнхны эмэгтэйчүүд чулуун зүрхтэй гэж хэлж ядаад дийлсэнгүй. Шөнө болгон хөгжим хангинаад байхад тэсэх аргагүй болсон хурандаа Аурелиано Буэндиа тайжийг гар буугаар гунигийг нь эмчилж өгнө гэж сүрдүүлжээ. Гэвч дурласан залууг хэн ч бодсоноос нь няцааж чадсангүй. Тэгээд хээнцэр сайхан залуу цөхрөлийн туйлд хүрээд хөөрхийлөлтэй ноорхой амьтан болжээ. Түүнийг хаанахын хэн гэдгийг хэн ч мэдээгүй боловч «Алс хол байдаг эх нутагтаа эрх ямбанаасаа татгалзаад эд хөрөнгөө орхиод ирсэн юм гэнэ» гэсэн цуу гарчээ. Тэр хэрүүлч, архичин, зодооч амьтан болж, Катариногийн хүрээлэнд ямагт хоног төөрүүлдэг болжээ. Эмгэнэлт явдлынх нь хамгийн гачлантай нь гэвэл хаан хүү шиг нүдээ бүлтэртэл гоёчхоод сүмд анх ирэхэд нь ч түүнийг Сайхан Ремедиос тоогоогүй ажээ. Ремедиос зүгээр нэг аальгүйдэхдээ бус, тэр хүний ер бусын аашилсан нь зугаатай санагдсанаас шар сарнайг авч, өөрийнхөө царайг үзүүлэх гэсэндээ бус, түүний царайг сайн харж авах гэсэндээ гивлүүрээ ялихгүй сөхжээ.

	Үнэнийг хэлэхэд Сайхан Ремедиос огт өөр ертөнцийн хүн байлаа. Тэр хорь хүрсэн боловч уншиж ч, бичиж ч, халбага сэрээ барьж ч чадахгүй, гэр дотуураа чармаан нүцгэн явдаг, элдэв ёс төрийг уулаас үзэн яддаг байлаа. Харуулын дарга залуу офицерыг өөрт нь сэтгэлтэй болсноо хэлэхэд түүний хөнгөмсгийг гайхаад л өнгөрчээ. «Үгүй мөн тэнэг амьтан аа! Надаас болж үхэх гэж байна гэнэ. Би ямар түүнийг тэгээд аль гэсэн юм уу?» гэжээ. Офицерыг цонхон доор үнэхээр үхсэн байхад Сайхан Ремедиос хэлж байснаа баталж,

	— Харахгүй юу. Усан тэнэг амьтан байсан байна гэжээ.

	Далдыг хардаг чадалтайдаа эд юмсын уг чанарыг олж хараад өнгөний, гадна талыг орхидог гэж бодмоор байлаа. Үгүйдээ гэхэд хурандаа Аурелиано Буэндиа тэгж үзнэ. Сайхан Ремедиосыг бүгдээрээ ухаан дутуутай гэдэг байхад, Аурелиано Буэндиа л ухаан сэргэлэн гэдэг байлаа. «Түүнийг харахад хорин жил дайн болоогүй юм шиг» гэж тэр хэлэхдээ дуртай. Урсула ч бас тэнгэр тэднийд ийм ариухан охин заяасанд баярлавч, жич охиныхоо үзэсгэлэн гоод зовж, сайн юм биш, чөтгөр хорлох гэхдээ ийм болгож гэж бодож байлаа. Иймээс Урсула Сайхан Ремедиосыг амьтнаас хол байлгаж, эхийнхээ хэвлийд байхдаа муу юм халдахааргүй болсныг нь мэдэхгүй, хорвоогийн муу зуршлаас хамгаалах гэж хичээж байлаа. Урсула жич охиноо багт наадам гэж нэрлэдэг чөтгөрийн шөнийн хуралдааны хөөрхөн хүүхнүүдийн дагина болгоно гэж санах ч дургүй байв. Гэвч бар болж тоглох гэсэн хүсэлдээ хөтлөгдсөн Бага Аурелиано, Антонио Исабелийг очиж, «Багт наадам бол буруу номтны баяр биш, католик шашны нандигнан сахисан ардын заншил» гэж Урсулад хэлж өгөөч гэж ятгажээ. Нээрээ ч ламын ярианд итгэсэн эмгэн хэчнээн дургүй байлаа ч гэсэн Сайхан Ремедиост титэм өмсүүлэхийг зөвшөөрчээ.

	Ремедиос Буэндиа баярын дагина болох нь гэсэн яриа хэдхэн цагийн дотор ойр орчимд тарж, бүсгүйн ер бусын гоо үзэсгэлэнтэйн тухай огт дуулаагүй байсан хамгийн бөглүү газарт ч хүрч, Буэндиагийнхны нэрийг самууны бэлгэ тэмдэг гэж үздэг байсан хүмүүсийг түгшүүлжээ. Тэгж түгшсэн нь дэмий байжээ. Тэр үед хамгийн гэм хоргүй хэн байна вэ, нэрлэ гэвэл өвгөрч, цөхөрч гүйцсэн, ард түмний амьдралтай ямар ч холбоогүй болсон хурандаа Аурелиано Буэндиаг л нэрлэж болох байлаа. Буэндиа урландаа зожгирон сууж, гагцхүү алтан загасаа худалдаж л гадаад ертөнцтэй харилцдаг байлаа. Дайн зогсоох гэрээ байгуулсны дараа гэрийг нь хамгаалж байсан цэргүүдийн нэг алтан загасыг нь хөндийн хот, сууринд аваачиж худалдаад, тэндээс алтан зоос ачсан, шинэ сонин дуулсан буцаж ирдэг байлаа. Консервативчуудын засгийн газар либералуудаар дэмжүүлэн хуанлийг өөрчилж, ерөнхийлөгч бүрийг засгийн эрхэнд зуун жил байхаар болгосон гэнэ, ариун хутагт хамбатай гэрээнд8 арайхийн гарын үсэг зурсан гэнэ, Ромоос хамба ламтан ирсэн нь өвч алмаас эрдэнэ болсон титэмтэй, цул алтан сэнтийтэй байсан гэнэ, либерал сайд нар өмнө нь өвдөг сөхөрч, бөлзгийг нь үнсэж байгаад зургаа авхуулсан гэнэ, баг зүүсэн үл мэдэгдэх улс нийслэлд тоглож байсан испанийн жүжигчдийн гоцлол дуучин хүүхнийг хувцаслах өрөөнөөс нь хулгай хийж, маргааш өглөө нь улсын ерөнхийлөгчийн зуны өргөөнд чармаа шалдан бүжиглэж байсан гэнэ гэж дуулснаа ярьж өгдөг байлаа. «Надад улс төрийн бодлого бүү ярь, Загасаа л зарж байвал барав» гэж хурандаа хэлжээ. Хурандаа улс орны байр байдлын талаар огт сонсохыг хүсэхгүй, урлангийнхаа мухар сахиж, алтан загас гүйлгэж байна гэдгийг Урсула дуулахдаа инээжээ. Загасаа алтан зоосоор арилжаад, энэ зоосоороо дахин загас хийх зэргээр, нэг хийснээ ингэж арван гурав дахих нь ямар хэрэгтэйг хэчнээн хар ухаантай ч нэг л ойлгож өгөхгүй байлаа. Ийнхүү орчиж эргэхийг таслахгүйн тулд худалдахынхаа хэрээр их ажиллах хэрэгтэй. Үнэндээ гэхэд хурандаа Аурелиано Буэндиад худалдаа хийх нь бус, ажил хийх нь гол байжээ. Хайрсыг хоногт суулгаж, нүдний нь оронд бадмааргийн хэлтэрхий шигтгэж, заламгайг нь өнгөлж, сүүлийг нь тааруулахдаа ганц түүндээ улайраад дайтан тулж явснаа, түүнээс болж гутарч гонсойж байснаа санах огтхон ч завгүй болдог байжээ. Онч, ур орох инжааны ажилд биеэ огоорон зүтгэснээс хурандаа Аурелиано Буэндиа дайны бүх жилд өтөлснөөсөө илүү энэхэн хугацаанд өтөлж, удаан сууснаас нуруу нь бөгтийж, чимхлүүр ажлаас нүд нь муудсан боловч сэтгэл санаа төвширчээ. Засгийн газар насан туршийн тэтгэвэр олгоно гэж амласан боловч уг асуудал гацчихаад байгаа учир либерал, консерватив нийлсэн хэсэг ахмад зүтгэлтэн туслахыг гуйж ирэхэд хурандаа «Наадхаа март аа. Олгохгүй юмыг олгох байх гэж насан туршаа тарчлахгүй гэсэндээ тэтгэвэр авахгүй гэснийг минь та нар мэдэж байгаа газар» гэжээ. Эхний үед хурандаа Геринельдо Маркес оройдоо түүн дээр ирж, хоёул байшингийн хаалганы гадаа сууж, хууч хөөрдөг байлаа. Гэвч Амаранта үс нь улам халзран, учиргүй овор суусан ядрангуй энэ хүнийг харахдаа элдэв юм бодон тэсэж байхын аргаггүй болох учир мөрөөрөө байтал нь тэгэхээс тэгэх гэж хямсалзаж хялбалзсаар, цаадах нь онцгой юм болбол л өдрийн од шиг үзэгддэг болж, тэгсээр удалгүй саа тусаад огт ирэхээ больжээ. Олноос оорцог, олон таван үггүй, орон гэртээ шинэ амьсгал орж байгааг хайхардаггүй хурандаа Аурелиано Буэндиа насны мухарт санаа амар байя гэвэл ганцаараа л байхаас сайхан юмгүй гэж ул улмаар ойлгожээ. Шөнө нойр сэрвэлзэх учир түрхэн зуур дугхийснээ өглөөний таван цагт босож, гал зууханд орж, аяга хар кофегоо аанай л уугаад, өдөржин урландаа түгжин ажиллаж, өдрийн дөрвөн цагт гаран, тагтан дотуур мухар сандал чирсээр цог мэт улайрах сарнайн бутыг ч, шингэх гэж байгаа нарны цацраг туяаг ч, үдшийн нам гүмд тогоонд ус пур пур буцлахыг сонсон байхад ямар уйтгартай байдаг вэ тийм арилшгүй гунигт автсан Амарантагийн ихэмсэг дүрийг ч огт анзаарахгүй явж өнгөрөөд, хаалганыхаа гадаа шумуул хөдөлтөл суудаг байлаа. Нэгэн удаа хажуугаар нь өнгөрч яваа хүн түүнд зориглон хандаж,

	— Хурандаа юу хийж байна даа? гэж асуусанд,

	— Австай хүүрийг минь хэзээ үүгээр авч гардаг бол гээд хүлээгээд сууж байна даа гэжээ.

	Тийнхүү Сайхан Ремедиосыг баярт дагинаар оролцуулах гэж байгаагаас болж хурандаа Аурелиано Буэндиагийн нэрийг амнаас ховхлохгүй хэлэлцэх болсонд зарим хүмүүс сэтгэл түгшсэн нь ямар ч ул үндэсгүй байлаа. Гэвч олон хүн өөр бодолтой байв. Макондогийнхон айхавтар гай зовлон учрах гэж байна хэмээн санаанд оролгүй, хотын талбайд баяр баясгалан төгөлдөр дүүрчээ. Багт наадмын галзуу мэт хөгжил цэнгээ туйлдаа хүрч, бар болж тоглох гэсэн санаандаа хүрч шавай нь ханасан Бага Аурелиано хоолойгоо сөөтөл зогсоо жолоогүй архирсаар бужигнах бум, түжигнэх түмийн дунд явж байтал хөндийн замаар багт наадмын хувцастай баахан улс гарч иржээ. Тэд саная гэвч санаанд багтмааргүй хөөрхөн хүүхнийг алтадсан жууз дээр дамнан авч явлаа. Макондогийн амгалан иргэд маргад титэм, үен хэвнэгтэй нүд гялбам хүүхнийг сайн харж авах гэж түр багаа авчээ. Тэр бээр ёстой хатан хааны эрх дархтай дээд төрөлт болохоос гялтгануур, хорчгор цаасаар гоёсон гаднаа гяланцаг амьтан биш санагдаж байлаа. Олны дотор гярхай улс цөөнгүй байж үүнийг явуулга гэж сэжиглэж байсан боловч Бага Аурелиано тийнхүү үймэхийг дор нь зогсоож, шинээр ирсэн улсыг хүндэт зочид хэмээн зарлаж, Соломон хаан шиг мэргэн шийд гаргаж, Сайхан Ремедиос, нэр зээлдсэн дагина хоёрыг нэгэн суудалд суулгавай. Бядан явагчийн9 хувцастай тэр улс шөнө дөл болтол нийтийн баяр хөөрт оролцоод, тэр ч байтугай гайхалтай, сайхан цаасан буу тавьж, гарамгай гоё уран дасгал үзүүлэн, баяр ёслолд нэмэр хандив өргөсөн учир цыганы аль эрт мартагдсан урлагийг цөмөөр санахад хүрчээ. Гэвч хөгжилдөөний ид үед бүх юм балрав.

	— Либерал нам мандтугай! Хурандаа Аурелиано Буэндиа мандтугай! гэж нэг нь хашхирав.

	Бууны амнаас гал манас манасхийн цаасан бууны гал бүдгэрч, айн хашхирах чимээнд хөгжмийн ая дарагдаж, баяр хөөр маань үймээн сандраан болоод явчихлаа. Олоон жилийн хойно нэр зээлдэгч дагинын бараа бологчид нь үнэндээ жинхэнэ цэргийн суман байж, бядан явагчийнхаа цагаан нөмрөгийн дотор байлдааны буу нуусан байсан гэж ард олон ярилцаж байлаа. Засгийн газар ингэж ярилцаж байгааг онц хуулиар няцааж, цус урсгасан энэ явдлын учрыг олно гэж амлажээ. Гэвч үнэн учрыг хэн ч олсонгүй. «Дагинын бараа бологчид ямар ч хэрэггүй байхад даргынхаа тушаалаар байлдааны байдлаар жагсаж, бөөгнөрсөн олныг хайр найргүй бууджээ» гэсэн цуу дийлжээ. Хотод нам тайван байдал тогтож, хуурамч бядан явагч нэг ч байхгүй болоход талбай дээр таван алиа салбадай, дөрвөн ховжалмаа, арван зургаан хөзрийн ноён, гурван хөгжимчин, францын хоёр пэр10, японы гурван хатан хаан гэсэн алагдаж шархтсан хүмүүс үлдсэн байлаа. Улс амьтны мэгдэн сандарч, үймэн бужигнаж байх хооронд Бага Хосе Аркадио Ремедиосыг аюулгүй газар нууж, Бага Аурелиано, палааж нь урагдаж, үен  нөмрөг нь цус нөж болчихсон нэр зээлдэгч дагиныг тэвэрсээр гэртээ авчирч билээ. Түүнийг Фернанда дель Карпио гэдэг ажээ. Тус орны таван мянган хамгийн сайхан хүүхнүүдийн дотроос хамгийн гоо сайхан гэж сонгон авч, Мадагаскарын хатан хаан болгоно гэж амлан Макондод авчирсан юм санжээ. Урсула түүнийг төрсөн охин шигээ асрав. Хотынхон бүсгүйг буруушаахын оронд түүний гэнэхнийг өрөвдөх болжээ. Талбай дээр амьтныг хядсанаас хойш хагас жилийн дараа шархтнууд эдгэрч, ах дүүсийн булшин дээрх сүүлийн цэцэг гандахад Бага Аурелиано Фернанда дель Карпиогийн эцэгтэйгээ суудаг холын хотод очиж түүнийг Макондод авчраад чилийсэн хорин өдөр нижгэр хурим хийжээ.

	 

	* * *

	 

	Хоёр сар болов уу үгүй юу хоёр залуу эгээ л салж сарнисангүй. Учир нь Бага Аурелиано Петра Котест тал засаж, Мадагаскарын хатан хааны гоёлын хувцастай зургийг нь авчээ. Үүнийг Фернанда мэдэнгүүтээ хамаг инжээ авдартаа хийж аваад хэнтэй ч салах ёс хийлгүйгээр Макондогоос яваад өгчээ. Бага Аурелиано эхнэрээ хөндийн замд гүйцэж очоод ёстой далан таваар бууж өгөн, «Дахиад тэгэхгүй» гэж удтал гуйж гувшиж баймааж нь буцааж авчраад, нууц амрагаасаа дахин хөндийрөв.

	Өөрийнхөө хүчтэйд итгэсэн Петра Котес ер санаа зовсонгүй. Петра Котесийн хүчинд л тэр эр хүн болсон. Бага Аурелианог амьдрал гэж юу байдгийг огт мэдэхгүй, элдэв бүтэх бүтэхгүй юм мөрөөдсөн балчир амьтан байхад нь Мелькиадесийн өрөөнөөс гаргаж, энэ ертөнцөд байрыг нь олгож өгсөн хүн хэн бэ гэвэл Петра Котес. Тэр төрөлхийн битүүлэг, зожиг, тэрүүхэндээ юм санаашраад суучихдаг байснаа огт өөр сэргэлэн, нийцтэй, цагаан цайлган зантай, амьдралын баяр баясгалантай, наргиж цэнгэх дуртай, юманд гар татдаггүй болсон нь, аль ч талаараа Петра Котесийн багаасаа мөрөөддөг байсан тийм эр хүний байдалтай болсон нь Петра Котесийн л ач. Тэгтэл хархүү нь гэрлэлээ. Бүсгүй хүүхэд  болгон эрт орой нэгэн цагт гэрлэдэг газар. Бага Аурелиано гэрлэх гэж байгаагаа түүнд хэлэхээс зүрх алдсаар уджээ. Тэгэхдээ бүр хүүхэд шиг аашилж, Петра Котесийг өөрөө хөндийрөх байх гэж горилон зүв зүгээр байхад нь өө хайж, өөнтөглөн гоморхох болов. Нэг удаа Бага Аурелиано амраг бүсгүйгээ оргүй юмаар өөлж байтал цаадах нь урхинд нь орсонгүй.

	— Чи өнөө дагинатай суух гээд л ингээд байна гэж амыг нь таглачихжээ.

	Бага Аурелиано ичихдээ уурласан дүрэм үзүүлж, өөрийгөө хүнд ойлгогдохгүй үйлтэй толгой, ингэж доромжлуулж байхдаа таарсан амьтан гэж гомдоллоод нууц амрагийндаа очихыг больжээ. Петра Котес огтхон ч сандарч сүйд майд болсонгүй, амарч байгаа араатан аятай тайван байж, хөгжмийн аялгуу, бүрээний дуу, нижгэр хуримын чимээ шуугианыг чагнахдаа тэр бүхнийг Бага Аурелианогийн аанай л нэг дүрсгүйтэж байгаагийн дайтай бодож, шал тоохгүй байжээ. Өөрийг нь өрөвдөж үг хэлсэн хүний өөдөөс их л амгалан инээмсэглэж, «Санаа бүү зов оо. Миний өмнө дагинас ч шонгүй» гэж хэлдэг байв. Хаяад явчихсан амрагийнхаа өмнө шившсэн зул асаа гэж хөрш эмэгтэйнхээ хэлэхэд,

	— Түүнийг эргүүлж авчрах цорын ганц зул нь бөхөөгүй мандаж байна гэж итгэлтэй бөгөөд учиртайхан хэлжээ.

	Яг түүний бодож байсанчлан, Бага Аурелиано бал сар өнгөрөнгүүт тэднийд иржээ. Тэр бээр салдаггүй хэдэн найзаа хэрмэл гэрэл зурагчинтай дагуулан ирж Фернандагийн багт наадамд ирэхдээ гоёж ирсэн палааж, цус болсон үен нөмрөгийг авчирчээ. Хөгжилдөн найрлаж байхдаа Бага Аурелиано, Петра Котесийг дагина болгон хувцаслаж, «Мадагаскарын цорын ганц насан туршийн эзэгтэй» гэж зарлаж, зургийг нь авхуулан найз нартаа тарааж өгчээ. Петра Котес энэ наадамд дуртай оролцсоноор барахгүй өөртэй нь эвлэрэх ийм арга бодож олсноос үзэхэд их л ядарч дээ гэж дотроо өрөвдөж билээ. Оройн долоон цагт Петра Котес дагинынхаа хувцастай бүхлээрээ Бага Аурелианог өвөртөө оруулав. Бага Аурелиано гэрлээд хоёр сар ч болоогүй байсан боловч энгэр зөрүүлэх ажил нь тийм сайн бус байгааг Петра Котес дорхноо мэдээд өшөөгөө авч чадсандаа ганц бах нь ханаж байлаа. Гэвч үүнээс хойш хоёр хонож байтал Бага Аурелиано биеэр ирж зүрхэлсэнгүй бололтой хүн явуулж, хоёр тийшээ болох талаар тохиролцъё гэж хэлүүлсэнд Петра Котес амрагийнхаа гаднаа ёсыг баримталж, өөрийгөө гаргуунд гаргах гэж байгааг мэдэж, санаснаас удаан хүлээх хэрэг гарах нь гэж ойлгожээ. Ингэлээ гээд Петра Котес сэтгэлээр унасангүй. Бага Аурелианогийн хүссэнийг хүлцэнгүй дагасанд цөмөөрөө түүнийг өрөвдөлтэй хөөрхий бүсгүй гэж боддог нь батажжээ. Хайртай хүнээс нь үлдсэн юм гэвэл хос чийдмэл шаахай л байлаа. Түүнийг үхэхдээ өмсөж үхнэ гэж Бага Аурелиано хэлдэг байжээ. Петра Котес шаахайг даавуунд ороон авдартаа хийгээд цөхрөлгүй хүлээхээр сэтгэл шулуудаж,

	— Нэг цагт ирэхдээ л ирнэ, үгүй дээ гэхэд энэ шаахайгаа өмсөх гэж ирнэ хэмээн боджээ.

	Их л удаан хүлээх байх гэж бодсон нь харин тэгсэнгүй. Үнэнийг хэлэхэд, Бага Аурелиано чийдмэл шаахайгаа өмсөх хэрэг гарахаас хавьгүй өмнө Петра Котест эргэж очих нь гэдгээ хуримынхаа шөнө мэджээ. Учир нь Фернанда ёстой эргээс гарсан юм шиг хүн байлаа. Тэр бээр далайгаас мянган километрийн тэртээ орших баргар хотод төрж өссөн ажээ. Хий юмны гүйдэлтэй шөнө хаадын сүнсийг тээн аваачих сүйхний дугуй тэр хотын чулуун гудамжаар түрчигнэн одох нь сонсогддог байлаа. Орой бүрийн зургаан цагт хотын гучин хоёр хонхноос бэлэвсрэлийн уйтгарт аялгуу дуурьсана. Колоничлолын үед барьсан, булшны хавтангаар өнгөлсөн хуучны байшинд хэзээ ч нар үл орно. Хашаан дахь майлсны орой, цэцэрлэг дэх чийг даасан тубероз цэцгийн гудам, унтлагын өрөөний онгож гандсан хөшгийг харахад хүүрийн газар л ийм нам гүм байдаг гэж санагдана. Фернанда том оо болтлоо хажуугийнхаа байшинд гарах төгөлдөр хуурын гунигт эгшгээс өөр юм огт сонсоогүй ажээ. Тэнд нэгэн хүн жил тутам, өдөр тутам сайн дураараа үдийнхээ амралтыг алдан алдан хөгжимддөг байлаа. Цонхны барамнас бужигнах гэрэлд царай нь шар ногоон туяатай харагдах өвчтэй эхийнхээ хажууд сууж, нэгэн хэвээр зогсолтгүй дуугарах уйтгарт аялгууг чагнаж, өөрийг нь энд бэлэвсрэлийн цэцэг сүлжин махаа идэж байхад энэ хөгжим тэртээ тэнд, холын хол газарт дуугарч байх юм даа гэж бодож суудаг байлаа. Өвчнөө дахин хөдлөхөд хар хөлс нь дааварласан эх нь удам угсааныхныгаа урьдын цагт цалгиж явсныг ярьж өгдөг байлаа. Фернанда бүүр жаахандаа нэгэн саруулхан шөнө өвч цагаан хувцастай сайхан хүүхнийг цэцэрлэг дотуур нь гарч бунхан руу очихыг харжээ. Сайх хий юм өөртэй нь үйлийн үргүй адилхан мэт санагдаж, хорин жилийн хойно өөрөө ингэж яваа мэт бодогдон сэтгэл нь хачин догдолжээ. «Чиний элэнц эх, хатан хаан байхгүй юу. Цэцэрлэгт тубероз цэцэг огтолж байгаад үнэрт нь хордоод өөд болчихсон юм» гэж эх нь бүгшүүлэн ханиалгахын чөлөөнд хэлжээ. Олон жилийн хойно Фернанда өөрийгөө элэнц эхтэйгээ адилхан гэж бодох болж нээрээ багад нь элэнц эх нь үзэгдсэн юм болов уу гэж эргэлзвэл ээж нь охиноо яагаад итгэхгүй байгаа юм» гэж загнан,

	— Манай эд хөрөнгө барагдашгүй, хүч чадал шавхагдашгүй. Чи хатан хаан болохдоо л болно гэж хэлжээ.

	Тэднийд мөнгөн хэрэгсэл тавьсан, нимгэн бүтээлгээр бүтээсэн урт ширээн дээр голдуу ганц жигнэмэг, аяга устай хольсон шоколад тавьж өгдөг байсан боловч эхийнхээ үгэнд итгэжээ. Түүний эцэг дон Фернанда өөрт нь инж худалдан авч өгөх гэж байшингаа барьцаанд өгөхөд хүрч байсан хэдий боловч бүсгүй хуримаа хүртэл домогт хаант улсыг мөрөөдсөөр байжээ. Гэнэндээ ч ингэж санааширсангүй, өөрийгөө томд бодсондоо ч тэгж мөрөөдсөнгүй. Бүсгүйг ердөө л тэгж хүмүүжүүлсэн байжээ. Фернанда ухаан орсон цагаасаа л мэдэхийнх овгийн сүлдтэй алтан хөтөвчинд мөр үздэг байжээ. Арван хоёртой болохдоо сүмийн сургуульд орохоор гэрийнхээ босгыг алхан гарч, нумт хөнгөн тэргэнд суусан атал хүрэх газар нь хоёрхон хорооллын цаана байжээ. Шинэ хүүхэд өөрсдөөс нь хөндий, өндөр түшлэгтэй сандал дээр сууж, завсарлагаагаар ч нийлэхгүй байсанд ангийн нь охид гайхаж байтал гэлэнмаа нар «Энэ тануустай адилгүй. Хатан хаан болох хүн байгаа юм» гэж учрыг тайлж өгчээ. Тэгэхэд Фернанда тэдний насандаа харсан хамгийн хөөрхөн, хамгийн төвшин, даруухан бүсгүй байсан учир найз нар нь түүнд үнэмшжээ. Найман жил өнгөрөхөд латинаар шүлэг бичиж, даруулт хуураар тоглож, харчуултай шонхроор ав хийх тухай, тэргүүн хамбатай нотлохуйн ухааны11 тухай ярьж, гадаадын эрх баригчидтай төрийн хэрэг, пап ламтай шашны хэргийг ярьж сураад төрсөн гэртээ эргэн ирж, бэлэвсрэлийн цэцэг сүлжих ажилдаа дахин оржээ. Ирэхэд нь гэр нь ханхай хоосон болчихсон байлаа. Сургуулийн мөнгө төлөх хэрэгтэй байсан болохоор хамаг юмаа цувуулж худалдаад хамгийн хэрэгтэй тавилга цэцэглэг дэн, хоол цайны мөнгөн хэрэгслийг л авч үлджээ. Халуун хумхаа нь даамжирсаар эх нь үхжээ. Өвч хар хувцас өмсөж, бариу цардмал захтай цамц өмсөж, цагийнхаа алтан оосрыг цээжээрээ хөндлөн уясан эцэг нь даваа гараг бүрд хоол унд авах мөнгөн зоос охиндоо өгөөд долоо хоногт сүлжсэн бэлэвсрэлийн цэцгийг нь авч одно. Өдрийн ихэнхэд өрөөндөө түгжин сууж, хааяа нэг гадагш гарахдаа заавал зургаан цагаас өмнө эргэн ирж охинтойгоо хамт мөргөл хийнэ. Фернанда хэнтэй ч үерхэж байсангүй. Улс орон нь дайн дажны хөлд сүйдэж байна гэж хэзээ ч ер сонссонгүй, Төгөлдөр хуурын өдөр бүрийн дасгалыг сонсохоо хэзээ ч алгасаж байсангүй. Хатан хаан болох горь тасарч эхэлж байтал гол хаалганы түншүүрийг яаруухан хоёр цохих нь гэнэт дуулджээ. Фернанда хаалга нээж өгвөл бөхөлзөж дохилзсон, хацар дээрээ сорвитой, энгэр дээрээ алтан одонтой, сүртэй цэргийн хүн орж ирээд, эцэгтэй нь өрөөнд нь түгжээд суучхав. Хоёр цаг болоод эцэг нь өрөөнд орж ирээд «Юмаа зэх. Чи хол юманд явах боллоо» гэжээ. Тийнхүү Фернандаг Макондод авчирчээ. Энд амьдралын хүнд лантуу бүхий л жингээрээ ганцхан буухдаа эцэг эхийнх нь их л овжиноор өөрөөс нь нууж байсан бодит үнэнийг хайр найргүй илчилжээ. Гэртээ буцаж ирээд, хаалгаа түгжиж аван, хачин муухай доромжлуулсандаа багтарч, сэтгэлд нь суусан сэвийг арилгах санаатай дон Фернандагийн гуйж гувшиж, учирлан үглэхийг ч хайхрахгүй удтал уйлж билээ. Тэгээд үхэн үхтлээ унтлагынхаа өрөөнөөс цухуйхгүй гэж сэтгэл шулуудаад байтал хойноос нь Бага Аурелиано иржээ. Бөөдий болсондоо унтууцан хилэгнэсэн Фернанда хэн болохоо мэдүүлэхгүй гэж худал хэлсэн болохоор түүний ирсэн нь сэтгэлд багтамгүй аз байлаа. Бага Аурелиано үл таних бүсгүйн эрэлд мордохдоо уулынхны аялгаар ярьдаг, оршуулгын цэцэг сүлждэг гэсэн гарцаагүй баттай хоёр тэмдгийг мэдэж байжээ. Тэр бээр эцэж алжаахыг тоохгүй эржээ. Тэгэхдээ Хосе Аркадио Буэндиагийн Макондог байгуулах гэж уул давсан шиг эрэмгий зоригтой, хурандаа Аурелиано Буэндиагийн явуургүй дайн хийсэн шиг бардам омогтой, Урсулагийн гал голомтынхоо төлөө зүтгэсэн шиг нөр хичээнгүй эржээ. Хаана оршуулгын цэцэг сүлждэгийг сураглахад «Аль сайныг нь ав» гээд айл айл руу дагуулж явдаг байлаа. Орчлонд төрсөн хамгийн хөөрхөн хүүхэн хаа суудгийг асуухад эх болгон өөрийнхөө охин руу түүнийг авч очдог байлаа. Будангуйн мананд будилж, мартахуйн орноор мунгинаж, цөхрөхүйн далайд умбаж явлаа. Бодсон юм цуурай болон дуурьсдаг, уйтгарлаж гуньхрахад хий юм үзэгддэг шар цөлийг гаталжээ. Олон хоног үзүүргүй эрэлд хатсаны эцэст үл мэдэх нэгэн хотод ирвэл гучин хоёр хонх нь гашуудал зарлах мэт уйтгартай жингэнэх ажээ. Энэ хотыг ч, эдгээр хонхыг ч, умрын шорвог салхинд идэгдсэн туургыг нь ч, өмхөрч харласан модон тагтыг нь ч, борооны усанд угаагдан арилах шахсан «Бэлэвсрэлийн цэцэг худалдана» гэсэн бичээстэй энэ хорвоогийн хамгийн уйтгартай хаягийг нь ч огт үзэж хараагүй, ер сонсож дуулаагүй боловч яг мөн байна гэж дор нь таньжээ. Энэ агшнаас Фернанда ширээт эхээрээ хамгаалуулан төрсөн гэрээ бүрмөсөн орхисон тэр хүйтэн өглөө хүртэл тун бага хугацаа өнгөрч, гэлэнмаа нар инжний хувцсыг нь ам мөлтөс оёж, цэцэглэг дэн, мөнгөн хэрэгсэл, алтан хөтөвч, хоёр зуун жил гэр бүлийнх нь сүйрч ирэхэд хуримталсан гадаа хэвтэхэд гараар эргүүлэмгүй баахан хог новшийг арайхийн авдарлаж амжжээ. Дон Фернанда охиноо хүргэж өгөхөөс татгалзаж, өр ширээ дарчхаад хожим очно гэж амлан, охиноо адислаад, дахин өрөөндөө орон түгжиж, тэндээсээ гашуудлын тэмдэг, овгийн сүлдтэй товчхон захидал охиндоо явуулах болж энэ захидал нь эцэг охин хоёрыг оюуны хувьд анх холбож өгчээ. Фернандагийн хувьд тэндээс мордсон өдөр нь жинхэнэ ёсоор төрсөн өдөр болсон байхад Бага Аурелианогийн хувьд аз, жаргалыг бараг олоод эргүүлэн алдсан өдөр боллоо.

	Фернанда шармал цэцгэн хээтэй гоё хуанли авч ирсэн бөгөөд үүнд номын багш нь хурьцлыг тэвчих өдрийг улаан бэхээр тэмдэглэж өгсөн байжээ. Зовлонг тэвчих долоо хоног12, хориотой ням гараг, сар бүрийн эхний баасан гараг, мөргөлийн өдөр, мацаг болон цээр өдөр түүнчлэн бие эвгүйрхэх үед хурьцах хориотой гэх зэргээр хуанлийн өдрүүдийг улаан тоонолж тэмдгээр ярайтал дарсны дотор хориогүй дөчин хоёрхон өдөр байгааг нь олж үзэхэд бэрхтэй байжээ. Яваандаа энэ хорио цээр байхгүй болно гэдэгт эргэлзэхгүй байсан Бага Аурелиано хуримыг тогтоосон цагаас нь сунжруулав. Шампан дарс, бренди шарзны суларсан лонх замаа алдаж байшинд багтахаа байх тул үргэлж хогчинд явуулах болсондоо залхсан, үүний зэрэгцээгээр ханилж байгаа хоёр тусдаа сөөлжин унтаж байхад дуу хөгжим тасрахгүй, мал нядлах зогсохгүй байгаад сониучирхсан Урсула өөрийнхөө хуучин явдлыг санахдаа Фернандагаас «Хамгаалах өмд өмссөн юм биш биз?» гэж асуугаад «Тэгвэл хэзээ нэгэн цагт хотынхны доог болж, муу юм болж магадгүй!» хэмээн сануулжээ. Гэвч Фернанда хуримаас хойш хоёр долоо хоног өнгөрөхийг зүгээр л хүлээж байна, тэр цаг болоход нөхөртэйгөө хавьтана гэж хэлжээ. Цээрийн хугацаа дуусахад Фернанда үнэхээр нүглээ наманчлахын үүднээс онгон биеэ эвдүүлэхээр бэлдэж, унтлагынхаа өрөөний хаалгыг нээсэнд Бага Аурелиано орвол энэ дэлхийд хосгүй хөөрхөн хүүхэн хэвтэж, нүд нь үргэсэн согооных шиг бүлтэлзэж, дэрэн дээр бутран байх урт үс нь элгэн хүрэн өнгөөр гялтганан байлаа. Энэхүү гайхамшигтай сайханд нүд булаагдсан тэр бээр Фернандаг урт ханцуй, газар шүүрсэн урт хормойтой цагаан цамц өмссөний хэвлийн тус газар том гэгчийн цоорхой чадамгай эмхэрдэн гаргасныг тэр даруйдаа анзаарсангүй болно. Тэгээд харахдаа инээдээ барьж чадалгүй,

	— Насандаа би олон юм үзсэн дээ, энэ шиг тусгүй юм үзсэнгүй. Би чинь гэлэнмаатай суучихсан юм байна шүү дээ гэж дуун алджээ.

	Сар болоход эхнэрээрээ цагаан цамцыг нь тайлуулж чадалгүй, Петра Котесийн зургийг хатан хааны хувцастай авах гэж очсон нь тэр юм санжээ. Хожим нь Фернанда гуйлгаж баймааж нь буцаж ирээд, эвлэрэн сэтгэл хөөрсөндөө цамцаа тайлж нөхрийнхөө сэтгэлийг амраасан боловч гучин хоёр хонхтой хот руу өөрийг нь эрж очихдоо түүний мөрөөдөж байсан шиг сэтгэлийг нь амарлиулж чадсангүй билээ. Бага Аурелиано түүнтэй сууснаар гагцхүү урам хугарахын зовлон хурааснаас цаашгүй. Ууган хүүгээ төрөхийн өмнөхөн нэг шөнө Фернанда нөхрөө өөрөөс нь урван, Петра Котес руу сэм яваад байх болсныг мэджээ.

	— Тийм ээ, үнэн. Малаа өсгөх гэсэндээ л тэгсэн юм гэж тэр биеэ гаргуунд нь хаячихсан хүний байдалтай дуугарчээ.

	Фернанда нөхрийнхөө хачин тайлбарт итгэтлээ нэлээд удсан боловч тийм гэдгийг хаашаа ч гарахгүй нотлоод өгөхийн цагт түүнээс явдаг хүүхнийхээ өвөрт үхэхгүй гэсэн ам л авчээ. Ийнхүү гурвуул хэн хэндээ саад болохгүй аж төрөх боллоо. Аурелиано хоёр хүүхэндээ уриалагхан, найрсаг, Петра Котес дийлж гарсандаа бах нь ханаж байхад Фернанда тэдний явдлыг мэдээгүй царай гаргадаг байлаа.

	Фернанда нөхөртэйгөө учраа ололцсон боловч, бусад Буэндиа нартай хэл амаа ололцож дөнгөсөнгүй. Шөнө нь эр эмийн ажил хийсэн бол өглөө нь заавал өмсдөг хар ноосон дээлийг хаяулах гэж Урсула гуйгаад цөхчихжээ. Энэ дээлийг өмсөхөд айлынхан нь шивэр авир хийгээд байдаг болсон байлаа. Бас Урсула Фернандаг угаагуурт нүүр гараа угаадаг, жорлонд бие засдаг болгож барсангүй, алтан хөтөвчөө загас хийлгэхээр хурандаа Аурелианод зарчих гэж ятгаад дийлсэнгүй. Амаранта Фернандагийн үг хазгай дууддаг, юмыг цээрлэн нэрлэдэгт нь тэсгэлгүй эгдүүцэн, түүнтэй дан ойлгомжгүй үгээр ярьдаг байв.

	— Онафа изфи техте ктофо вофорофотитфи носфо отфос овфоственнофогофо дерьфемафа гэж Амаранта гэнэт гэнэт хэлчихдэг байлаа.

	Нэг удаа Фернанда илт тохуурхаж байгаад нь уурлаж юу гээч юм яриад байгааг нь асуусанд Амаранта цээрлэж хуарлах юмгүй,

	— Чамайг бөгс, их мацаг хоёрыг ялгадаггүй амьтан гэж байна гэжээ.

	Түүнээс хойш тэр хоёр дуугарахыг больжээ. Тун их хэрэг гарвал зурвас бичилцэх ч юм уу хүнээр дамжуулж ярилцдаг болов. Фернанда нөхрийнхөө гэрийнхэнд илэрхий нүд үзүүрлэгдэж байсан хэдий боловч өвөг дээдсийнхээ сайхан ёсонд Буэндиагийнхныг заншуулах гэж зүтгэсээр байлаа. Хэн дуртай нь хүссэн цагтаа гал зууханд хоол унд идэж уудгийг болиулж, хооллох өрөөнөө цав цагаан бүтээлгээр бүтээж, цэцэглэг дэн, мөнгөн хэрэгсэл тавьсан том ширээнд хатуу тогтоосон цагт бүгдийг суулгадаг болов. Хоол идэхийг Урсула өдөр тутмын амьдралын хамгийн төвөггүй ажлын нэг гэж боддог байтал түүнийг нь баяр ёслолын байдалтай болгосонд гэрт тэсэхийн аргагүй ёсорхуу дэг үүсэж, олон таван үггүй Бага Хосе Аркадио хүртэл дургүйлхжээ. Гэсэн хэдий боловч тэр шинэ дэг нь оройн хоолны өмнө уншлага унших шинэ журмын адил дийлж, энэ нь хөршийнхнийх нь анхаарлыг татаж, удалгүй Буэндиагийнхан бусад усан нүдэт, цусан зүрхтний адил хооллодоггүй, хоол идэхдээ хурал хурж байдаг болсон гэнэ гэсэн цуу гарчээ. Уулаас эцэг эхийнхээ сүсэг бишрэлийг авсан Фернанда яс тогтоосон жаягийг юм болгонд хатуу барих гэх тул уламжлалыг баримталдагтаа бус сэтгэлээ гэнэт хөөрөхөд л сүжигтэй болдог Урсулатай хүртэл зөрчилдөхөд хүрч байлаа. Урсулаг мэдрэхүйн таван эрхтэнтэйгээ байхад түүний тогтоосон хуучин ёс заншлыг гэрт бас ч гэж баримталж, юмыг зоригтой зоригтой шийдэхэд гэрийнхэн нь үгнээс нь гардаггүй байсан боловч юм харахаа больж, насанд дарагдаад, ажил төрөлд оролцохоо болиод ирэхийн цагт Фернандагийн тогтоосон журам чангарч, ганцаараа л тэднийхний хувь заяаг шийдэж байдаг болжээ. Фернанда нарийн боов, мөсөн чихэр хийхийг зохисгүй, ажил гэж үзэж, түүнийг дор нь болиулав. Урьд нь үүр цүүрээс аваад үдэш орой болтол дэлгээстэй байдаг хаалгыг эхлээд наранд унтлагын өрөө халаад байна гэдгээр шалтаглан үдийн амралтын үеэр хааж, сүүлд нь бүр онгойлгохыг болив. Макондог байгуулснаас хойш тотгон дээр өлгөөстэй байсан арц, тариа хоёрыг авч хаяад оронд нь Христосын зүрхтэй ховд хийжээ. Хурандаа Аурелиано Буэндиа ингэж шинэчилж байгааг ажиглаад яах гэж ингэж байгааг нь ойлгожээ. «Бид чинь язгууртан болж байна. Энэ янзаар бол бид дахин консервативчуудын эсрэг дайн хийж, тэгэхдээ зөвхөн тэдний оронд хааныг ширээнд залах гэж л тулалдах болох нь» гэж эсэргүүцжээ. Фернанда түүнтэй хавиргалдалгүй эвтэйхэн бултаад байв. Цаанаа бол хурандаагийн дураараа байдагт, тогтоож байгаа хатуу журмыг нь дагахгүй байгаад тун дургүй байлаа. Өглөөний таван цагт аяга кофе уудаг, урландаа новширхуу байдаг, цоортол өмссөн цуваа тайлдаггүй, үдэш гэрийн гадаа сууж заншсан зэрэгт нь унтууцна. Гэвч Фернанда энэ гэрийн ганхаж хоцорсон энэ баганатай эвлэрэхээс өөр аргагүй байсан бөгөөд учир нь хурандаа бол насанд дарагдаж, урам хугараад номхорсон зэрлэг араатан, «Өтөлснөөс биш үхсэн биш» гээд нэг догширвол сүйд хийж мэдэх амьтан гэж мэдэж байлаа. Нөхрийгөө, ууган хүүдээ элэнц эцгийнхээ нэрийг өгнө гэхэд тэднийд ирээд дөнгөж жил болж байсандаа баригдаад зөрж зүрхлээгүй билээ. Анхны охиноо төрөхөд Фернанда эхийнхээ нэрээр «Рената гэнэ» гэж шууд зүтгэв. Урсула нярай охинд Ремедиосын нэрийг өгнө гэж дайрав. Бага Аурелиано дунд нь эвийг нь олох гэж гуйж, цаад хоёр нь ширүүн маргасны эцэст охиныг Рената гэж нэрлэхээр болсон боловч, эцгийнх нь төрөл садан, хотынхон Ремедиос гэдэг нэрийг товчлон Меме гэж дуудах болжээ.

	Шинэхэндээ Фернанда эцэг эхээ дурсдаггүй байсан боловч хуучраад ирэхдээ эцгийгээ хосгүй хүн болгон дүрслэх болов. Хоолны үед эцгийгээ орчлонгийн явдлыг огоорсон, аажмаар ариун хутаг олж байгаа онцгой хүн болгон ярина. Хадам эцгийг нь ийнхүү хэрээс хэтэртэл магтан мандуулж байгаад гайхсандаа Аурелиано тэсэж чадалгүй даажигнасан үг эхнэрийнхээ хойгуур тарааж бусад нь түүнийг өлгөж авна. Гэрийнхнийгээ эвсэг байлгах гэж махардаг, тэдний эв түнжин муутай байгаад далдуур шаналж явдаг Урсула хүртэл бяцхан ачийгаа «Гэгээн хутагтын зээ, хатан хаан, малын хулгайч хоёрын хүү учир папын сэнтийд сууна» гэж нэг удаа хэлж орхижээ. Сэм нийлэгчид хэчнээн элэг доог хийвч Бага Аурелианогийн хүүхдүүд нагац аавыгаа тэнгэрийг бишрэн шүлэглэсэн захидал, Христосын мэндэлсэн өдрөөр хаалгаар арайхийн багтаж ордог том хайрцагтай бэлэг явуулдаг домогт хүн гэж бодож заншжээ. Дой Фернанда овгийн эдлэнгээсээ үлдсэнийг ач нартаа явуулдаг байлаа. Түүгээр нь хүүхдийн өрөөнд босоо хүний дайтай богдуудын дүртэй шүтээн бүтээж тэдгээр богдуудад шилэн нүд хийсэн нь амьд юм шиг сүрдмээр болж чадамгай оёсон цэмбэн баринтаг өмсгөсөн нь Макондогийнхны өмсөж байсан хувцаснаас хамгийн сайн нь байлаа. Эзэд ноёдын эртний баргар лаврингийн оршуулгын сүрлэг зүйлс Буэндиагийн гэрэлт байшинд бага багаар шилжлээ. «Гэр бүлийн оршуулгын газрын юмыг бидэнд тэр аяар нь явуулжээ. Унжгар уд13 бунхны хавтан хоёр л дутаж байх шив» гэж Бага Аурелиано нэг удаа хэлжээ. Хайрцагт тоглочихмоор юм ер байдаггүй боловч хүүхдүүд арван хоёрдугаар сар гарахыг бүтэн жил тэсэж ядан хүлээдэг, учир нь хуучны, санаанд оромгүй эдлэл гарч ирэхэд нэгэн хэвийн амьдрал нь өөр болох шиг болдог байжээ. Бяцхан Хосе Аркадиог төрснөөс хойш Христосын мэндэлсэн өдөр арав дахиа гарч түүнийг шашны сургуульд явуулах гэж байтал туйлын бөхөлж хадсан, чийг авхуулахгүй гэж завсар заалхайг нь давирхайдсан өвөөгийн лужир том авдар урьдынхаасаа нэлээд эрт ирсэн нь, «Дээд төрөлт хатагтай донья Фернанда дель Карпио де Буэндиад» гэж гот үсгээр хаягласан байжээ. Фернандаг унтлагын өрөөнд захидлыг уншиж байх хооронд багачуул хайрцгийг ухасхийн онгойлгож гарав. Бага Аурелиано урьдынх шиг тэдэнд хамжилцаж байлаа. Хэдүүлээ давирхайг нь ховхолж, хадаасыг нь сугалж, дээрээс чигжсэн модны үртсийг гаргавал доороос нь зэс шургаар шурагдсан урт авдар гарлаа. Бага Аурелиано найман шургийг наймуулыг авч тугалган тагийг сөхөнгүүтээ дуу алдаад хүүхдүүдээ хойш нь түлхэж арайхийн амжив. Авдарт тас хар хувцастай, энгэртээ загалмай зүүсэн дон Фернандагийн шарил байж байлаа.

	Ренатаг төрснөөс хойш асар удаагүй байтал Неерландын хэлэлцээрийн ээлжит ойгоор хурандаа Аурелиано Буэндиагийн ойг тэмдэглэх заавар гэнэт гарчээ. Ийм шийдвэр албан ёсны бодлоготой авцалдахгүй байсан учир хурандаа шуудхан эсэргүүцэж, ой тэмдэглүүлэхгүй гэв.. «Би «ой» гэдэг үгийг одоо л дуулж байна. Энэ нь юу ч гэсэн үг байлаа гэсэн илт доромжилж байгаа хэрэг» гэж хэлжээ. Инжааны давчхан урланд зүсэн бүрийн элч төлөөлөгч шавах болов. Энэ удаа урьдынхаас хавьгүй хөгшин, хавьгүй сүрлэг хар хувцастай өмгөөлөгчид дахин ирсэн нь урьдын цагт түүнийг ялаа батгана шиг шавж байсан хүмүүс байжээ. Тэднийг харахдаа дайныг мухардуулах гэж тэднийд ирж байсныг санаж, эрээгүйгээр магтахад нь тэвчиж чадсангүй, «Зүгээр байлгаж үз» гэж шаардаад, тэдний мэтгээд байгаа шиг үндэсний эрх чөлөөний тэмцэгч лут амьтан огт биш урьд байгуулсан гавьяа зүтгэл юу ч үгүй, алтан загасныхаа дунд хэнээр ч өргүүлж тэтгүүлэхгүй зөнгөөрөө байж байгаад нүд анья гэсэн энгийн муу дархан гэж хэлжээ. «Улсын ерөнхийлөгч Макондод болох ёслол дээр биеэр хүрэлцэн ирж, Хүндэтгэлийн одон гардуулах гэж байна» гэж дуулахдаа бүр ч эгдүүцжээ. Хурандаа Аурелиано Буэндиа «ерөнхийлөгчийн засгийн газрын бузар булай, ёсон бус явуулга үйлдэж байгаагийн шийтгэл болгож бус, хорхойд хоргүй мөрөөрөө нэгэн өвгөнийг хүндэтгэхгүй байгаагийн шийтгэл болгож ерөнхийлөгчийн духанд сум зоох хожуухан боловч сайхан завшааныг тэсэж ядан хүлээх болно» гэж ерөнхийлөгчид нэгд нэгэнгүй уламжлахыг тушаажээ. Хурандаа Аурелиано Буэндиа үүнийгээ их заналтай хэлсэн тул улсын ерөнхийлөгч яг явах гэж байснаа болиод одонг бие төлөөлөгчөөр илгээжээ. Хурандаа Геринельдо Маркес тал талаасаа шахаж шаардуулсаар байнгын хэвтрээ орхиж хуучин зэвсэг нэгт нөхрөө ятгах гэж иржээ. Хуучин анд Геринельдо Маркесийгаа дамнуурга дээр, том том дэрэн дунд сууж дөрвөн хүнээр дамнуулан ирэхийг хараад залуу наснаасаа ялахдаа хамт ялж, ялагдахдаа хамт ялагдаж явсан хуучин нөхөр нь нөхрийн сэтгэлийг бодож ирж дээ гэдэгт огтхон ч эргэлзсэнгүй. Гэвч ирсэн үнэн учрыг мэдэхдээ дамнуургыг хурандаа Маркестэй хамт урлангаас гаргахыг тушаав.

	— Чамайг буудсан бол чамд их л тус хүргэх байж дээ гэдгийг даанч хожуу ойлголоо гэж Аурелиано Маркест хэлжээ.

	Ийнхүү ойд Буэндиагийнхнаас хэн ч очсонгүй. Ой багт наадмын долоо хоногтой огт санаандгүй таарсан боловч засгийн газар улам л элэг доог хийх гэж зориуд ингэж тааруулж байна гэсэн бодол хурандаа Аурелиано Буэндиагийн сэтгэлээс гарахгүй байв. Хүн огт шагайдаггүй урландаа суугаад цэргийн хөгжим хангинах, ёслолын буудлага нижигнэх, тэдний гудамжийг өөрийн нь нэрэмжит болгож үг хэлэхийг чагнаж байлаа. Хурандаа яаж ч чадахгүй байгаадаа хор нь хөдлөн уйлж, консервативчуудтай цусан далай, махан овоо болтол дайтаж, үнсэн товрог хийх залуугийн чадалгүй болсондоо ялагдсанаас хойш анх удаа гутарчээ. Ёслолын цуурай намжаагүй шахам байтал урлангийн хаалгыг Урсула тогшсонд хурандаа:

	— Надад бүү саад бол. Би юм хийж байна гэвэл,

	— Хаалгаа нээ. Ёслолтой ямар ч хамаагүй юм гэх Урсулагийн дуу тайван бөгөөд энгийн дуулджээ.

	Тэгэхэд оньсыг мултлан, хаалгыг нээвэл гудамд төрх, өнгө өөр өөр боловч дэлхийн бөмбөрцгийн аль ч өнцөгт байсан үл андуурагдах адил царайтай арван долоон залуу зогсож байлаа. Эд бол хурандаагийн хүүхдүүд байжээ. Тэднүүс бие биеэ танихгүй, хоорондоо хэлэлцэж тохирсон юмгүй, гагцхүү ой хийх сургаар далайн эргийн хамгийн алсын нутгаас иржээ. Тэд эцгийнхээ нэрийг бахархал болгон авч, эхээрээ овогложээ. Урсулаг баярлуулан, Фернандаг уурлуулан гурав хоног байхдаа гэр дэхийг тэмээ туйлчихсан юм шиг хөл толгойг нь алдуулж дөнгөв. Амаранта хуучин бичиг хараа онгичин баймааж нь тэдний төрсөн, адисалсан өдрийг Урсулагийн тэмдэглэсэн дэвтрийг олж нэр нэрийн ард хаягийг нь бичиж авлаа. Энэ нэрсийг уншихад дайны бүх хорин жилийг нэхэн санаж болох байлаа. Тэр нэгэн өглөө Макондогоос бослогын сургаар хорин нэгэн хүнийг тэргүүлэн явснаас сүүлд гэртээ цусанд дарайсан цувтай буцаж ирсэн хүртэл хурандаагийн шөнийн бүх аяныг дурдан сэргээж болох байлаа. Бага Аурелиано садан нараа ирснийг шампан дарсаар мялааж, хөгжим дуу болсон нижгэр найр далим үсэргэн хийж энэ найрыг хурандаагийн ойгоор зохиосон багт наадмын хожимдсон ч гэсэн хариу гэж тооцвой. Гийчид гэрийн бүх ваарын тэн хагасыг хиар буулгаж, бухыг хөнжил дээр зогсоон сэвэх гэж хөөцөлдөн сарнайн бүх бутыг сүйтгэж, тахиаг буудаж, Амарантагаар Пьетро Креспийн гунигт бүжиг хийлгэж, Ремедиост өмд өмсүүлж, шургаагийн оройд өлгөсөн юм авхуулах гэж авируулж, хоолны өрөөнд гахайд тос түрхэн оруулж Фернандаг дайруулсан боловч тэгж зүггүйтэж байгааг нь хэн ч зэмлэсэнгүй тэдний тэгж эх толгойг алдуулан бужигнуулсан нь харин ч анагаах чадалтай байжээ. Хурандаа Аурелиано Буэндиа эхлээд хөвгүүдээ баахан сэжиглэж, тэр ч байтугай заримыг нь өөрийнхөө хүүхэд мөн эсэхэд эргэлзэж байсан боловч тэдний тэгж аашилсанд уйтгар нь гаран зугаацаж, явахад нь нэг нэг алтан загас өгчээ. Зожиг Бага Аркадио хаяал нараа тахиа зодолдуулах, тэмцээнд урьж, Аурелиано нарын олон нь тахиачдын элдэв булхайг анддаггүй, Антонио Исабель ламын булхайцахыг доор нь барьсан учир тэр нь эгээ л золгүй юм болж тарсангүй. Бага Аурелиано садангийн энэ олон улс наргин цэнгэхэд хэчнээн сайхан далим өгч байгааг хараад, гэртээ ажил хийлгэхээр шийджээ. Гэвч тэгж хүсэхэд нь ихээхэн хөдөлгөөнтэй, өвөг шигээ юмыг шинжиж сонжиж явдаг асар том эрлийз Гунигт Аурелиано л ганцаараа зөвшөөрчээ. Жаргал эрэн дэлхийн талыг тойрч үзсэн учир хаана суух нь түүнд ялгаагүй байлаа. Бусад нь эхнэр хүүхэдтэй хараахан болоогүй боловч нэгэнт замаа сонгосон гэж бодож байжээ. Тэд цөмөөрөө чадамгай гар урлалчин, гэрийн эзэн, төвшин улс байжээ. Лхагва гараг буюу их мацгийн эхний өдөр хурандаагийн хүүхдүүдийг тарж явахаас өмнө Амаранта тэдэнд жанч өмсгөж, сүмд аваачив. Тэднийг мөргөлийн дуганд орвол Антонио Исабель ламтан духан дээр нь загалмай зурж өгөхөд14 тэд бишрэхээсээ илүү тоглоом хийж байлаа. Буцаж ирээд хамгийн отгон нь загалмайгаа арилгах гэсэнд арилсангүй, ах нарынх нь духан дээрх тэмдэг ч бас арилшгүй болжээ. Савантай усаар угааж, үрүүлээр үрж, сүүлд нь уушгин чулуу, цайруулдаг уусмал хүртэл хэрэглэсэн боловч загалмайг арилгаж чадсангүй. Гэтэл Амаранта хийгээд сүмд очсон бусад хүмүүсийнх нь амархан арилчихжээ. Урсула ах дүү нартай салах ёс гүйцэтгэхдээ «Бүр ч сайн юм боллоо. Одоо та нарыг хэн ч андуурахгүй» гэж хэлжээ. Тэд найрал хөгжимчдөөр удирдуулан, агаарт пуужин буудсаар бөөнөөрөө гарахад Буэндиагийн удам угсаа олон зуун жил тасрахгүй нь гэсэн бодол хотынхонд төрж билээ. Гунигт Аурелиано солиот зохион бүтээгч Хосе Аркадио Буэндиагийн мөрөөдөж байсан мөсний үйлдвэрийг хотын захад байгуулав.

	Гунигт Аурелиано Макондод ирснээсээ хойш сарын дараа бүгдийн танил хүндтэй хүн болсныхоо хойно эх, нөхөрт гараагүй дүүдээ (Хурандаагийн охин биш юм санжээ) суучихаар байр эрэн явсаар талбайн өнцөгт байгаа эзэнгүй байрын навсайж муудсан том байшинг сонирхов. Байшингийн эзнийг асуувал одоо эзэн байхгүй, ханыхаа шохойг ховхолж иддэг ганц бие бэлэвсэн эхнэр урьд нь сууж байсан юм, үхэхийнхээ өмнөх хэдэн жилд жижигхэн хиймэл цэцэгтэй бүрх, будангуй саарал өнгөтэй шагайвч өмсөн шуудангийн конторт очиж, хамбад захиа явуулахаар талбай дээгүүр гарч явахыг хоёрхон харсан гэж хэлжээ. Тэр бэлэвсэн эхнэрийн цорын ганц дотнын хүн нь хатуу сэтгэлтэй зарц авгай байсан нь гэртээ орж ирсэн нохой, муур болон бусад ямар ч амьтныг алж гудамжинд хүүрийг нь хаяж, тэр нь бээгээд хотоор нэг өмхий самхай болдог байсан гэж бас дуулав. Түүний хаясан сүүлийн амьтны сэг наранд борц болсноос хойш өчнөөн удаж, гэрийн эзэгтэй, зарц эмэгтэй хоёрыг дайн дуусахаас бүр өмнө үхэж үрэгдээд, хахир өвөл, хүчит шуурга болоогүй тулдаа байшин нь байж байгаа юм гэж цөмөөрөө боддог байжээ. Хаалганы нь нугасыг зэв идчихсэн учир гагцхүү хэрж гүйцсэн аалзны шүлсэнд л торон тогтож байх мэт санагдаж, цонхны нь жааз чийгт хөөж, гонхны нь хагарч барзайсан цементэн шалны завсар заалхайгаар өвс, хээрийн цэцэг ургаж, гүрвэл хийгээд элдэв хорхой шавж гүйлдэж байгааг харахад энд наана хэлэхэд тавин жил хүн сууж байсан шинжгүй. Уулын дагуу Гунигт Аурелиано эзэнгүйн ийм олон, баталгаа байхгүй байлаа ч гэсэн байшинд яваад орчих байлаа. Тэр бээр голын хаалгыг мөрөөрөө түлхэн орвол өмхөрч илжирсэн мод нь бутран унасанд тоос манаран, морин шоргоолжны, банзанд үүрээ засахдаа зөөж ирсэн шороо бужигнаад явчхав. Гунигт Аурелиано тоос дарагдахыг хүлээзнэн, босгон дээр зогсож, тоос намдахад зочдын өрөөний голд өнгөрсөн зууны хийцтэй хувцас өмссөн туранхай эхнэр зогсож байгааг харжээ. Нүцгэн толгой дээр нь хэдэн шар өвс сөрвийж, бас ч гэж сайхнаараа байгаа том нүдний нь гал бөхөж, ганцаардсаар хатаж хоцорсон царай нь үрчийж хорчийхоороо нэг болжээ.

	Нөгөө ертөнцөөс босоод ирсэн юм уу гэмээр энэ хүнийг харахдаа балмагдан цочирдсон Гунигт Аурелиано арайхийн сэхээ авч үзвэл, тэр эхнэр хуучин цагийн байлдааны гар буу өөдөөс нь шагайж байсанд,

	— Өршөөгөөрэй гэж арайхийн дуугарчээ.

	Авгай хуучин новш дүүрэн хөглөрсөн тасалгааны голд хөдлөлгүй зогсоод, тэвхийсэн мөртэй, духан дээрээ үнсэн загалмай зурагтай энэ аварга эрийг анхааралтай сонжин харахад, тоос манан дунд хоёр амтай буу үүрч, чандага холбон барьсан байх шиг болж, урьдын адил будантан үзэгдсэнд,

	— Тэнгэр минь! Болиоч. Одоо санаанд ийм юм бүү оруулж тамлаач гэж сөөнгөтөн дуу алдвал Гунигт Аурелиано:

	— Би байшин хөлслөх гэсэн юм гэж хэлжээ.

	Тэгэхэд авгай буугаа өргөж, гар огтхон чичрэхгүйгээр цохонд нь, үнсэн загалмай руу нь онилон замгийг нь шийдэмгий татаж,

	— Яв гэжээ.

	Үдэш нь, хоолон дээр Гунигт Аурелиано өдрийн явдлыг ярихад, үүнийг дуулан сэтгэл ихэд гутсан Урсула нулимс мэлмэрүүлж: «Ээ тэнгэр минь. Хөөрхий минь амьд мэнд юм сан уу!» гэж толгойгоо үгтээн дуу алдав.

	Он жил улирч, дайн дажин болж, гай зовлон нүүрлээд тэр бээр Ребекаг онхи мартаж орхисон байлаа. Ребекаг амьд гэдгийг мэдсээр байсан цорын ганц хүн бол нас хөгшрөвч нэхэл хатуу хэвээрээ Амаранта байлаа. Тэр бээр зүрхээ хүйт оргиход өнчин дэрэн дээр өглөө сэрэхдээ ч, унжсан мээм, хонхойсон гэдсээ савандаж, эмгэдийн хувцас хийдэг цагаан ёрог даавуугаар хийсэн банзал, цамц өмсөж байхдаа ч, хир хилэнцээ наманчилж байгаагийн тэмдэг болсон гарынхаа хар боодлыг сольж байхдаа ч Ребекаг л боддог байлаа. Унтаж байсан ч, сэрүүн байсан ч, хамгийн сайхан үед ч, хамгийн гутарсан цагт ч, хэдийд ч Амаранта Ребекаг бодож, ганцаар байсаар, дуртгал нь цэгцэрч, уйтгар гуниг төрүүлдэг элдэв хангайн хог новш амьдралаар зүрхэнд нь хурсан байснаа арилж үгүй болоод хамгийн гашуун дуртгал нь товойн үлдэж, хэзээ ч мартагдахааргүй болжээ. Ребека гэж хүн байдгийг Сайхан Ремедиос Амарантагаас дуулжээ. Тэр муудсан байшингийн хажуугаар гарах тоолон Амаранта өрсөлдөгчийнхөө нэртэй холбоотой эвгүй, ичгүүртэй явдлыг ярьж, ингэснээрээ Ремедиосыг түүнд өөртэйгөө адил хорсдог болгон, үхсэнийхээ ч хойно хорслоо бусдад үлдээх гэж оролдсон боловч тэр нь нэмэргүй болсон бөгөөд учир нь Сайхан Ремедиос аливаа тачаал, ялангуяа бусдын хорсол тачаалыг тоодоггүй байлаа. Урсула Амарантатай огт адилгүй сэтгэл өвөрлөж, Ребекагийн тухай сэтгэлдээ огт муу юм үлдээсэнгүй, хүүдийд хар хар хийсэн эцэг эхийнхээ ястай хамт анх авч ирсэн байдлаар нь санаж Буэндиагийнхны гэгдэж явах эрхгүй шившигт юм хийснийг нь мартаж орхижээ. Бага Аурелиано «Ребекаг гэртээ авчрах, харж асрах нь зүйтэй юм» гэсэн боловч Ребека үгэнд нь оролгүй, өөрийнхөөрөө зүтгэсэн тул сайхан санаа нь бүтсэнгүй болно. Өчнөөн жил зовж, ядуу зүдүү байсан болохоор ганцаараа байхын амтанд орсон тэр бээр насныхаа мухарт хүний гар харан жаргасан нэр зүүж тух тав алдахыг хүсэхгүй байлаа.

	Хоёрдугаар сард Макондод духандаа үнсэн загалмай зурагтай Аурелиано Буэндиагийн арван зургаан хөвгүүнийг дахин ирэхэд, Гунигт Аурелиано наргиж цэнгэж байхдаа тэдэнд Ребекагийн тухай дуулгаж, тэд хэдхэн цагийн дотор байшинг нь хуучин хэвд нь оруулж хаалга, цонхны жаазыг сольж, хананд нь тулгуур хийж, нүүрэн талыг нь баясгалантай гэгээн өнгөөр будаж, гонхны шалыг дахин цементлээд байшингийн дотор талыг засах гэсэн боловч зөвшөөрүүлж чадсангүй. Ребека хаалганд ч ойртож ирсэнгүй. Ах дүү нарыг засвараа пижигнүүлээд дуусахад өртөг хөлсийг нь бодоод, өөртэй нь цуг байсаар байгаа зарц эмгэн Архенидагаар атга зоос явуулсан нь сүүлийн дайны үеэс гүйлгээнээс гарсан зоос байлаа. Гэвч Ребека түүнийг зарагддаг гэж бодсоор ажээ. Тэгэхэд л энэ ертөнцөөс хэчнээн хол тасарсныг нь бүгдээрээ ухаарч, улаан гол нь торж байгаа цагт энэ хорионоос нь гаргаж чадахгүй нь гэдгийг ойлгожээ.

	Хурандаа Аурелианогийн хөвгүүд хоёр дахиа ирэхэд тэдний нэг Арвай Аурелиано Макондод хоцорч, Гунигт Аурелианотой хамт ажиллаж эхлэв. Арвай Аурелиано адислуулахаар тэднийд авчирсан хурандаагийн анхны хүүхдийн нэг бөгөөд гартаа дайралдсан хэврэг бүх юмыг ирсэн доороо хэмхчиж хаясан учир Урсула Амаранта хоёр түүнийг маш сайн санаж байлаа. Эхлээд дээшээ авирах гэж эрмэлздэг байснаа яваандаа больж, одоо дунд зэргийн нуруутай, цагаан бурхантаж цоохор болсон нүүртэй хүн болсон боловч хүрснээ эвдэх гайхалтай хүч нь хэвээрээ үлджээ. Өчнөөн төчнөөн таваг хагалж, тэр ч байтугай хүрээгүй байтлаа хагалчих тул Фернанда үнэт хэрэглэлээ хагалуулж дуусахаас өмнө цайран таваг яаран худалдан авч өгсөн боловч тэр нь ч удалгүй хонхойж ёнхойсон байлаа. Арвай Аурелиано ийм анагаагдашгүй гэмтэйдээ өөрөө хүртэл аргаа бардаг боловч эхэлж харангуут л итгэл төрөх цагаан санаатай, гайхмаар ажилсаг тул хайрыг булаана. Арвай Аурелиано ахархан хугацаанд мөсний үйлдвэрлэлийг ихэд нэмэгдүүлж нутгийн зах дээр гүйхээ больсон учир Гунигт Аурелиано бараагаа хөндийн бусад сууринд борлуулах талаар бодох хэрэг гарав. Тэгээд нэг санаа төрснөө хэрэгжүүлсэн нь фабрикийн үйлдвэрлэлийг шинэчлэн сайжруулахад төдийгүй Макондод бусад газартай холбоо тогтооход шийдвэрлэх үүрэгтэй болов.

	— Төмөр зам тавих хэрэгтэй гэж Гунигт Аурелиано хэлжээ.

	Макондод «төмөр зам» гэдэг үг анх сонсогдсон нь тэр байлаа. Тухайн үед Хосе Аркадио Буэндиагийн гэрлийн дайн хийх удирдамждаа хавсаргасан байсан бүдүүвчтэй яг адилхан зураг Гунигт Аурелиано зураад ширээн дээрээ тавьсныг Урсула харахдаа цаг гэдэг орчин эргэж байдаг юм биш байгаа гэсэн сэжиг нь батажжээ. Гэвч Аурелиано өвгөөсөө огт ондоо нь гэвэл нойр хоол алдсангүй, мангуу юм шиг гөлийж хэнийг ч зовоосонгүй, харин ч хүний санаанд оромгүй элдэв төсөл гаргаж, түүнийгээ ойрын үед биелүүлнэ гэдэгт хатуу итгэж, орох өртөг, хийх хугацаатай холбогдсон бүх тооцоог чадамгай зохиож, эргэлзэж тээнэгэлзэх, цөхөрч гутрахын зовлонгүй бодсоноо биелүүлж байлаа.

	Бага Аурелиано хурандаа Аурелиано Буэндиатай адилгүй, харин юманд огт хаширдаггүйгээрээ элэнц эцэгтэйгээ адил байж, ихрийнхээ өрөөсний хөлөг онгоц явуулах гэсэн үргүй ажилд мөнгө гаргахаасаа гар татаагүй шигээ Гунигт Аурелианогийн төмөр зам тавих төсөлд гар татсангүй. Гунигт Аурелиано хуанлийг хараад «Борооны улирлын дараа эргэж ирнэ» гээд лхагвад явчихжээ. Түүнээс хойш түүний сураг тасрав. Арвай Аурелиано фабрикийн илүүдэлд дарагдаж гүйцэхдээ усны оронд жимсний шүүсээр мөс гаргах гэж туршин, мөхөөлдөс үйлдвэрлэх аргыг огт санамсаргүйеэ олоод борооны үе дуусаж зун өнгөрсөн боловч ахаасаа чимээ сураг байхгүйд үйлдвэрийг нэгэнт өөрийнхөө болсон гэж бодон бүтээгдэхүүнийхээ нэр төрлийг олшруулах гэж бодож байлаа. Гэвч өвлийн эхээр, өдөр дулаарсан цагаар голд цагаан хэрэглэл угааж байсан нэг эмэгтэй их л айчихсан, төв гудамжаар чарлан гүйж,

	— Тэнд нэг аймаар юм явж байна. Дугуйтай гал зуух шиг юм, араасаа бүхэл бүтэн хот чирч явна гэж ярьжээ.

	Тэгтэл ч аймаар чанга шийхтнах шуухитнах, аахилах уухилах чимээ Макондог доргиулав. Хэдэн долоо хоногийн өмнө хэсэг ажилчин дэр мод, зам төмөр тавьж байгааг олон хүн харсан боловч тоосонгүй, цыганууд л дахин эргэж ирээд аль дивангарынх шигээ шүгэл, хэнгэргээ дуугаргаж иерусалимын суутнуудын бүтээсэн ямар гэгчийг нь бүү мэд балай шингэнийг дээд зэргийн чанартай гэж магтан илбэ жилбэ үзүүлэх гэж байгаа биз гэж бодоцгоожээ. Гэвч Макондогийнхон чанга гэгч шийхтнах, уухилах дуунаас сандрахаа болихдоо гудамжинд бужигнан гарч үзвэл Гунигт Аурелиано цэцгээр алаглуулан чимсэн бух тэрэгнээс баяр хүргэн гараа даллаж явахыг харжээ. Эхний удаа тийнхүү найман сар хожимдож ирсэн тэрхүү гэмгүй байрын шар галт тэрэг Макондод өчнөөн эргэлзээтэй, эргэлзээгүй зүйл, өчнөөн сайн муу, өчнөөн өөрчлөлт, гамшиг зовлон, уй гашуу авчрах учиртай байжээ.

	 

	* * *

	 

	Макондогийнхон тоо томшгүй гайхамшигт нээлтэд алмайрч, гайхаад гайхаад барахгүй байлаа. Гунигт Аурелианогийн галт тэргээр хоёр дахиа явахдаа авчирсан машины гаргаж байгаа цийлгэр цахилгаан гэрлийг тэд хараад шөнө нь үл унтана. Уг машины «түг түг» гэх дуунд их удаж, багагүй чармайж байж дасжээ. Тэд дэгжиж байгаа худалдаачин дон Бруно Креспи арслангийн ам хэлбэртэй касс бүхий хүрээлэнд үзүүлсэн хөдөлдөг зурагт дургүйцэж, нэг кинонд үхээд оршуулж, үзэгчдийн хойноос нь өчнөөн гашуудсан баатар нөгөө кинонд эв эрүүл, сав саруул байгаагаар барахгүй бүр араб болчихсон явж байгааг үзэхдээ унтууцжээ. Баатруудынхаа эрээн бараан хувь заяаг хуваалцах гэж хоёр сентаво төлсөн олон урьд хожид үзээгүй доромжлолыг тэвчиж чадсангүй, хамаг сандлыг нь яйчин хаяжээ. Дон Бруно Креспийн шаардсанаар вангийн түшмэл «Кино бичүүр гэдэг бол байхгүй юмыг байгаа юм шиг харуулдаг багаж учир үзэгчид тэгж сүйд болох хэрэггүй» гэсэн тусгай хууль гарган тайлбарласанд олон нь цыганд дахиад муухай залилууллаа гэж шийдээд өөрсдийн зовлон багадаагүй байхад зохиомол хүмүүсийн зохиомол зовлонгийн төлөө уйлахаа больё гэцгээгээд сүүдэр ший үзэхээ больжээ. Хуучирсан бадралт баг бишгүүрийн оронд франц хөгжилтэй дууч эмсийн авчирсан, нутгийн найрал хөгжимчдийн орлогыг ихээхэн багасгасан эгшигт хайрцгийг ч ингэж үзэх болов. Эхний үед хотлоороо сониучирхан хориотой гудамжнаа очигчид олширч, тэр ч байтугай зарим хүндтэй хатагтай нар эрэгтэй хүний хувцас өмсөөд учир битүүлэг шинэ хөгжмийг ойроос үзэх гэж очиж байна гэлцэх болов. Гэвч эгшигт хайрцгийг дэргэдээс нь гайгүй сайн хараад энэ нь дууч эмсийн баталсан, бүх нийтийн бодсон шиг шидэт тээрэм биш ердөө нэг муу оньст тоглоом байна, түүний эгшиг, найрал хөгжмийн сэтгэл хөдөлгөм, амьдралын үнэнийг харуулсан хүнлэг аяны хаана нь ч хүрэхгүй юм байна гэж үзжээ. Үүнд туйлын их урам хугарчээ. Удалгүй эгшигт хайрцаг дэлгэрч, айл бүхэн эгшигт хайрцагтай болсон боловч томчуул өөрсдөө зугаацах гэж түүнийг авсангүй, багачуул хүүхдээ зугаацуулах гэж авсан нь, цаадуул нь тэр зугаатай машины гэдэс дотрыг гарган шаваагаа ханатал тоглож байх болов. Гэвч хотын мэр сэр хүн харилцах утас төмөр замын өртөөн дээр тавьсныг үзэхдээ эргүүлдэг урт бариултайд нь эхлээд бүдүүндүүхэн эгшигт хайрцаг юм уу гэж бодсон боловч түүгээр ярьж үзээд үнэхээр ярьж болж байсанд юунд ч итгэхээ байсан улс хүртэл сэрдхийжээ. Макондогийнхны хэчнээн болтол гайхаж чадахыг эзэн тэнгэр шалгахаар шийдэж, нэг бахдалыг нь төрүүлж, нэг урмыг нь хугалж, нэг тээнэгэлзүүлж, нэг үнэмшүүлэх зэргээр янз бүр болгосоор байсан учир үнэн, худал хоёр хэдий хэр зайтайг хэн ч хэлж чадахааргүй болсон шиг санагдаж байлаа. Ийнхүү биетэй, биегүй хоёр толгой эргэм хутгалдаж, туулайн бөөрний доор байсан Хосе Аркадио Буэндиагийн сүнс гэгээн цагаан өдөр байшин дотуур туйлгүй бачимдан тэнүүчлэх болов. Төмөр зам албан ёсоор нээгдэж, галт тэрэг тогтмол ирэх болж, ширээ сандал тавьсан, харилцах утас зоосон, пиу зарах жижиг цонх гаргасан өртөөний даруухан модон байшин баригдсаны дараагаар хамгийн энгийн ажил эрхэлдэг хамгийн энгийн хүмүүс гэж Макондогийн гудамжнаа өөрсдийгөө нэрлэвч циркийн жүжигчид гэвэл илүү онох бүстэй бүсгүй улс үзэгдэх боллоо. Хотынхон цыгануудад мэхлэгдсээр хаширчихсан учир тэр хэрмэл илбэчид гудамжаар явж шүгэлтэй хоовон, мацгийн долоо дахь өдөр сүнс аврахын тулд мацаг барих ёсны номыг авхуулах гэж оролдон, түүнийгээ бүтнэ гэж горьдохын зовлон байсан боловч шалаад салахгүйд нь залхаад авахын түүс болсон хүмүүс болон олдохгүйд мундахгүй алмай амьтдын хүчээр их л хөлжиж амжжээ. Эдгээр луйварчидтай хамт нэг лхагва гарагт малийтал инээсэн, балтгар намхан мистер Герберт Макондод морилж, дараа нь Буэндиагийнд үдийн хоол идэхээр иржээ. Тэр морь унахад өмсдөг өмд, түрий, илчүү дуулга өмсөж, ган хүрээтэй шил зүүсэн нь шилний цаанаас нүд нь молор аятай гялалзана.

	Гадилын нэг хонгорцог тэр чигээр нь идтэл түүнийг хэн ч анзаарсангүй. Бага Аурелиано мистер Герберттэй «Отель Хакоба»-д испани хэлээр хазгай мурий «Сул өрөө байхгүй байна» гэж унтууцан үглэж байхад нь санамсаргүй дайралдаад, явуулын улсыг авчирдгаараа авчирсан нь тэр байжээ. Мистер Герберт уяатай хэдэн хөөрдөг бөмбөлөгтэй яваа бөгөөд эдгээрээр бөмбөрцгийн талыг тойрч, их орлого олж байсан гэх боловч Макондогийнхноос түүгээр нь хөөрөх хүн олдсонгүй. Учир нь уяатай хийт бөмбөлөг гэдэг бол цыганы нисдэг цийрсээр нисэж үзсэн тэдний хувьд алхам ухарсан хэрэг байлаа. Мистер Герберт долоо хоноод түрүүчийн галт тэргээр явахаас аргагүй болжээ.

	Ихэвчлэн үдийн хоолон дээр өгдөг судалтай гадил жимсний хонгорцгийг ширээн дээр тавихад тэр нэг ширхгийг тасалж аваад төдий л амтархсан янзгүй иджээ. Гэвч дараа дараагаар аван, ам хамхилгүй ярьж, сайнаас сайн зажилж, тамсаг хүний амтархах байдлаар эхний хонгорцгийг идэж бараад, хоёр дахийг гуйжээ. Тэгснээ дандаа биедээ авч явдаг багажийн хайрцгаас гэртэй нарийн багаж гаргаж ирэн, очир алмаас худалдан авч байгаа хүн шиг нэг гадилыг гярхай нь аргагүй шинжиж, тусгай сумчаар зүсэж үзэн, эмийн сангийн жинлүүрээр жигнэж, зэвсгийн дархны хэмжүүрээр хэмжиж үзэв. Дараа нь хайрцгаасаа өөр иж бүрэн багаж гаргаж ирээд, агаарын халуун, чийг, гэрлийн байдлыг тодорхойлов. Энэ ёсорхуу ажиллагаа их л зугаатай байсан учир тэнд байгсад хоолоо тайван идэж чадахгүй, мистер Гербертийг ийм тийм байна гэж тодорхой юм хэлэх байх гэж хүлээсэн боловч ойлгочихоор тоймтой юм ер хэлсэнгүй. Сүүлд нь мистер Герберт хотын орчим шүүрэн ховоо, сагс барьчихсан, эрвээхэй хөөцөлдөж байгаа нь харагджээ. Дараагийн лхагва гарагт хэсэг инженер, агрономич, ус шинжээч, газар хэмжээч ирж, мистер Гербертийн эрвээхэй барьж байсан газрыг хэдэн долоо хоног шинжжээ. Хойхон нь сеньор Жек Браун шар галт тэрэгний сүүлд залгаастай, мөнгөөр чимж, хамба хилэнгээр гадарласан буйдан ортой, цэнхэр шилэн дээвэртэй вагоноор иржээ. Өөр нэг вагоноор хар хувцастай ихэмсэг хуулийнхан, урьдын цагт хурандаа Аурелиано Буэндиаг хаа л бол дагаж явдаг байсан мөнөөхөн өмгөөлөгчид ирж, ноён Брауныг тойрон бужигнасанд уяат агаарын бөмбөлөгтэй, өнгийн эрвээхэйтэй мистер Герберт, дугуйтай бунхан, герман зуудаг нохойтой сеньор Брауны нэгэн адил тэр агрономич, ус шинжээч, газар хэмжээч нар нэг л дайныг ёрлож байх шиг ард олны совин татаж байжээ. Гэвч эргэцүүлэн бодохын зав болсонгүй, сэжигч Макондогийнхныг юу болж байгааг ухаарч амжаагүй байтал, чөтгөр алгад гэж, хотод нь нимгэн төмрөөр дээвэрлэсэн модон саравч дүүрч, тэдгээрт харийн хүмүүс суух боллоо. Тэр хүмүүсийн зарим нь вагонд, зарим нь задгай чиргүүлд, нөгөө зарим нь тэр ч байтугай вагоны дээвэр дээр сууж дэлхийн дөрвөн зүг найман зовхисоос галт тэргээр наашаа цувж байлаа. Удалгүй гринго15 нар торгон палааж, том хив бүрх өмссөн хүүхнүүдээ авчирч, төмөр замын нөгөө талд бас нэг хот байгуулж, гудамжаар нь далдуу мод суулгаж, байшингийнхаа цонхонд төмөр тор хадаж гонхондоо цагаан ширээ тавьж, адартаа асар том далавчтай сэнс дүүжилж, тогос, бөднө зугаалах өргөн ногоон нуга байгуулав. Асар том, цахилгаанжуулсан тахианы хонуур аятай энэ бүх хорооллоо өндөр төмөр тороор хүрээлж, зуны сэрүүхэн сард өглөөгүүр тэр торон дээр хараацай пиг сууж нүүгэлтсэн хар юм харагдах бүлгээ. Макондод харийнхан юу эрж байна вэ, нээрээ тэд ивээн тэтгэгчид мөн үү гэдгийг хэн ч тухайлж мэдэхгүй байтал нүүж ирэгсэд бүх юмны хөл толгойг алдуулж орхилоо. Цыганчуудын замбараа алдуулдаг нь эдний дэргэд юу ч биш, түр зуурын, тэгээд бас ойлгомжтой байдаг байжээ. Урьдын цагт хурмаст тэнгэрийн бошгыг л дагадаг шидтэний хүчээр тэд борооны цагийг өөрчилж, тариа боловсрох үеийг богиносгож, голыг урсаж байсан гулдралаас нь гарган цагаан чулуу, хүйтэн усыг нь хотын нөгөө үзүүр рүү, оршуулгын газрын цаагуур аваачлаа. Чухамхүү тэгэхэд л Хосе Аркадиогийн булшны гандсан тоосгон дээгүүр төмөр бетон цутгаж, түүний яснаас гарч байгаа дарийн үнэрийг голын усанд шингээхгүйг хичээжээ. Хүүхнээ авчраагүй харийнханд зориулж шунал тачаал ихтэй франц дууч эмсийн гудамжийг төмөр тортой хотоос ч том хот болгож, балар эртний үед ч мэддэг байсан толгой эргүүлэх бүхий л уран аргад суралцсан, унжгар хүний урмыг сэргээх, зүрхгүй хүний зоригийг чангалах, шунахай хүний хүслийг гүйцээх, даруу хүний онгодыг бадраах, омогтой хүний хулхийг буулгах, даяанч хүнийг дахиж хүмүүжүүлэхээс сийхгүй олноос онцгой янхан завхуул хүүхнүүд ачсан галт тэрэг нэгэн сайн лхагва гарагт ирлээ. Араб мухлагуудын оронд нээгдсэн гадаад барааны дэлгүүрийн гэрэл гялалзах Туркийн гудамжнаа адал явдлын эрэлчид, бямба гарагийн шөнө бөөн бөөнөөрөө язганалдаж, мөрийтэй тоглоомын ширээний хажууд, буудлагын газрын дэргэд, заяаг мэргэлдэг, зүүдийг таадаг нарийн гудамжинд, шарсан мах ундаа өрсөн ширээний тушаа хөшилдөн хөлхөлдөх агаад ням гарагийн өглөө энэ ширээ хааяа нэг согтоод тэрийн уначихсан хүмүүс, олонхдоо бол шөнийн зодооны үеэр суманд оногдож, нударгалуулж, хутгалуулж, лонхонд цохиулж үхсэн хүмүүсийн хүүрэн дунд далай доторх арал аятай ёрдойн байдаг байлаа. Макондод ирж байгаа улс амьтан гэж замаа алдаж, хэнээс ч болох болохгүйг асуулгүйгээр аль дайралдсан цулгуй газар өөртөө байшин баригсдын тавилга, авдар сав, барилгын хэрэглэгдэхүүн хаа л бол мөрт хөглөрөөд, эсвэл хос хоёр гэгээн цагаан өдөр бүгдийн нүдэн дээр бүйлсний модонд дүүжилсэн орон дээр хурьцал үйлдэж байгаа нүд халтирам юм дайралдаад эхний үед гудамжаар явахын аргагүй байлаа. Антилийн арлын номхон негрүүд л цорын ганц намуухан хороолол байгуулж, хотын захад модон байшин ивээстэйгээр гудамжлуулан барьж, үдэш нь цэцэрлэгтээ суугаад хэний ч ойлгохгүй этгээд хэлээрээ гунигт тамлага аялдаг байлаа. Мистер Гербертийг айлчилснаас хойш наймхан сар өнгөрөхөд өчнөөн юм өөрчлөгдөж, Макондогийн хуучуул хотоо танихгүй шахам болжээ.

	— Ёстой учир нь олдохгүй юмыг бид өөрсдөө л хийчихлээ дээ. Нэг муу грингог гадилаар дайллаа гэж тэр гэж хурандаа Аурелиано Буэндиа хэлдэг байлаа.

	Бага Аурелиано хар мянган гадаадынхныг харахдаа ганц бах нь ханаж байв. Удалгүй гэрээр нь танихгүй улс, энд тэндхийн засаршгүй наргиачид дүүрч, хашаанд шинэ унтлагын өрөө барьж, хоолныхоо өрөөг өргөтгөж, хуучин ширээгээ арван зургаан хүн суух шинэ ширээгээр сольж, шинэ сав суулга, ширээний хэрэгсэл худалдаж авсан хэдий боловч тэднийг хэдэн ээлжээр хооллох хэрэг гарч байлаа. Фернанда хэчнээн дургүй гэлээ ч замбараагүй зочдыг арга буюу хатан хаан шиг дайлж, цаадуул нь тагтанд шавар шавхай чирч авчран, шууд цэцэрлэгт шээж, үдийн амралтын үеэр дайралдсан газраа сийрсээ дэвсэж, хүүхнүүдийн ичингүйрэх, эрчүүлийн таагүйхэн мушийхыг ч тоохгүй толгойдоо орсон юмыг чалчина. Амаранта энэ хар бор амьтдын хөлд дарагдаж байгаад эгдүүцэн, хуучных шигээ дахин гал тогоонд хоол ундаа идэж уух болов. Хурандаа Аурелиано Буэндиа урландаа мэндийг нь мэдэхээр орж ирэгсдийн олонх нь өөрийг нь таашаасандаа буюу хүндэлсэндээ бус, түүхэн дурсгал, ховор эрдэнийн дайтай бодон шохоорхож яваа гэдгийг сайн мэдээд хаалгаа түгжих болж, гадаа хаалган дээрээ хааяа л нэг гарах боллоо. Гагцхүү Урсула хөлөө арайхийж даан, хана түшин тэмтэрч явах болсон боловч галт тэрэг ирэх бүрийн өмнө хүүхэд шиг баярлан, «Мах, загас бэлд. Гадаадынхан юу ч идэх гэж магад, бүх л төрлийн юм хий» гэж Санта Софи де ла Пьедадын тайван захиргаанд очихын мөрөөс болсон дөрвөн тогооч хүүхэнд хэлдэг байлаа. Галт тэрэг өдрийн дүн халуунаар ирнэ. Үдийн хоолоор байшинд зах дээр байгаа юм шиг дүнгэнэж, хөлс нь гоожсон хооллогсод гар султай эздийгээ ч танихгүй бөөнөөрөө шуугилдан орж ирээд, ширээний хамгийн олигтой газар нь олж суухыг хичээж байхад тогоочид том хувин дүүрэн шөл, тогоо дүүрэн мах, хатаасан тарвас, ногоо, тавагтай цагаан будааг бие биетэйгээ мөргөлдөн зөөж, бүтэн торх жимсний ундааг худаг шиг шанагаар аягална. Хөл толгой нь олдохгүй юм болж, Фернанда олон хүн хоолоо дахихад цөхрөнгөө барж, алмай хооллогч гэрийг нь гуанзтай андууран, тооцоо хийхийг шаардахад захын наймаачин эхнэрийн бүдүүн үгээр сэтгэлдээ байгааг уудалчихмаар болдог байлаа. Мистер Гербертийн ирснээс хойш жил гаруйхан өнгөрсөн боловч гринго нар Хосе Аркадио Буэндиагийн нөхдийнхөө хамт их нээлт хийх замыг эрж байхдаа туулж өнгөрсөн тэр илбэдүүлсэн газар гадил суулгах гэж байгаа ганц зүйл л мэдэгджээ. Хурандаа Аурелианогийн духандаа үнсэн загалмай зураастай хоёр хүү хот руу цутгах галт уулын хайлмаг шиг асар их урсгалд хамагдан ирээд, ирсэн учраа тайлбарлахдаа:

	— Бүгдээрээ л ирээд байхаар нь бид ирлээ гэж хэлсэн нь тэнд ирсэн бүх хүний учрыг хэлчих шиг болжээ.

	Гадилын хөл үймээнд автаагүй цорын ганц хүн бол Сайхан Ремедиос байлаа. Бүсгүй орь залуу чигээрээ ингээд тогтчих шиг болж, өдөр ирэх тутам элдвээр ёсорхохыг үзэж чадахгүй, овлож живлэх, үл итгэх аливаа явдлыг улам огоорч, эгэл жирийн байдлаар өөрийгөө л болгож байхыг жаргал гэж үзэж байлаа. Эмэгтэйчүүд яагаад цээживч, банзал өмсөж биеэ зовоож байдгийг ойлгохгүй, углаад өмсчихдөг элбэгдүүхэн хувцас бүдүүн зоргоор оёж өмсөөд, хувцастай боловч нүцгэн байгаа юм шиг байхаар яаж байх вэ гэдгийг хялбархан шийджээ. Түүний бодлоор бол гэрт нүцгэн байх нь хамгийн тохиромжтой гэж бодож байлаа. Хонгоо шүүрсэн урт сайхан үсээ жаахан тайрч, гэзэг болгон сүлжээч, сам хатгаж, тууз зангидаач гэж үглэцгээгээд амар заяа үзүүлэхгүй тул үсээ бүр авхуулаад, үсээрээ хутагт нарын барималд хиймэл халимаг хийжээ. Энгийн байх гэж зөнгөөрөө эрмэлздэгт нь хамгийн гайхалтай нэг юм байсан нь юу вэ гэвэл, тэр бээр өөрийн биед эвтэйг бодоод хийц загварыг хайхрахгүй болох тусам, өөрийнхөө зөнгөөр байхыг бодоод ёсорхож барихыг орхих тусам улам сэтгэл булаам үзэсгэлэн гоо болж, эрчүүлтэй харьцах нь улам нүүрэмгий болж байжээ. Хурандаа Аурелиано Буэндиагийн хөвгүүдийн анх Макондод ирэхэд жич охины нь яс махны тасархай гэдгийг санахдаа Урсула аль эрт мартсан айдас нь төрсөнд цочиж «Гайгүй мэдээтэй бай! Эдний хэнээс ч гэсэн хүүхэд олбол гахай сүүлтэй гарна шүү» гэж Сайхан Ремедиост захижээ. Сайхан Ремедиос хуланц эхийнхээ үгийг төдий л тоосонгүй, удалгүй эрэгтэй хүний хувцас өмсөөд, шонгийн оройд өлгөсөн юм авирч авах гэж элсэн дээр хөрвөөхөд энэ тэсвэрлэшгүй юмыг харахдаа сэтгэл бүр хямарсан арван долоон үеэл нь золтой л ам мурийсангүй. Иймээс Урсула тэднийг ирэхэд хэнийг нь ч гэрт хонуулдаггүй, Макондод суудаг дөрөв нь зайдуухан газар байр хөлсөлж авчээ. Сайхан Ремедиос Урсулагийн ингэж болгоомжилж байгааг дуулсан бол элэг нь хөшиж үхэх байсан биз ээ. Алтан дэлхийгээс халин хальтлаа бүсгүй эр хүний амгаланг алдагдуулж байх тавилантайгаа мэдсэнгүй. Урсулагийн хорьсоор байтал хоолны өрөөнд орж, тийнхүү орж ирэх тоолон нь харийнхан цочирдон сандардаг байлаа. Сайхан Ремедиосын өмссөн бүдүүн хувцасны дотуур юу ч байхгүй гэдэг нь нүднээ дэндүү илхэн тусна. Үсийг нь авчихсан бөв бөөрөнхий толгойгоо хөдөлгөх нь өдөж сөдсөн хэрэг биш, ялихгүй сэрүүцэх гэж ичиж зовох юмгүй гуяа ил гаргадаг, хоол идчихээд хуруугаа бах нь ханасан янзтай долоодог нь ч муугаар уруу татах гэсэн хэрэг биш байлаа. Буэндиагийнхнаас хэн нь ч мэдээгүй байсан нэг зүйлийг гадаадынхан дорхноо олж мэдсэн нь юу вэ гэвэл Сайхан Ремедиосоос сэтгэл түгшээн бие сульдаасан нэг уур гараад байдаг, тэр нь түүнийг гараад явчихсан хойно хэдэн цагийн турш агаарт байсаар байдаг байлаа. Дурлахын зовлон үзсэн, даян дэлхийгээр тэнэж, энгэр зөрүүлэхийн амтыг таньсан эрчүүл «Сайхан Ремедиосын төрөлхийн үнэрийг үнэртээд сэтгэл хөдөлдөг шиг тэгж хэзээ ч хөдөлж байгаагүй» гэж ам алдаж байлаа. Хайтан цэцэгтэй гонхонд, зочдын өрөөнд, гэрийн аль ч буланд тэд Сайхан Ремедиосын байсан газрыг алдалгүй зааж, байснаас нь хойш хэдэн цаг өнгөрснийг хэлж чаддаг байлаа. Тэр бээр хэн ч андуурахын аргагүй содон үнэр агаарт үлдээж, тэр үнэр гэрийн бусад үнэртэй хэдийн нийлэн гэрийнхэнд нь дасал болчихсон боловч харийнханд тун содон байжээ. Иймээс залуу офицер дурласнаас болж яагаад үхсэн, хол нутгаас ирсэн тайж яагаад сэтгэлээр унасныг тэд л зөвхөн ойлгож байлаа. Сайхан Ремедиос хаа л бол хаа бусдын сэтгэлийг үймрүүлж эрчүүлд баларлаа гэсэн аргалшгүй сэрэл төрүүлдгээ өөрөө мэдэхгүй, тэдэнтэй илэн далангүй харьцаж, энгийн ялдам аашаараа ганц мөсөн алдаг байлаа. Урсула жич охиноо бусдын нүдний хор оруулахгүй гэж Амарантатай хамт гал зууханд хоол иддэг болгоход цаадах нь элдэв ёс журам сахих гэхгүй чөлөөтэй болсондоо харин ч баярлажээ. Үнэнийг хэлэхэд, хэзээ хаана хоол идэх нь хамаагүй, хоолыг тогтсон цагт идэлгүй, идмээр болсон үедээ л  идэхийг урьтал болгодог байжээ. Заримдаа өглөөний гурван цагт жаахан өл дарчхаад орой болтол өдөржин унтчих, хэдэн сараар өдөр шөнөө солин байснаа гэрт тогтоосон ёсондоо огтын санамсаргүйгээр эргэж ордог байлаа. Гэвч өглөөний арван нэгэн цагт орноос бослоо ч чармаа нүцгэлээд хоёр цаг угаалгын өрөөнд түгжиж, хилэнцэт хорхой алан, нойроо сэргээнэ. Тэгээд усан сангаас тарвасны хальсан саваар ус утган биен дээрээсээ асгадаг байлаа. Ингэхдээ их л удаж, үүнийхээ хажуугаар олон ёс гүйцэтгэх учир Ремедиосыг муухан мэддэг хүн бол өөрийнхөө л биеийг шохоорхож суудаг юм уу даа гэж бодохоор байдаг байлаа. Гэвч угтаа бол энэхүү нууц зан үйлд сэрэл хөдөлгөх юм огт байсангүй, гагцхүү юм идмээр болтлоо цаг нөхцөөж байгаа нь тэр ажээ. Нэг удаа түүнийг дөнгөж биеэ угааж эхэлтэл нэгэн харийн хүн дээврийн ваарыг ховхлон зайлуулаад, нүцгэн байхыг нь харахдаа амьсгаа авч чадахгүй болжээ. Бүсгүй ваарын цоорхойгоор түүний аргаа барсан янзтай байгааг харахдаа ичсэнгүй, харин сэтгэл түгшиж,

	— Мэдээтэй,унуужин! гэж дуу алдсанд тэр хүн:

	— Таныг л харах гэсэн юм гэж шуухитнасанд бүсгүй:

	— Уухай, тийм бий. За яах вэ, дээвэр илжирсэн, болгоомжтой л байгаарай гэж хариулжээ!

	Харийн хүний нүүрэнд гайхах, шаналах байдал хосолж, гайхалтай зэрэглээ сарничих вий гэж айхдаа тачаалаа хөдлөхийг арайхийн барьж байх мэт санагдаж байлаа. Ремедиос түүнийг дээвэр цөмөрчих болуужин гэж айн зовж байна даа гэж бодоод хүнийг ийм аюулгүй байдалд удаан байлгаад яах вэ гэж ердийнхөөсөө хурдхан биеэ угаах гэж хичээв. Бүсгүй дээрээсээ ус асгаж байхдаа, «Дээвэр ийм болсон нь тун тоогүй, бороонд илжирсэн навчин дотроос цоорхойгоор угаалгын өрөөнд хилэнцэт хорхой орж ирэх байх» гэж ярьсанд ийнхүү шулганахыг нь харийн хүн өөртөө талтай байгааг нуухдаа тэгж байна гэж санаад, түүнийг биеэ савандаж эхлэхэд азаа туршаад үзэх хорхойгоо дарж чадахгүй,

	— Таныг савандаад өгөх үү? гэж шивнэвэл бүсгүй:

	— Сайхан сэтгэл гаргасанд гялайлаа, өөрийн минь хоёр гар болоод байна аа гэж хариулсанд,

	
— Үгүй ядахдаа нурууг чинь савандаад өгье л дөө гэж гуйжээ.

	Бүсгүйг биеэ арчиж байх зуур харийн хүн нүдэндээ нулимс мэлтэлзүүлэн, өөртэйгөө суугаач гэж гуйжээ. Усанд орж байгаа хүүхэн харах гэж хоолоо бараг мартчихаад бүтэн цаг алдаж байгаа эрваа амьтантай хэзээ ч суухгүй гэж бүсгүй үнэн сэтгэлээсээ хэлжээ. Тэгээд харийн хүн олны сэжиглэж байсан шиг Ремедиосыг хувцсаа нүцгэн биен дээрээ үнэхээр өмсөхийг нүдээр үзэж, халуун төмрөөр үүрд тамгалуулсан юм шиг болж, тэсэж чадалгүй, хоёр ваар суга татаад угаалгын өрөө рүү буух гэжээ.

	— Наана чинь их өндөр, та үхэвзэй! гэж бүсгүй айн дуу алдав.

	Өмхөрсөн дээвэр уулын чулуу нурах аятай пижигнэн унасанд сайх эр айсандаа ганцхан чарлаад, цементэн шалан дээр тархиа хага унан, дорхноо амьсгаа хураав. Хоолны өрөөнд байсан харийнхан тэр шуугианаар гүйн ирээд, хүүрийг яаран зайлуулахдаа түүний тархинаас Ремедиосын хачирхам үнэр сэнхийж байгааг мэдэв. Энэ үнэр талийгаачийн биед бат шингэснээр барахгүй гавлынх нь хагархайнаас цус бус, мөнөөхөн учир битүүлэг үнэр бүхий заар шүүрч байлаа. Ремедиосын үнэр эрчүүдийг үхсэн хойно нь ч тарчлааж, ясыг нь үйрч алга болтол байсаар байх нь гэдгийг бултаараа ойлгожээ. Гэвч тэр аймшигт явдлыг Ремедиосоос болж үхсэн түрүүчийн хоёр хүний үхэлтэй хэн ч холбож бодсонгүй. Бас нэг хүн үхсэний сүүлд л гадаадынхан, Макондогийн олон хууччуул «Ремедиос Буэндиа хайрын илч түгээхээсээ илүү үхлийн хөнөөлт уур түгээдэг» гэсэн яриаг домог гэж үзэхээ больжээ. Хэдэн сарын дараа Сайхан Ремедиосыг үерхдэг бүсгүйчүүлтэйгээ гадилын тариалан үзэхээр явсан тэр нэг өдөр уг явган ярианы үнэнд үнэмшихээс аргагүй болж билээ. Макондогийнхон эцэс төгсгөлгүй гудамлан тарьсан, чийг ханхалсан гадил модны хоорондуур явахыг ихээхэн чамин зугаалга гэж үзэх болжээ. Тэнд хачин нам гүм бөгөөд тэр нам гүмийг өөр газраас энд авчраад тавьчихсан юм шиг хэн ч ашиглаагүй учир эвдрээгүй онгоноороо байгаа юм шиг санагдана. Заримдаа алхмын цаана хэлсэн үг дуулдахгүй мөртөө заримдаа тариалангийн нөгөө захад хэлсэн үг тов тодхон дуулддаг байлаа. Макондогийн бүсгүйчүүл энэ хачин байдлыг нь ашиглан наадаж, бие биеэ даажигнах, айлгах зэргээр тоглоод үдэш нь үүнийгээ балай зүүд аятай дурсан ярьдаг байлаа. Гадилын цэцэрлэгт гудамж хачин нам гүм гэж Макондод ихэд зард гарсан учир гэмгүй зугаацахад нь Урсула Ремедиосыг хориглож чадсангүй, бүрх малгай болон өмсвөл зохих бүх юмаа өмсөж яваарай гэж захиад тариалан руу явуулжээ. Охид тариалангийн гортигт ортол агаарт үхлийн үнэр сэнхийгээд явчихжээ. Усны шуудуу татаж байсан эрчүүл нэгэн илбийн хүчинд автан, үл үзэгдэх аюултай тулгарах мэт болж, зарим нь енгэнэтэл уйлмаар болоод тэсгэлгүй уйлчихжээ. Ремедиос болон түүний сүнс нь зайлах шахсан найз нар өөрсдийг нь дайрахад бэлхэн улангассан бөөн харчуулаас хажуугийн байшинд ам мөлтөс нуугдав. Жаахан байж байтал дөрвөн Аурелиано ирж тэднийг хоргодсон газраас нь гаргаж авав. Үнсэн загалмайг нь үзэхдээ хүмүүс язгуурын тэмдэг, аюулыг зайлуулах сахиус гэж бишрэн айжээ. Нэг ажилчин үймээнийг далимдуулан Ремедиосын гэдэснээс базаад авсан нь үлгэрлэвээс бүргэд ангалын ирмэгээс зуурдагтай адил болжээ. Энэ тухай Ремедиос хэнд ч хэлсэнгүй. Хурц гэрэл агшин зуур нүдийг нь гялбуулах мэт болж, дээрэлхсэн этгээд тийш эргэн үзвэл зүрх шимшрэм цөхрөнгүй харж байгааг нь үзэхдээ өрөвдөх сэтгэл төржээ. Үдэш нь Туркийн гудамжинд энэ ажилчин тэгж хүрснээ ид хав болгон ярьж, биеэ их азтай гэж сайрхаж байтлаа хэдхэн хувь болоод адуунд цээжээ хэмх өшиглүүлэн, хэсэг харийнхан үхэж байгаа хүн дээр очвол цаадах нь зам дээр цусандаа хахаж цацан амь тэмцэн татвалзаж байлаа.

	Сайхан Ремедиос үхэл тарих увдистай гэсэн таавар дөрвөнтөө гарцаагүй нотлогдлоо. Сайрхах дуртай эрчүүлээс мэр сэр хүн ийм хөөрхөн хүүхэнтэй нэг шөнө өнгөрөөвөл үхсэн ч хамаагүй гэж ярих боловч хэрэг дээрээ хэн ч тэгж чадсангүй. Хайр дурлал гэдэг хүн үүсэхтэй хамт бий болсон хамгийн энгийн сэтгэлтэй л байсан бол хэн ч Сайхан Ремедиосын сэтгэлийг эзэмдэж чадаад түүнд ойртоход учрах аюулд автахгүй байх байсан боловч чухамхүү ийм сэтгэлтэй болох гэж хэний ч толгойд орсонгүй. Урсула жич охиноо анхаарахаа бүрмөсөн болив. Урьд нь охиныг олны төлөө аврах гэж найдсаар байхдаа ар гэрийн жирийн ажилд дуртай болгох гэж оролдож байлаа. «Эрчүүдэд чиний бодож байгаагаас илүү их юм хэрэгтэй. Чиний бодож байгаагаас гадна хоол бэлдэх, шал шүүрдэх, аар саар юманд санаа зовох гэж бас байна» гэж их л учиртай хэлдэг байлаа. Тачаалаа хангачхаад Ремедиосын ухаанд багтамгүй цалгар назгайг ганц өдөр ч атугай тэвчих эр хүн ертөнцөд байхгүй гэдгийг Урсула баттай мэдэж байсан учир жич охиндоо гэр бүлийн жаргал эдлүүлэх гэснээрээ биеэ хуурч байна гэдгээ мэдэж байлаа. Отгон Хосе Аркадио төрж, түүнийг пап лам болгох гэж хатуу шийдээд жич охиныхоо хойноос санаа тавихыг арга буюу больжээ. Тэгээд заяа нь мэдтүгэй, бөөрөнхий хорвоод юу эс болохыг тэр гэх вэ, хар толгойдоо булуу хураах бодь амьтан дайралдана биз хэмээн боджээ. Амаранта Ремедиосыг гэрийн ажилд сургах гэж оролдохоо Урсулагаас өмнө больсон юм санж. Бүр урьд нь ажлын өрөөнд зээнцэр нь үгүйдээ гэхэд оёдлын машины гар эргүүлэхэд ч дургүйлхдэгийг Амаранта үзэхдээ ердөө л тэнэг юм байна гэж боджээ. Бүсгүйг эрчүүлийн тухай яриаг огт тоохгүй байхад Амаранта «Чамайг сугалааны хонжворт тавивал таарна» гэж хэлдэг байлаа. Хожим нь Урсула Ремедиосыг «Сүмд очихдоо нүүрээ гивлүүрээр хааж бай» гэхэд Амаранта ингэж битүүлбэл анхаарал татаж, туйлын сониуч нэг эр гарч ирээд сайхан бүсгүйн зүрхэнд байгаа эмзэг газрыг тэвчээртэй эрж болзошгүй гэж горьджээ. Гэтэл бүсгүй, хунтайжийг ч аль ч талаараа дагууламгүй санагдсан хархүүг халгаасангүйд Амаранта горь тасарчээ. Фернанда Ремедиосыг ойлгоё гэж ч бодсонгүй. Цуст багт наадмын үеэр түүнийг дагинын хувцастай анх хараад эгэлгүй амьтан байна гэж санажээ. Гэвч Ремодиосыг хоолоо хуруугаараа этэн идэж, ганц ухаалаг үгийн хариугүйд Буэндиагийнхнаас ухаан дутуучуул нь урт насалдагт харамсжээ. Хурандаа Аурелиано Буэндиа Ремедиосыг өөртэйгөө уулзаж учирч явсан хүмүүсийн дотроос хамгийн ухаалаг хүн гэж итгэдэг, хэлдэг, хүнийг даажигнах чадлаа гарган минут бүр нотолдог боловч төрөл төрөгсөд нь бүсгүйг зөнд нь орхижээ. Сайхан Ремедиос ийнхүү ганцаардахуйн цөлөөр огтхон ч зовж зүдрэлгүй тэнүүчилж, ер хар дарж зүүдэлдэггүй тайван нойрссоор, ямар ч хуваарьгүй хооллосоор, огт дурсах санах юмгүй удтал дуугүй явсаар аажимдаа насанд хүрч байлаа. Гуравдугаар сарын тэр нэгэн өдөр хүртэл ийм байлаа. Тэр өдөр Фернанда цэцэрлэгт татсан хэцээс цагаан даавууг авч эвхэх гэж бүсгүй сүвтэй бүхнийг элбэлцүүлэхээр дууджээ. Тэд ажлаа эхэлж амжаагүй байтал Амаранта Ремедиосын царай нь цайгаад, тэр ч байтугай шингэрээд явчих шиг болохыг ажиглаад,

	— Яав, бие чинь муу байна уу? гэж асуув. Цагаан даавууны нөгөө сэжүүрээс барьж байсан Сайхан Ремедиос:

	— Үгүй ээ, харин ч хэзээ ч ийм сайн байгаагүй гэж шаналангуй инээмсэглэв.

	Ремедиос дөнгөж ингэж хэлтэл гялтганасан урьхан салхи гарч, Фернандагийн гараас цагаан даавууг алдуулж, агаарт энгээр нь дэлгэжээ. Амарантагийн банзлын тор үл мэдэг хийсэх шиг болох тэрхэн агшинд Сайхан Ремедиос унахгүйн тулд цагаан даавууны булангаас зууран дээш хөөрч эхлэв. Бараг таг сохорсон ч гэсэн ухаан саруулхан хэвээр байгаа Урсула л энэ дийлдэшгүй салхи ямар салхи болохыг мэдэж, гялалзсан урсгалынх нь аяар цагаан даавууг тавин харвал Сайхан Ремедиос дэрвэлзэх цасан цагаан даавуун дунд салах ёс гүйцэтгэн гар даллан далласаар хөөрөн одож, цох нисэж, мандарваа цэцэглэх агаарын давхрааг орхиод, өдрийн дөрвөн цаг ч болоогүй байсан агаарыг нэвтлэн гараад, ой дуртгалын хамгийн өндөрт нисэгч шувуухайн ч гүйцэхээргүй алсын тэр агаарт үүрд замхран алга болбой.

	Бүсгүй явж явж, хатан зөгийн хаашаа ч зайлахгүй үйлээ дагаж, харин гэрийнхэн нь түүний нэрийг бодон тэнгэрт хөөрсөн гэсэн үлгэр зохиож байна гэж харийнхан боджээ. Жөтөөрхөж үхэх дөхсөн Фернанда ид шидэд яваандаа итгэх болж сүүлд нь цагаан даавууг минь эргүүлж өгөөч гэж эзэн тэнгэрийн чихийг удтал халууцуулжээ. Макондогийн хууччуулын олонх нь ид шидэд итгэж, зул өргөж, хойдхын ерөөл унших боллоо. Хурандаа Аурелиано Буэндиагийн бүх хөвгүүдийг зэрлэгээр хядсан тухай мэдээ хотод тарж улс амьтныг хирдхийлгэн айлгаагүй сэн бол тэр гайхалтай явдлын тухай их л удаан ярилцах байсан биз ээ. Хүүхдүүд нь эмгэнэлтэйгээр үрэгдэх нь гэж совин татаад байсан боловч тэр зөн барим тавим болоогүй байлаа. Хөрөөч Аурелиано, Аркайяа Аурелиано хоёрыг харийнхны дүйвээнээр ирж, Макондод сууя гэхэд эцэг нь хэрэггүй гэж хорьжээ. Харанхуй болоход л гудамжаар явах аргагүй болсон хотод тэдний юу хийхийг ойлгохгүй байлаа. Гэвч Бага Аурелианогоор дэмжүүлсэн Арвай Аурелиано, Гунигт Аурелиано хоёр үйлдвэр дээрээ тэдэнд ажил өгчээ. Хурандаа Аурелиано хэдийгээр яагаад байгаа нь тодорхойгүй боловч тэдний тэгж шийдсэнийг нэг л сайшаахгүй байлаа. Макондод үзэгдсэн анхны машин буюу бүхээгийг нь буулгадаг, хотын нохдыг хуцтал чарладаг дохиотой ягаан машинд ноён Брауныг сууж явааг хуучин дайчин харахдаа энэ грингог хүмүүс зусардан билбүүрдэж байгаад эгдүүцэн, буу үүрэн, эхнэр хүүхдээ орхин, дайнд мордож байсан тэр үеэс хойш эрчүүдийн зан нэг л өөрчлөгдсөнийг ойлгожээ. Неерландын гэрээнээс хойш хотын ядарсан номой консервативчуудын дотроос шилэгдсэн, ямар ч санаачилга гаргах эрхгүй хотын дарга нэр зүүсэн шүүгч нар Макондод эрх барьж байлаа. Хурандаа Аурелиано Буэндиа дан модон бороохойгоор зэвсэглэсэн хөл нүцгэн цагдаа нарыг хажуугаараа өнгөрч явахыг харахдаа «Увайгүйчүүдийн захиргаа гэдэг энэ. Бид өчнөөн дайтахдаа байшингаа хөхөөр будуулахгүй гэж л байлдсан хэрэг байж» гэж хэлдэг байлаа. Гадилын компани байгуулагдахад нутгийн түшмэдийн орыг зоргоороо туйлдаг харийнхан авч, ноён Браун өндөр тушаалынхаа эрх ямбыг тааваар эдлэг, халуунд халалгүй, шумуулд хатгуулалгүй, ер нь хотод суудаг хүмүүсийн үзэж байдаг зовлон зүдүүрийг бүү амсаг гэж тэднийг цахилгаанжуулсан хонуурт суулгажээ. Урьдын цагдаа нарын орыг мачете барьсан хөлсний алуурчид эзлэв. Хурандаа Аурелиано Буэндиа урландаа түгжин суугаад, эдгээр өөрчлөлтийг эргэцүүлж, хийсэн дайныхаа эцсийг үзээгүй нь засахын аргагүй алдаа байсныг ганцаараа зожгирон суусан урт удаан жилд анх удаагаа баттай ойлгон зүрх шимширчээ. Яг энэ үеэр бүгдийн аль эрт мартчихсан хурандаа Магнифико Висбалийн ах долоон настай ачийнхаа хамт талбайн нэг мухлагт нимбэгийн ундаа уух гэж очжээ. Жаал хүү санамсаргүй хажуудаа байсан цагдаагийн бага даргын дүрэмт хувцсан дээр ундаагаа асгачихсанд тэр зэрлэг этгээд хурц мачетегаар жаал хүүг тас тас татаад, ачаа өмөөрсөн өвгөний толгойг ганцхан цавчаад хаячихжээ. Өвгөний толгойгүй биеийг хэдэн эрчүүл гэр лүү нь дамжлан хүргэж, нэгэн эмэгтэй толгойг үснээс нь барин явж байгааг болон хүүхдийн цогцсыг цус болсон хүүдийд хийсэн байхыг хот даяараа харжээ.

	Хурандаа Аурелиано Буэндиа үүнийг үзэхдээ нүглээ наманчилж суухаа болив. Галзуу нохойд хазуулсны учир цэрэгт бууны бөгсөөр цохиулж үхсэн эмэгтэйн хүүрийн дэргэд залуудаа уур омог шатаж байсан шигээ дахин уур хилэн бадарчээ. Тэр бээр гудамжинд үгэнд дурлан бөөгнөрч зогсоо улсыг харж, өөрийгөө хязгааргүй үзэн ядсанаас дахин сэргэсэн аянга мэт дуугаар цээжиндээ багтахгүй оволзох жигшил хорслоо гаргаж,

	— За байзнаарай, удахгүй би хөвгүүддээ буу өгөөд, энэ муусайн гринго нарыг цааш харуулуулъя, гайгүй! гэж занажээ.

	Дараагийн долоо хоногт үл үзэгдэх этгээдүүд эрэг хавийн газраар хурандаагийн арван долоон хөвгүүнийг чандага аятай авлав. Тэгэхдээ тэдний үнсэн загалмайн голыг яг онохыг хичээх ажээ. Гунигт Аурелианог ээжийнхээ гэрээс оройн долоон цагт гартал харанхуйд буу тасхийж, сум яг цохонд нь туссан байлаа. Арвай Аурелиано голдуу хонодог үйлдвэртээ орон дээрээ үхсэн байхыг үзвэл хөмсөгний нь хооронд мөс хагалдаг төмрийг ишинд нь тултал шаасан байлаа. Хөрөөч Аурелиано сэтгэлт бүсгүйгээ киноноос гэрт нь хүргэж өгөөд, Туркийн хурц гэрэлтэй гудамжаар харьж явтал алуурчин түүнийг гар буугаар буудаж, буцалж байгаа тогоотой тосонд унажээ. Алуурчин нь бөөн улсын дунд олдсонгүй. Үүнээс таван минутын дараа Аркайя Аурелианогийн нэгэн эмэгтэйтэй байж байтал өрөөний үүдийг хүн тогшиж «Бушуулаарай, ах дүү нарыг чинь алж байна» гэж хашхирчээ. Эмэгтэйн сүүлд ярих нь: «Аркайя Аурелиано орноос суга үсрэн босоод, хаалга нээтэл хаалганы цаанаас маузераар тархийг нь хага бууджээ». «Үхэл нүүрлэсэн энэ шөнө гэрт дөрвөн бүрлээчийн хойноос ном уншихаар бэлтгэж байхад Фернанда нөхрөө хотоор эрэн ухаангүй харайлгажээ. Гэтэл хурандаагийн нэртэй бүхнийг хядаж байгаа юм байна гэж Петра Котес бодоод түүнийг хувцасныхаа шүүгээнд нуучихсан байжээ. Үл үзэгдэх дайсан духандаа үнсэн загалмай зураастай ах дүү нарт л хилэгнэсэн болох нь авсан цахилгаан утаснаас тодорхой болсон тул Петре Котес, Бага Аурелианог тэндээс дөрөв хонуулаад гаргажээ. Амаранта зээ нарынхаа нэрийг бичсэн дэвтрийг олж аваад цахилгаан утас ирэхийн тоогоор нэрийг нь дарсаар байтал хамгийн ууганы нь нэр үлдсэн байлаа. Бор арьстай, гэрэлтсэн ногоон нүдтэй тэр хүнийг гэрийнхэн сайн санаж байлаа. Түүнийг Амраг Аурелиано гэдэг, салбар уулсын хөндийд байдаг сууринд мужаан хийдэг байлаа. Түүнийг алуулсан тухай мэдээ ирэх байх гэж Бага Аурелиано дэмий л хоёр долоо хоног хүлээгээд, юу ч мэдээгүй сууж байгаа байх гэж бодон амь насанд нь аюул учраад байгааг дуулгахаар элч мордуулжээ. Элч Амраг Аурелианог аюулаас мултарсан гэсэн мэдээтэй эргэж иржээ. Ах дүү нарыг хядсан шөнө хоёр хүн ирж, гар бууныхаа бүх сумыг түүнд зориулсан боловч духан дээрх загалмайг нь онож чадсангүй. Амраг Аурелиано хашаа даван зугтаж, өөрт нь мод зардаг индианчуудтай найз байсны хүчээр жим бүрийг андахгүй тул ууланд нуугдаж амжжээ. Түүний сураг тэгээд тасарчээ.

	Хурандаа Аурелиано Буэндиагийн хувьд энэ нь хар өдөр байлаа. Улсын ерөнхийлөгч утас ирүүлэн эмгэнэл илэрхийлж, талийгчдыг магтан, хэргийг нарийн нягтална гэж амлажээ. Ерөнхийлөгчийн тушаалаар хотын зөвлөлийн дарга оршуулах ёслолд дөрвөн цэцэг авчран, авсан дээр тавих гэхэд хурандаа түүнийг гудамжинд хөөж гаргажээ. Оршуулгын дараагаар, улсын ерөнхийлөгчийн нэр дээр хатуу үгтэй цахилгаан бичиж, шуудангийн конторт биеэр аваачиж өгсөн боловч холбоочин дамжуулахаас татгалзав. Тэгэхэд нь түүндээ туйлын зэвүүрхсэн өгүүлбэр нэмээд, дугтуйд хийж, шуудангаар явуулав. Тэр бээр уй гашууд автсангүй, харин уур хилэн нь чинээндээ тулж, яаж ч чадахгүй байгаадаа арга нь барагдаж байлаа. Гэргийнхээ бие барахад ч, дайны үеэр анд нөхдийнхөө аль сайныг амь эрстэхэд ч олонтоо ингэсэн билээ. Тэр ч байтугай Антонио Исабель ламыг алуурчдын хамсаатан, дайсны танихад амархан байлгах гэж хүүхдүүдийн нь духанд арилахгүй загалмай санаатайгаар зурсан гэж зарлажээ. Ухаан ялихгүй орон гаран болсон, сэнтийнээс ном айлдахдаа Ариун судрыг гуйвуулан тайлбарлаж мөргөлчдийг айлгах болсон өтөл өвгөн лам мацгийн эхний өдөрт зориулсан үнс зуурдаг цөгцөө аван тэднийд ирж, энэ үнсээрээ гэрийнхнийг зурж, усаар амархан угаадгийг батлах гэжээ. Гэвч золгүй явдал хүмүүсийн зүрхийг авчихсан тул Фернанда хүртэл зуруулахыг зөвшөөрсөнгүй бөгөөд Буэндиагийнхнаас мацгийн анхны өдөр мөргөлийн сүмд өвдөг сөхөрч байхыг хэн ч түүнээс хойш харсангүй болно.

	Цаг явсаар байсан боловч хурандаа Аурелиано Буэндиа тайвширч чадахгүй байлаа. Алтан загасаа дархлахаа болиод албан хүчээр л юм идэж, цуваа шалан дээгүүр чирэн, дотроо бугсан бухимдсаар зүүдэн өвчтэй юм шиг гэр дотуураа холхино. Гурван сар өнгөрөхөд үс нь бүр цайж, урьд живэр сахлын нь үзүүр сөрвийн байдаг байсан бол одоо налбайн унжих болсон боловч нүд нь төрөхдөө бүгдийг айлгасан шигээ, урьдын цагт сандал хөдөлгөдөг байсан шигээ адтай гялалзах боллоо. Тэр бээр цээжиндээ түймэр шатахад тэсэж чадахгүй, хоосон алдарт хүрэх аюулт замаар залуу зандан цагт нь өөрийг нь хөтөлж байсан тэрхүү зөн совинг сэргээх гэж дэмий л оролдов. Тэр бээр хэн нь ч, юу нь ч өчүүхэн төдий дотно санагдахаа больсон энэхүү хар элгийн гэрт төөрсөөр мөхөж байлаа. Дайны өмнөх үеийн ул мөр юу үлдэж вэ гэж нэг удаа Мелькиадесийн өрөөнд орвол хог тоос, олон жил эзгүй байснаас овоорсон новшноос өөр юм байсангүй. Эртнээс нааш хүн нээгээгүй номын хавтас, чийгт цохиулан хөвсийсөн хатуу цаас зэвхий цагаан хөгцөд идэгдэж, хамгийн цэвэрхэн, тунгалаг агаартай байдаг өрөөнд ялзарсан дуртгалын тэсвэрлэшгүй үнэр ханх тавьж байлаа. Өөр нэг удаа Урсулаг туулайн бөөр модон доор талийгаач нөхрийнхөө өвдгөнд толгойгоо наан уйлж суухыг харжээ. Тэнхээт өвгөнийг тавин жилийн салхи шуурганд бөхийсөн байхыг харах хувь гэрийнхний нь дотроос ганц хурандаа Аурелиано Буэндиад ногдоогүй билээ. «Эцэгтэйгээ мэндлээч» гэж Урсула хэлжээ. Хурандаа модны дэргэд түр саатахдаа хоосон болсон энэ газрыг харахад ямар ч сэтгэл төрөхгүй байгаагаа бас дахин мэджээ.

	— Өнөөдөр юу ярьж байна даа? гэж хурандаагийн асуусанд Урсула:

	— Уйтай байна аа. Чамайг удахгүй үхэх нь гэж боджээ гэж хариулбал хурандаа:

	— Хүн үхэх ёстой болохоороо үхдэггүй, чадах цагтаа л үхдэг юм гэж аавд хэлээрэй гэж инээмсэглэжээ.

	Талийгаач эцгийнх нь ингэж ёрлосон нь хурандаа Аурелиано Буэндиагийн цээжинд улалзан байсан бардам омгийн нурмыг дөнгөж хутгаснаас цаашгүй боловч тэр бээр тэр цогийн түр дүрсхийснийг урьдын хүч тэнхээ гэнэт ундран ирлээ гэж эндүүрчээ. Тэгээд хутагт Иосифын баримал дотроос олдсон алтыг хаа булсныг ээжээрээ хэлүүлэх гэж хоргоожээ. Хашир хүн гэж хаширсан хүнийг хэлнэ гэгчээр Урсула «Түүнийг хэзээ ч чамд хэлэхгүй ээ. Мөнгөний эзэн нь ирээд л гаргаж авна биз» гээд огт хавьтуулсангүй. Хомхой сувдаг сэтгэлгүй байсан хүн мөнгө олох гэж өдрийн бодол, шөнийн зүүд болж, тэгэхдээ өдөр тутмын хэрэгцээнд хэрэглэх хэдэн зоос бус, тоймгүй их мөнгө олох гэх болсон учрыг хэн ч олохгүй байлаа. Хэдий хэр их мөнгө хэрэгтэй байгааг нь дөнгөж дуулахдаа Бага Аурелиано мэл гайхаж хоцорчээ. Хуучин намын нөхөд нь хурандаагийн мөнгө гуйснаас хойш уулзалгүй зугтах болов. Яг энэ үед л тэр бээр «Либералууд өглөөний мөргөлд очдог, консервативчууд үдшийн мөргөлд очдогоороо л ганц ялгаатай юм байна» гэж хэлжээ. Гэвч хурандаа байдгаараа мэрийж улс амьтнаас өөд уруугүй шалж, нэр төрөө ч бүр гаргуунд нь гарган улайран чармайж улангасан зүтгэсээр газар бүрээр орж баймааж нь найман сарын дотор Урсулагийн нууснаас их мөнгө цуглуулж чадав. Тэгээд өвчтэй хурандаа Геринельдо Маркес дээр очиж, даяар олныг хамарсан шинэ дайн үүсгэхэд туслахыг гуйжээ.

	Хурандаа Геринельдо Маркес саад баригдан оронд хадагдсан боловч нэг хэсэгтээ бослогын зэвэрсэн хөшүүргийг хөдөлгөж чадах цорын ганц хүн үнэхээр байсан юм. Неерландын гэрээний дараа хурандаа Аурелиано Буэндиаг алтан загасаар сэтгэлээ зогоож байх зуур хурандаа Геринельдо Маркес эцсээ хүртэл үнэнч байсан босогчдын офицеруудтай холбоо барьж байлаа. Тэдэнтэй хамт тэр бээр өдөр бүр басамжлуулан айлтгал, илтгэл бичиж «Маргааш ирээрэй», «Одоо удахгүй», «Та бүхний хэргийг зохих ёсоор анхааралтай судалж байна» гэх хариуг элтэл сонссон юм. Энэ нь нэг ёсондоо дайн байлаа. Тэгэхдээ энэ бол ялагдах учиртай дайн, ахмад зүтгэлтнүүдэд насан туршийн тэтгэвэр өгнө гэж амлаад, хэзээ ч олгоогүй «та нарыг хүндлэгч» «та бүхний дуулгавартай зарц» гэж өөрийгөө нэрлэгчдийн эсрэг дайн байлаа. Дайнаасаа дажин гэгчээр хорин жил үргэлжилсэн цуст дайнд, тэр хүмүүс үргэлж луу унжих энэхүү дайнаас бага хохирсон билээ. Амь насанд нь гурвантаа халдахад амьд үлдэж, тавантаа шархтаад үхэлгүй тэсэж, тоо томшгүй хүнд тулалдаанаас эсэн мэнд гарч байсан хурандаа Геринельдо Маркес нэг насаараа хүлээхийн хэцүүг давалгүй, хөгшрөх гэдэг эцсийн бүрэн ялагдлаа хүлээгээд, шалан дээр цонхоор туссан нарны дөрвөлжин гэрлийг харан, ганхуур сандал дээрээ Амарантаг бодсоор сууж байдаг болжээ. Хамтран зүтгэгчтэйгээ дахин уулзсангүй, тэднээс хэд нь улсын ээлжит ерөнхийлөгчийн хамт зургаа авхуулсан нь сонинд нийтлэгдсэн байхыг л ганц үзжээ. Хурандаа Геринельдо Маркес тэр ерөнхийлөгчийн нэрийг мэдэхгүй байлаа. Дайчид асны нүүрэнд уур хилэн тодхон илэрчээ. Ерөнхийлөгч өөрийн дүртэй тэмдгийг энгэртээ зүүж яв гэж тэдэнд бэлэглээд, цус нөж, тоос шороо болсон нэг тугийг үхэхдээ авсаа бүтээгээрэй гэж тэдэнд эргүүлэн өгчээ. Хамгийн тэтгэмж авбал зохих ахмадууд олны хайрлах хишгийн хар буланд тэтгэвэр хэзээ тогтоохыг өнөө болтол хүлээж, зарим нь өлбөрөн, бадарсан хилэнгийнхээ хүчээр бусад нь амьдарч, хамгийн муу нэртэйгээр аажмаар өтлөн өнгөрч байлаа. Иймээс хурандаа Аурелиано Буэндиаг үхэх сэхэхээ үзэх хайр найргүй дайны галыг, гадаадын булаан эзлэгчдээр дэмжүүлсэн өмхөрч гүйцсэн шившигт дэглэмийг газрын хөрснөөс арчин хаях дайны түймрийг шатаая гэж ирэхэд хурандаа Геринельдо Маркес өрөвдөх сэтгэлээ барьж чадсангүй.

	— Ай Аурелиано минь, чамайг хөгширсөн гэж би мэдэж байсан, бодсоноос хавьгүй хөгширснийг одоо л ойлголоо гээд санаа алджээ.

	 

	* * *

	 

	Сүүлийн хэдэн жилийн хөл үймээн дунд Урсула Хосе Аркадиог пап ламын сэнтийд суулгахаар бэлтгэх зав олж чадахгүй байсаар байтал шашны сургуульд явуулах хугацаа нэгэнт тулж, алдсанаа сандан мэгдэн нөхөх хэрэг гарав. Хосе Аркадиогийн охин дүү, хатуу Фернанда, гутруу Амаранта хоёрын хамжин өсгөсөн Меме бараг энэ үед хийдийн сургуульд орж, даруулт хуур тоглож сурах насанд хүрчээ. Лам болох унжгар хүүгийн сэтгэлийг хатуужуулахад хэрэглэж байгаа аргаа төдий л тустай биш санагдахад Урсула эргэлзэн зовж, үүний бурууг насанд дарагдсандаа өгөхгүй, бас ч гэж гэгээтэй байгаа болохоор нүдээ хаасан хар үүлэнд ч өгөхгүй, өөрийн яг тэр гээд хэлчхэж чадахгүй байгаа нэг л зүйлээс, цагийн ханшийг муутгаж байна гэж өөрийн бүүр түүрхэн төсөөлж байгаа нэг л зүйлээс хамаг юм болж байна гэж үзэж байлаа. Өдөр тутам хийдэг нь бүтэж өгөхөө больсонд бухимдан, «Цаг урьдынхаас огт өмнөө болжээ» гэж үглэдэг байлаа. Урсула урьд хүүхдээ яасан өсөж өгдөггүй юм бэ гэж боддог байжээ. Одоо бодох нь ээ, ууган хүү Хосе Аркадио нь цыган дагаад явчихаас өмнө хэчнээн их хугацаа өнгөрч вэ, биеэ зөгий шиг эрээлчихсэн, хэл яриа нь зурхайчийнх шиг ойлгогдохгүй болчихсон ирэхээс урьд хэчнээн юм болж вэ, Амаранта, Аркадио хоёр индиан хэлийг мартаж, испаниар ярьдаг болтол гэрт нь хэчнээн юм болж вэ, хөөрхий Хосе Аркадио Буэндиа туулайн бөөр модны доор хэчнээн өдөр, хэчнээн шөнө суув, түүний үхэхэд хэчнээн удаан уй гашуу болов, хурандаа Аурелианог гэрт үхлүүт авч иртэл хэчнээн ч шар махтайгаа хатав! Төчнөөн удаан дайтаж, төчнөөн зовлон зүдүүр үзсэн мөртөө Аурелиано тэгэхэд тавь ч хүрээгүй байж шүү. Урьд нь Урсула бүтэн өдөржин мөсөн чихэртэй зууралдаад хажуугаар нь хүүхдэдээ нүд тавиад, харцаар нь тосон туулга өгөх цаг болжээ гэдгийг мэдэж болоод байдаг сан. Гэтэл одоо өглөөнөөс орой болтол Хосе Аркадиог харахаас өөр огт хийх юмгүй байтлаа цаг муудсаны харгаагаар нэг ч ажил гараас гаргаж амжихгүй байлаа. Үнэндээ гэвэл Урсула хэдэн настайгаа ч мэдэхээ болиод, өөрийгөө хөгширсөн гэж бодохгүй, хаа л бол чихэлдэж, юм юманд хошуу дүрж, «Хутагт Иосифын баримлыг бороо өнгөртөл байлгах гэж орхиогүй биз?» хэмээн гадаадынхныг үргэлж шалгаан тэдэнд ад болж байлаа. Хэдийд Урсулагийн хараа муудаж эхэлснийг хэн ч сайн хэлж чадахгүй байлаа. Түүнийг үхэхийн өмнөх хэдэн жилд хэвтэрт орсон хойно нь ч хүмүүс насны доройтол болж гэж бодож байснаас биш таг сохорсон гэж мэдсэнгүй. Урсула нүдээ муудаж байгааг Хосе Аркадиог төрөхийн өмнө мэджээ. Эхлээд өвчин хүрч гэж бодоод толгойн ясны шөл сэмхэн ууж, зөгийн бал нүдэндээ дусаасан боловч харанхуй манан нүдийг нь улам бүрхэж байгаад удалгүй итгэжээ. Тийнхүү цахилгаан гэрэл гэж юу болохыг төдий л мэдэхгүй хоцров. Учир нь Макондод анхны цахилгаан дэнлүү тавихад Урсула бүдэгхэн туяа татлаа гэхээс цаашгүй болсон байв. Сохорч байгаагаа ганц ч хүнд хэлсэнгүй, хэлбэл өөрийнхөө хэнд ч хэрэггүй амьтан болсноо нийтэд мэдэгдэнэ гэсэн үг байлаа, Урсула хүнд мэдэгдэлгүйгээр юмсын хоорондох зай, хүмүүсийн хоолойг махран тогтоож, гэрэлт ертөнцийг нүдээрээ харахгүй болохын цагт ойгоороо харах гэж бэлджээ. Сүүлд нь үнэр гэнэт сайн ялгах болсон нь тус болж, харанхуйд юмны бараа, өнгийг бодвол үнэр хавьгүй тод мэдэгдэж, шившигтэй илчлэгдэхээс аврагдав. Урсулагийн хувьд орчлон хав харанхуй болсон боловч зүү сүвлэж, товчны нүх эмхэрдэж, сүү хөөрснийг дор нь мэддэг байлаа. Ямар газар ямар юм байгааг андахгүй санаж байсан тул заримдаа өөрөө сохорсноо ч мартаж орхидог байлаа. Нэг удаа Фернанда хуримын бөлзгөө алга болчихлоо гэж гэрээр нэг орь дуу болсонд Урсула хүүхдийн унтлагын өрөөний жижиг тавиур дээрээс олж өгчээ. Үүнд нэг сүрхий юм байсангүй. Гэрийнхнээ гэр дотуур цааш нааш холхиж байхад Урсула гэнэдэж баригдахгүйн тулд бүтэн үлдсэн мэдрэхүйн дөрвөн эрхтнээрээ тэдний хөдөлж явахыг ажиглаж, хүн бүр өөрөө мэдэлгүй нэг л замаараа явж, нэг л ижил хөдөлгөөн хийж, бараг нэг л цагт нэг л ижил үг хэлдгийг удалгүй мэджээ. Тэгэхлээр юм гээнэ гэдэг тэр сурсан журмаа зөрчсөн хэрэг. Иймээс Урсула Фернандагийн үглэн дуулахыг сонсохдоо, тэр өдөр түүний сурснаасаа өөр юм юу хийлээ гэж бодоод Меме шөнө нь бясаанд хазуулсан учир хүүхдийн орны сийрсийг салхинд тавьсныг санажээ. Фернандаг тэгж байхад хүүхдүүд дэргэд нь байсан учир тэдний хүрэхгүй цорын ганц газар болох тавиур дээр бөлзгөө тавьсан байж таарна гэж боджээ. Фернанда болохоор бөлзгөө явдаг газраараа л хайж, чухамхүү сурсан зандаа баригдаад хаясан юмаа олж чадахгүй байгаагаа мэдэхгүй байжээ.

	Хосе Аркадиог сургаж хүмүүжүүлж байсныхаа хүчинд Урсула гэрийнхээ юмыг яльгүй өөрчлөгдөхийг андахгүй мэдэж байлаа. Ухаа нь Амаранта унтлагын өрөөнд хутагтуудын барималд хувцас өмсгөж байна гэж дуулахдаа жаал хүүд өнгө ялгаж сургаж байгаа дүр үзүүлж,

	— За их сахиулсан Рафаилийн хувцас ямар өнгөтэй байна, хариулаарай гэнэ.

	Тийнхүү Урсула жаал хүүгээс хэрэгтэй юмаа мэдэж авна. Түүнийг шашны сургуульд явахаас бүр өмнө Урсула хутагт нарын баринтгийн даавууг тэмтэрч үзээд л өнгийг нь мэдэж сурчээ. Заримдаа огт санаандгүй юм болно. Нэг удаа Урсула хайтан цэцэгт гонхонд юм хатгамаллан суусан Амарантаг очиж мөргөжээ.

	— Тэнгэр минь, мөрөө харж яваач гэж Амаранта унтууцсанд Урсула:

	— Чи л байхгүй юу, суудаг газраа суухгүй гэж хариулжээ.

	Урсула өөрийнхөө зөв гэдэгт бат итгэж байв. Хэсэг бодож байгаад жилийн улирал солигдохын хэрээр нар тэнгэрт байраа аажмаар мэдэгдэхгүй өөрчилдөг, гонхонд суугчид өөрсдөө мэдэлгүй суудлаа ялихгүй хөдөлгөн өөрчилдөг байна гэж урьд нь хэний ч толгойд ороогүй юмыг гэнэт нээн олжээ. Түүнээс хойш Урсула Амарантагийн хаана сууж байгааг алдалгүй мэдэхийн тулд тэр өдрөө хэдэн болохыг зөвхөн санаж байх хэрэгтэй болов. Урсулагийн гар өдөр ирэх тутам улам салгалах болж, хөл нь тугалга цутгачихсан юм шиг даагдахаа больсон боловч атигар жаахан бие нь хаа л бол нүдэнд өртөж байдаг байлаа. Урсула ар гэрийн бүх ажлыг ганцаараа үүрч байсан үеийнх шигээ шаламгай хэвээрээ байлаа. Насан зүг болсон хойноо нарны гэрэл үзэхгүй ганцаардан байхдаа гэрийнхээ дотор болж байгаа өчүүхэн төдий явдлын учрыг туйлын гярхай тайлах болж, урьд борви бохисхийлгүй зүтгэж байснаас олж үзээгүй байсан юмаа анх тодоос тод үзжээ. Хосе Аркадиог сургуульд оруулахаар бэлтгэж байх үеэр Буэндиагийн гэр бүлийн бүхий л амьдралыг нэгд нэгэнгүй эргүүлэн бодож үзээд, үр ач нарынхаа тухай огт өөр бодолтой болжээ. Хурандаа Аурелиано Буэндиа Урсулагийн урьд бодож явсан шиг дайнд хатуу сэтгэлтэй болоод гэрийнхнийгээ гэхээ байсан бус, ерөөсөө л эхнэр Ремедиостдоо ч, нэг шөнө энгэр зөрүүлээд өнгөрсөн олон хүүхэндээ ч, ялангуяа хөвгүүддээ хайргүй байжээ гэж Урсула итгэв. Хурандаа Аурелиано Буэндиа бүх хүний боддог шиг идеализм баримталдагтаа ч өдий төдий дайн хийсэнгүй, булт хүний боддог шиг ядарч залхсандаа ч баттай ялалтаас татгалзсангүй, харин жинхэнэ хилэнцэт ихэрхүү зантай байсан ганцхан л шалтгаанаар ялахдаа ялж, ялагдахдаа ялагдаж явжээ гэдгийг Урсула гадарлажээ. Аминаас илүү хайрладаг энэ хүү нь төрөлхөөсөө хайрлах чадваргүй байжээ гэж дүгнэжээ. Гэдсэнд байхдаа Аурелиано нэг шөнө гэнэт уйлжээ. Уйлах нь их л өрөвдмөөр мөртөө тодхон байж, хажууд унтаж байсан Хосе Аркадио Буэндиа сэрчихэд, зөнч хүн болох нь гэж бэлгэшээн баярлажээ. Бусад улс түүнийг далдыг хардаг хүн болох нь гэлцэж байв. Урсула өөрөө болохоор хэвлийд дуугарна гэдэг аймшигтай гахай сүүлтэй гарахын эхний ёр гэж гэнэт сэжиглэн цочоод, умайд нь алаад өгөөч гэж тэнгэрт гуйн мөргөжээ. Гэвч хэвлийд байхдаа хүүхдийн уйлсан нь зөнч, виваангирдчийн бэлгэтэйн тэмдэг бус, хайр сэтгэл байхгүйн гарцаагүй шинж гэж Урсула хөгширсөн хойноо ухаарахдаа ойлгож, үүнийгээ байн байн ярьдаг байлаа. Хүүгээ ингэж өөрөөр цэгнэх болсноос, хүүгээ өрөвч сэтгэлтэй болгож би л чадсангүй гэж ихэд өрөвджээ. Урсула Амарантагийн цэвдэг сэтгэлтэйгээс айж, түүний цаагуураа шаналж явдагт нь зовдог байлаа. Гэтэл Амаранта нь ялдам зөөлөн сэтгэлтэй эмэгтэй хүний охь манлай байсан гэж одоо эхэд нь санагдаж, Пьетро Креспийг зүй бусаар зовоосон нь бусад хүний бодсон шиг өс авах гэж улайрсных бус, хурандаа Геринельдо Маркесийг удтал тамлан амьдралыг сүйтгэсэн нь бусад улсын үзсэн шиг хорлонт, шаралхуу, арилшгүй гутралынх ч биш гэж бодогдох болжээ. Үнэндээ бол аль алин нь хязгааргүй их хайр, туйлын аймхай зан хоёрын үхэх сэхэхээ үзсэн тэмцлийн уршиг байж, энэ тэмцэлд Амарантагийн энэлсэн зүрхийг зогсоо зайгүй тарчлааж байсан ухаангүй айдас дийлжээ. Тэр үед Урсула Ребекагийн нэрийг улам олон дуудаж сэтгэлдээ дүрийг нь урьдынхаараа хайрлан дурсаж, хожимдсон гэмшил, гэнэтийн бахархал төрснөөс улам ч санаж, ангир уургийг нь шимээгүй, газрын шороо, ханын шохой идэж өссөн, Буэндиагийн яс махны тасархай биш, булшинд нь ч яс нь харжигнан дуугарсаар байсан үл таних улсын үр Ребека, сэтгэл яаруу, өвөр халуун Ребека л тэднээс дор ганцаараа хатан зоригтой, үр удмынхандаа байгаасай гэж мөрөөдөж байсан хатан зоригтой байсныг ойлгожээ.

	Урсула хана тэмтрэн явахдаа,

	— Ребека минь, чамд би мөн ч мөсгүй аашилж байжээ гэж бувтнадаг байлаа.

	Урсулаг сахиулсан Гаврийл мэт зөв гараа урагш сунган явах болсноос хойш дэмийрч байна гэж бүгдээрээ бодох болов. Гэвч энэхүү дэмийрлийн мананг далдыг харах нарны гэрэл гэнэт гийгүүлдгийг Фернанда ажиглажээ. Урсула сүүлийн жилд гэрт хэчнээн мөнгө зарсныг түгдрэлгүй хэлж чаддаг байлаа. Гал зууханд эх нь бутанд шөл хутгаж байгаад, үгийг нь хүн чагнаж байгаа гэж мэдэлгүй «Анх ирсэн цыгануудаас худалдаж аваад, Хосе Аркадиог дэлхийг жаран тав тойрохоос өмнө алга болсон эрдэнэ шишийн тээрэм одоо болтол Пилар Тернерагийнд байгаа юм байна» гэж гэнэт хэлэхэд нь Амаранта мөн тэгж боджээ. Нас мөн л зуу хүрсэн ч эрүүл чийрэг, хөнгөн шингэн хэвээрээ, урьд тагтаа шувуу үргэтэл инээдэг байсан бол одоо хүүхэд айхаар балхайж бүдүүрсэн Пилар Тернера Урсулагийн хэлснийг гайхсангүй, өтгөс настны үл саарах саруул ухаан заримдаа хөзрөөс мэргэн байдаг байна гэдэгт итгэж эхэлжээ.

	Гэсэн хэдий боловч Урсула, Хосе Аркадиог хөлийг нь дөрөөнд хүргэж амжихгүйгээ мэдээд сэтгэлээр унав. Зөнгөөрөө тод хардаг байсан юмаа нүдээрээ олж харах гэж оролдоод алдаж эндэх боллоо. Нэг өглөө жаал хүүгийн толгойд сүрчиг гэж эндүүрээд бэх хийчихжээ. Юм юманд оролцох гэж махран зүтгэсээр дараа дараагаар алдан будилж, улам улам сэтгэл гансрах болсныг мэдэж, өөрийг нь улам бүр хүлж байсан харанхуйн торноос гарах гэж дэмий л оролдож айлаа. Ингэж будилуу болсон нь нас өтөлсөн, нүд балайрсныг анх давж гарсны шинж биш, харин цагийн дэс алдагдсаны уршиг гэж гэнэт түүний толгойд зурсхийжээ. Турк худалдаачин перкааль даавуу хэмжиж өгөхдөө залилдаг шиг эзэн тэнгэр сар жилийг хольж хутгахаас өмнө бүх юм шал ондоо байжээ гэж тэр бодно. Одоо бол хүүхдүүд түргэн өсдөг болсноор барахгүй хүмүүсийн чанар урьдынхаас муудсан ажээ. Сайхан Ремедиос бие сэтгэлээрээ тэнгэрт хальж амжаагүй шахам байхад нүнжиггүй Фернанда «Цагаан даавууг минь яахлаараа аваад явчихдаг байна?!» гэж энд тэнд очиж янших болов. Арван зургаан Аурелианогийн шарил булшиндаа хөрж амжаагүй байхад Бага Аурелиано бөөн архичин гэртээ дахин авчирч, дуу хуур, архи дарс болж, христос шашинтан бус, золбин ноход үхсэн аятай аашилжээ. Эрүүл биеэ өвчтэй болтол зүтгэж, өчнөөн чихэр хийж зарж баймааж нь босгосон энэ галзуугийн байшин муу муухайн уурхай болох учиртай байжээ. Урсула, Хосе Аркадиогийн хайрцагт нь юмыг нь хийж байхдаа болохгүй бүтэхгүй бүхнийг дурсан санаж, «Авсанд орж шороонд булуулсан нь дээргүй юу» гэж өөртөө хэлж, «Хүнийг төмрөөс бүтсэн, өчнөөн их зовлон даадаг гэж үнэхээр боддог уу?» гэж эзэн тэнгэрээс аймшиггүйеэ лавлаж, тийнхүү асуун лавлахдаа улам будилан орооцолдож байв. Харийнхан шиг толгойдоо орсон бүхнийг хэлж авах, ганцхан хором, богинохон агшинд нэг сайн агсам тавих юм сан гэж бодовч насан туршаа өөрийгөө гаргуунд гаргасаар ирсэн болохоор яршигшаадаг байснаа одоо л нэг зад агсамнамаар болж, ганц удаа ч гэсэн юуг ч тоохыг байж, амьтны аяар явсан бүх л зуунд цээжиндээ хуримталсан муу үг бүрийг нэгмөсөн гаргамаар болно.

	— Аа бузар цус! гэж Урсула хашхирав.

	Хайрцагт хувцас хийж байсан Амаранта ээжийгээ хилэнцэт хорхойд хатгуулчихлаа гэж бодоод,

	— Хаана байна? гэж сандран асуусанд

	— Юу? гэжээ.

	— Хилэнцэт хорхой гэж Амарантагийн хэлэхэд Урсула зүрхэн тус хуруугаараа хатгаж,

	— Энд гэж хэлжээ.

	Нэгэн пүрэв гарагт Хосе Аркадио шашны сургуульд мордов. Хосе Аркадиог явах үедээ алжаангуй, төвлөрөнгүй, өөрийн нь сургаснаар ганц ч нулимс унагалгүй, зэс товчтой, захандаа цардмал эрвээхэйтэй ногоон хилэн костюмтай, халууцан бүгчимдсэн байснаар Урсула төсөөлж, тэр л байдлаар нь үргэлж санах болно. Хосе Аркадиог явсан хойно Урсулагийн гэрт олоход амар байх гэж толгойд нь хийдэг байсан сүрчгийн үнэр өрөөнд үлджээ. Хүүг гаргаж өгөх хоолон дээр байхад гэрийнхэн нь сэтгэл хөдөлснөө нуух гэж хөгжилдөн хөөрөлдөж Антонио Исабель ламын шог юм ярихад их л хөөрөнгүй тосож авч байлаа. Мөнгөөр бөгжилж, хилэнгээр бүрсэн хайрцгийг авч гарахад гэрээс авс аваад гарч байгаа юм шиг санагджээ. Хурандаа Аурелиано Буэндиа үдэлцэхээс татгалзаж,

	— Энэ л бидэнд дутаж гэнэ. Ариун пап гуайтан! гэж амандаа гүвтнэжээ.

	Гурван сарын дараа Бага Аурелиано, Фернанда хоёр Мемег сүмийн сургуульд аваачиж өгөөд, даруулт хуур авчирч, оньст хуурын оронд тавив. Яг энэ үеэр Амаранта хулдас16 шидэж эхлэв. Гадилын дон намдав. Макондогийн уугуул иргэд харийнханд түрэгдсэн боловч урьдын багахан орлогоо арайхийн хадгалан үлдээд хөлөг онгоц живэхэд амьд гарсан мэт баярлажээ. Буэндиагийнх зочдыг урьж хооллодог хэвээрээ байлаа. Хэдэн жилийн дараа гадилын компани байхгүй болсон хойно урьдын тайван амьдрал сэргэж билээ. Гэвч Фернанда хамаг юмыг мэддэг болсон учир урьдын зочирхог уламжлал үндсээрээ өөрчлөгджээ. Урсула харанхуйн оронд цөлөгдөж, Амаранта оршуулгын хулдас толгой өөд татахгүй оёж, хаан ширээ горилогч асан хүүхэн хэлж барих хүнгүй болон, дуртай хүндээ хоол өгөөд дургүйдээ өгөхгүй, эцэг эхийнхээ сургасан хатуу хэм хэмжээг тэдэнд, тулгах болжээ. Буэндиагийн гэр Фернандагийн чанга гарт орон, харийнхны амархан олсон хөрөнгөө хамаа намаагүй үрэн таран хийж байгаад мэл гайхсан хотынхны дотор хуучирсан дадал зуршлын тулгуур болж байлаа. Фернанда гадилын компанитай холбоогүй хүнийг л шударга төвшин хүн гэж үзэж байлаа. Тэр ч байтугай нөхрийнхөө ихрийн өрөөсөн Бага Хосе Аркадиог гадилын хумхааны эхний үеэр гайхамшигтай сайхан зодооч тахиагаа зараад, тариалан дээр харгалзагчаар ороход нь ад шоо үзэх болж,

	— Энд харийнхны халдвараас ангижраагүй цагт түүнийг үүдээрээ шагайлгахгүй гэж хэлжээ.

	Гэртээ байхад тэсвэрлэхийн аргагүй болсон тул Бага Аурелиано Петра Котесийнд тааваараа байх болов. Эхлээд эхнэрийн ажлыг хөнгөлөх нэрийдлээр найр наадмаа тэднийд хийх болов. Дараа нь мал үр төл муутай боллоо гэдэг шалтаг заан үхрийн хороо, адууны жүчээг тийш нь зөөв. Эцэст нь нууц амрагийнд сэрүүхэн юм гэж хэргээ явуулдаг жижиг контороо тийш нь нүүлгэв. Фернанда нэг мэдвэл нөхөртэй нэр хэмээснээс цаашгүй болсон байлаа. Бага Аурелиано гэртээ бараг хоол идэхгүй шөнийн бор хоногт л нэг үзэгдэнэ. Энэ нь гаднаа ёсыг бодсон хэрэг бөгөөд үүнийг нь цөмөөрөө мэдэж байв. Нэг удаа гэнэ алдаж, Петра Котесийн өвөрт өглөө болгочихсон байлаа. Одоо ч бөөн хэрэг мандлаа гэж бодож байсан чинь эхнэр нь өчүүхэн ч зэмлэсэнгүй, тэр ч байтугай гомдсондоо хөнгөхөн санаа ч алдсангүй боловч тэр өдөртөө нууц амрагийн руу нь хоёр авдартай хувцсыг нь явуулсан байлаа. Тэгэхдээ гэгээн цагаан өдөр явуулж, хотын гудамжны голоор, хотынхны нүдэн дээр авч яв гэж тушааж, замаа алдсан нөхрөө ийм гутамшгийг тэвчилгүй, байдгийнхаа баруун хаяанд толгойгоо унжуулаад буцаж ирэхгүй хаашаа гарах вэ гэж санажээ. Фернанда ийм баатарлаг зориг гаргаснаараа нөхрийнх нь зан, Макондогийнхны араншин эцэг эх хоёрынх нь зантай огт хавьтахгүйг муухан мэддэг нь харагдав. Хоёр авдрыг харсан бүхэн тэр гурвын явдлыг нэгд нэгэнгүй мэддэг байсан учир ёстой юм ёсоороо л дууслаа гэж бодож байжээ. Аурелиано болохоор дураараа болж авсныгаа гурван хоног найрлан мялаажээ. Нөхрийнхөө гай дээр гамшиг нэмж Фернанда урт хар хувцас өмсөж, хэрэглэгдэхээ больсон зүүлт зүүж, илүүц бардам байдалтай байснаараа их л овортой харагдаж байхад жинхэнэ торгоор хийсэн содон палааж өмссөн нууц амраг нь алдсан юмаа эргүүлж авлаа гэж ойлгосноос нүд нь баяраар гийж, дахин залуужин гялалзаж байлаа. Бага Аурелиано Петра Котест дахин биеэ зориулж, ихрийнх нь өрөөсөнтэй андууран өөртэй нь унтаж, ах дүү хоёртой зэрэг явж байхдаа хоёрын дайтай хайрлаж чаддаг хүнийг тэнгэрээс заяаж, урьд өмнө байгаагүй аз дайрлаа гэж бодож байсан урьдын цагийнх шиг нь залуугийн цогоор биеэ зориулж байлаа. Дахин сэргэсэн тачаал ханах гэж байхгүй, ширээнд сууж байснаа бие биеийнхээ нүдийг гэнэт хараад, үг ч дуугаралгүй, хувингийнхаа тагийг таглачхаад, янаглан амраглаж л байвал өлсөж үхсэн ч хамаагүй болж унтлагын өрөө рүү ордог байлаа. Бага Аурелиано францын дууч эмс рүү сэм үсэрч байхдаа харснаасаа санаа авч, Петра Котест хамба ламынх шиг лавиртай ор авч өгч, цонхонд нь хамба хилэн хөшиг зүүж, уулын болроор хийсэн асар том толиор унтлагын өрөөний тааз, туургыг бүрхжээ. Тэгээд урьдынхаасаа ч илүү наргианч, ойворгон болжээ. Өдөр бүр, өглөөний арван нэгэн цагт галт тэргээр түүнд хайрцагтай шампан дарс, бренди шарз ирнэ. Өртөөнөөс буцах замдаа Бага Аурелиано нутгийн ч бай, явуулын ч бай, таньдаг ч бай, таньдаггүй ч бай энэ тэр гэх юмгүй дайралдсан хүн толгойтой бүхнийг дагуулан авчирдаг, энэ нь үлгэрлэвээс гэнэт эхэлсэн кумбиамбад17 хүн бүр татагдан ордгийн адил ажээ. Тэр ч байтугай үл ойлгогдох хэлээрээ ярьдаг бултамхай ноён Брауныг хүртэл дохиж зангаж байгаад авчирч Петра Котесийнд цаадах нь мал болтлоо хэд хэд ууж, тэр ч байтугай хаа л бол салахгүй дагуулж явдаг германы зуумхай нохойгоо техасын дууны аянд нэг удаа бүжиглүүлж, өөрөө найраг баян хуурын эгшгийг даган арайхийн аялсан болж байжээ.

	— Үнээнүүд минь, тугаллаад бай, тугаллаад бай, нас гэдэг ахархан гэж Бага Аурелиано сайхан зангаа хөдлөхөөр хашхирна.

	Тэр бээр хэзээ ч тэр үеийнх шиг сайхан байсангүй, хэзээ ч түүнийг үүнээс илүү хайрлаж байсангүй, хэзээ ч мал нь ийм тоймгүй өсөж байсангүй. Буцаад ирэхэд булаг шиг оргилох, дайраад ирэхэд далай шиг цалгих найрт зориулж өчнөөн тугал, гахай, тахиа нядалсан нь хашаан доторх газар цусанд бялдан харласан байж билээ. Яс, гэдэс дотрыг зогсоо зайгүй хаяж, хоолны үлдэгдлийг асгаж, энэ бүхнийг цаг тутам л шатааж байхгүй бол махчин шувуу зочдын нүдийг ухчих гээд байдаг байлаа. Бага Аурелиано хоолонд маш сайн, тэр ч байтугай Хосе Аркадиогийн дэлхий тойроод буцаж ирсний дараа идэж байсантай ч зүйрлэхгүй сайн учир амархан таргалж, царай нь хүрэнтэж ягааран малийж, яст мэлхийн хоншоортой төсөөтэй болжээ. Бага Аурелианогийн идэмхий, ер бусын үрэлгэн, ижилгүй зочломтгойн тухай цуу хөндийгөөс халин дуурьсаж, хамгийн зартай ховдгуудын анхаарлыг татжээ. Пьетра Котесийнд болж байгаа юм идэх балай тэмцээнд оролцохоор цуутай цуутай хэнхгүүд эрэг орчмын бүх газраас Макондод ирж байлаа. Бага Аурелиано, Камила Сагастуме гэгчийг ирсэн тэр гайт бямба гараг хүртэл хэнийг ч өмнөө оруулахгүй байлаа. Тэр Камила Сагастуме гэгч бол улс орон даяар «мэгж» гэсэн учиртай хочийг олж зард гарсан, эрт үеийн хүн чулуу шиг болсон, хүн, амьтан хоёр нь бараг мэдэгдэхээ больсон эмэгтэй билээ. Тэмцээн мягмар гарагийн өглөө болтол үргэлжлэв. Эхний хоногт Бага Аурелиано нэг тугалын махыг төмс, сааяа, шарсан гадилын хачиртай эд бад хийгээд, бүтэн хагас хайрцаг шампан дарс цөлөөд дийлнэ гэдэгтээ бат итгэлтэй байв. Хэнэггүй өрсөлдөгчөөсөө өөрийгөө бадрангуй, сэргэлэн гэж санаж байлаа. Мэгжийн идэх нь илүү мэргэжсэн байдалтай ч гэрт дүүрсэн есөн жорын амьтад түүнд нь төдий л баясан хөхихгүй байлаа. Бага Аурелиано ялах гэж улайгаад ичиж зовохыг ч мартаж, махыг шүдээрээ зулгааж байхад Мэгж мэс засалчийн эрдэмтэй юм гэхээр хэсэг хэсэг болгон огтлоод, яаралгүйхэн, тэр ч байтугай нэлээд амтархан идэж байлаа. Тэр бээр аварга том, айхтар тарган, аймаар лагс боловч их л эелдэг ялдам ажээ. Царай хосгүй хөөрхөн, гар булцгар булбарай, байдал өөрийн эрхгүй дур булаам учир орж ирэхэд нь Аурелиано хоолны ширээн дээр бус, орон дотор хүчээ соривол таарах байж гэж амандаа дуугарчээ. Мэгж тугалын утсан бүтэн мах цааш харуулахдаа хамгийн дээд зэргийн ёс журмыг огтхон ч гажуудуулсангүйг Бага Аурелиано харахдаа цадахыг мэддэггүй, сайхан ааштай сэтгэл булаам энэ амьтан угтаа бол бүсгүйчүүдийн дээд нь байна гэж үнэнээсээ хэлжээ. Тэгээд ч эндүүрсэнгүй. Түүнийг ирэхээс өмнө «хомхой ёл» гэж цуу тарсан нь үндэсгүй байжээ. Улсын цуурхдаг шиг тэр бээр шарын махыг ч хэрчигч биш, грекийн циркийн сахалт хүүхэн ч биш байж харин дууны сургуулийн захирал байсан юм санж. Гэрийн хүндтэй эх болсон хойноо хүүхдээ сайн хооллох, тэгэхдээ хорхойг нь зориуд хүргэх бус, сэтгэлийг нь туйлын тайван болгох байдлаар сайн хооллох арга олох гэхдээ их идэхийг сурчээ. Сэтгэл тайван хүн ядартлаа тасралтгүй хоол идэж чадна гэсэн онолыг тэр практикаар шалгажээ. Тийнхүү сургууль, гал голомтоо орхин ирэхдээ спортын нэр алдарт шунасангүй, замбараагүй иддэг гэж улс орон даяар алдаршсан хүнтэй тэмцэлдэж үзэх гэсэн ёс суртахууны шалтгааныг баримталжээ. Камила Бага Аурелианог харангуутаа л идэж барахгүйдээ бус, илүү зангаасаа болж дийлдэх хүн байна гэж ойлгожээ. Үнэхээр ч, эхний шөнө өнгөрөхөд Камила юу ч болсон шинжгүй байхад Бага Аурелиано их инээж, дэмий чалчсанаас тамир алдрангуй байв. Хоёул дөрвөн цаг унтлаа. Дараа нь тавин жүржээр хийсэн шүүс, найман литр кофе ууж, гучин түүхий өндөг соржээ. Хоёр дахь өдрийн өглөө олон цаг сэрүүн байсны дараа хоёр гахай, гадилын бүтэн хонгорцог, дөрвөн авдар шампан дарс цохиод, Мэгж Бага Аурелианог өөрийнх нь аргыг өөрөө мэдэлгүй олж, тэгэхдээ өөрөөс нь ялгаатай нь гэвэл хар аяндаа л олчхов уу гэж сэжиглэжээ. Ингэснээр учраа нь түүний бодсоноос хавьгүй аюултай болов. Гэтэл Петра Котесийг ширээн дээр хоёр шарсан цацагт хяруул тавихад Бага Аурелиано тархинд цус харвахын даваан дээр очсон байлаа.

	Идэж барахааргүй байвал орхи. Хоёул хайнцсан болъё гэж Мэгж түүнд чин сэтгэлээсээ хэлжээ.

	Өрсөлдөгч нь залгих тоолон үхэл рүү явж байхад түүний хоолойгоор яаж ч юм давах билээ. Гэвч Аурелиано тэгж хэлэхэд нь басаж байна гэж бодоод цацагт хяруулыг явуулж орхисонд иддэг иддэг гэхэд тэр нь дэндээд ухаан алдав. Мөлжсөн ястай таваг дээр нүүрээрээ даран унаад, амнаас нь галзуу нохойнх шиг хөөс сахарч, хоолой нь хоржигноод явчихжээ. Дотор нь харанхуйлж байхад нь өндөр цамхгийн чанх орой дээрээс ёроолгүй ангал руу нисгэчих мэт санагдаж ингэж доош ниссээр яваад яг газарт хүрэхэд л үхэх гэсэн бодол сүүлийн удаа түр ухаан ороход нь гялсхийж,

	— Намайг Фернанда дээр аваач гэж дөнгөж хэлж амжжээ.

	Түүнийг гэрт нь хүргэж өгсөн найз нар нь нууц амрагийн орон дээр үхэхгүй гэж эхнэртээ өгсөн амандаа хүрч байна гэж боджээ. Петра Котес авсанд орохдоо Бага Аурелианогийн өмсөнө гэсэн чийдмэл шаахайг цэвэрлэж, хэнээр явуулдаг юм билээ гэж хүн хайж байхад амьд мэнд гарлаа гэж дуулжээ. Долоо хоноод бие илаарьшиж, хоёр долоо хоноод үхээд боссоноо тэмдэглэн урьд хожид үзэгдээгүй их найр хийжээ. Тэр бээр Петра Котесийнд суусан хэвээр байсан боловч өдөр бүр Фернандаг эргэж, заримдаа гэрийнхэнтэйгээ хамт хоол идэж байсан нь, зүйрлэвээс үйлийн үрээр бүх юмны байр солигдож тэр нууц амрагийнхаа нөхөр, эхнэрийнхээ нууц амраг болсон мэт болжээ.

	Фернанда жаал санаа амрав. Хаягдсан эхнэр тэсэхийн аргагүй уйтгарт өдрүүдэд ганцаардаж, үдээр хөгжим тоглож, хүүхдүүдээсээ ирсэн захидал уншиж л цаг барж байлаа. Сард хоёр удаа Хосе Аркадио, Меме хоёрт их л урт захидал бичих боловч түүнд нь ганц ч үнэн юм байдаггүй байлаа. Фернанда өөрийн золгүй явдлыг хүүхдүүдээсээ нууж байв. Энэ гэрийн уйтгар гунигийг чадамгай нууж байлаа. Наран хайтан цэцэг гийгүүлж, гудамжнаас гэнэ гэнэ баярын хөгжил шуугиан цуурайтавч, үд дунд нохой гаслам халуун болсон хэвээр боловч хадмынх нь гэр эцэг эхийнх нь дүнсгэр гэртэй өдөр ирэх тусам адилхан болж байлаа. Фернанда гурван амьд сүг, Хосе Аркадио Буэндиа гэсэн нэг үхсэн сүгийн дунд ганцаардан явна. Хосе Аркадио Буэндиагийн сүнс зочдын өрөөний харанхуй буланд суугаад түүний хөгжим тоглохыг нь их анхааран чагнана. Урьдын хурандаа Аурелиано Буэндиа ёстой л сүг болжээ. Найдваргүй шинэ дайн үүсгэх гэж Геринельдо Маркесийг ятгахаар сүүлийн удаа гарснаас хойш гэрийн мухар сахиж, туулайн бөөрний хажууд бие засах гэж л урлангаасаа цухуйх болов. Гурван долоо хоноод нэг ирдэг үсчнээс ондоо хүн өөр дээрээ үл оруулна. Өдөрт Урсулагийн аваачиж өгснийг иднэ. Алтан загасаа урьдынх шигээ хичээнгүйлэн урласаар боловч түүнийг нь гоёл болгож бус түүхийн дурсгал болгон авч байгааг мэдэхдээ худалдахаа болив. Нэг удаа гадаа түүдэг асааж, хуримын өдрөөс хойш унтлагын нь өрөөг чимэглэж байсан Ремедиосын хүүхэлдэйг шатаасанд гярхай Урсула хүүгийнхээ хийж байгааг мэдсэн боловч болиулж чадсангүй.

	— Чи чулуу шиг зүрхтэй юм гэсэнд цаадах нь:

	— Юун зүрх, тасалгаанд хив их байхад гэж хариулжээ.

	Амаранта оршуулгын хулдсаа нэхсээр байлаа. Меме Амарантад захиа бичиж, тэр ч байтугай бэлэг явуулдаг, Хосе Аркадио нэрийг нь ч дурсах дургүй байдгийн учрыг Фернанда ойлгохгүй байлаа. Фернанда энэ тухай Амарантагаас Урсулагаар асуулгасанд Амаранта «Тэд үүнийг мэдэхгүй байсаар үхнэ» гэж хариулжээ. Амарантагийн ингэж хариулсан нь тайлагдашгүй оньсого болон Фернандагийн сэтгэлд хадагджээ. Өндөр, цэх, ихэмсэг Амаранта, хөөс шиг хөвсгөр, цас шиг цагаан банзал дандаа өмсдөг, нас явж сэтгэлийн шаналалд автсаар байвч омог бардам заагаа тавиагүй. Амаранта духан дээрээ өөрийн үнсэн загалмай буюу онгон хальстайгаа байгаагийн загалмайг авч явнам билээ. Тэр бээр үнэхээр тийм тэмдэгтэй бөгөөд гагцхүү тэр тэмдэг нь гарт нь, хар боодлын доор байлаа. Амаранта боодлыг шөнө ч үл авах бөгөөд өөрөө угааж индүүднэ. Амаранта бүхий л насаараа хулдас бэлджээ. Өдөр нь нэхсэнээ шөнө нь задалдаг, тэгэхдээ ганцаардаж зовохгүйн тулд бус, харин ганцаараа байхын тулд ингэдэг бололтой.

	Нөхрөө явсны дараа Фернанда Мемег амралтаараа гэртээ ирээд, эцгийгээ байхгүй байгааг мэдчих вий гэж яс хавтайж байлаа. Бага Аурелианогийн ухаан алдаж унаснаас хойш тэгж айхаа больжээ. Мемег ирэх үеэр тэр хоёр Аурелианог журамт эцэг, дуулгавартай хань хэвээрээ байна гэж охинд итгүүлэхээр үл барам гэрийн уйтгар гунигийг мэдүүлэхгүй байхаар тохиролцжээ. Жил бүр хоёр сар Бага Аурелиано үлгэр жишээ хань болон тоглож, баяр наадам хийн, зочдыг зайрмаг, жигнэмгээр дайлж, баясгалантай сэргэлэн Меме хөгжим тоглон, цугласан улсыг зугаацуулдаг байлаа. Тэгэхэд л Меме эхийнхээ занг тун бага дуурайсан нь харагдлаа. Меме Амаранта биеэрээ байлаа. Гэвч Амаранта ба бусад бүх хүнээс өөр нь гэвэл Меме энэ гэр бүлийнхний ганцаарддаг хувь тавилангаар хараахан ороогүй, хавь орчныхондоо маш сэтгэл дүүрэн, тэр ч байтугай өдрийн хоёр цагт зочдын өрөөнд орж, хөгжимдөх дасгалаа заавал хийдэг байлаа. Гэртээ байхдаа дуртай, харихад нь залуучууд өөрийг нь баярлан шуугин угтдагийг жилжингээ мөрөөддөг, эцэг шигээ наргиж цэнгэх, хэнийг ч хөл алдан зочлохоос буцахгүй зантай нь ив илт ажээ. Гурав дахь удаагийн амралтаар Меме хэнээс ч асуулгүй, хэнд ч урьдчилж хэлэлгүйгээр дөрвөн гэлэнмаа, ангийнхаа жаран найман охидыг манайд долоо хоног бай гээд дагуулаад ирэхэд нь эцгийнхээ муу занг дуурайсны анхны тэмдэг мэдэгдсэн билээ.

	— Яасан гайтай юм бэ! Энэ хүүхэд эцэг шигээ ухаангүй юм гэж Фернанда уйлагнажээ.

	Хөх дүрэмт палаажтай охидыг унтуулах ор, дүүжин ор айлынхнаасаа гуйж, есөн ээлжээр хоол идүүлж, угаалгын өрөөний хуваарь гаргаж, өдөржин гэр дотуур цааш нааш холхиулахгүйн тулд дөчин мухар сандал түр хэрэглэх хэрэг гарлаа. Ёстой нэг баларч гүйцэж байлаа. Шааг шууг хийсэн тэр олон охидын сүүлч дөнгөж өглөөний хоол идэж дуусахад эхний ээлж нь өдрийн хоол идэх болж, дараа нь оройн хоол идэх болдог учир долоо хоноход сурагчид дөнгөж гадилын тариалан л үзэж амжжээ. Шөнө болоход гэлэнмаа нар шавь нараа оронд нь хөөж оруулах гэж үйлээ үздэг, тэднийг яаж ч хичээлээ гэсэн сургуулийн уйтгарт сүлд дуу дуулсан эцэхээ мэддэггүй охид бөөнөөрөө гадаа заавал үлдчихсэн байдаг байлаа. Нэг удаа тэд тус болох гээд дандаа ус болж явдаг Урсулаг эгээ л дайраад унагачихсангүй. Нөгөө нэг удаа хурандаа Аурелиано охидын дэргэд туулайн бөөр модны доор шээчихсэнээс болж гэлэнмаа нар баахан хэл ам хийв. Амаранта шөлөнд давс хийж байгаад нэг гэлэнмааг гал зууханд орж ирэн «Тогоонд юун цагаан нунтаг хийв?» гэж үгэнд дурлахад нь,

	— Хүнцэл гэж хариулаад бас бөөн хэрэг мандуулжээ.

	Ирсэн үдшээ охид унтахын өмнө бие засах гэж жорлонд оочирлоод, сүүлийнх нь шөнийн нэг цагийн орчим түүнд оржээ. Тэгэхэд нь Фернанда далан хоёр хөтөвч авч өгсөн боловч шөнө оочирлодгийг нь болиулаад өглөө зогсдог болгосноос цаашгүй. Учир нь үүр цайхаас аваад жорлонгийн хажууд охид хөтөвчөө угаах гэж шилээ харан жагсах болов. Зарим сурагч салхинд цохиулж, зарим нь шумуулд хатгуулан, хазуулсан газар нь үсэрхийлэн хавдсан боловч олонх нь хүнд сорилтыг хатан зоригоор давж, өдрийн хамгийн халуун цагт ч цэцэрлэгээр аргалж байгаад гүйлддэг байлаа. Зочдыг явсан хойно үзвэл бүх цэцэг няц гишгэгдсэн, тавилга сэлт хэмхэрсэн, хана туурга сараачигдаж зурагдсан байсан боловч Фернанда тэдний шилээ харуулсанд нь залбирч, эвдэрч хэмхэрсэн юм ч яамай гэж боджээ. Ор, сандлыг эздэд нь эргүүлж өгөөд, далан хоёр хөтөвчийг Мелькиадесийн өрөөнд өржээ. Урьдын сайн цагт энэ гэрийн оюуны бүх амьдрал болж байгаад орхигдсон тасалгаа түүнээс хойш «хөтөвчийн тасалгаа» гэгдэх болжээ. Хурандаа Аурелиано Буэндиагийн бодлоор бол энэ нь яг оносон нэр бөгөөд Мелькиадесийн өрөө тоосонд дарагддаггүй, эвдэрч мууддаггүйд гэр хотлоороо гайхдаг боловч хурандаа бол түүнийг хогийн газар гэж боддог байжээ. Ямар ч байлаа гэсэн хурандаа хэнийх нь зөв болохыг ер сонирхдог янзгүй. Фернандаг хажуугаар нь хөтөвч зөөн өдөржин гүйж юм хийлгэхгүй байсанд л тасалгаанд юу хадгалагдах болсныг мэдсэн ажээ.

	Тэр үед Бага Хосе Аркадио дахин ирэв. Тэр бээр хэнтэй ч мэндлэлгүй, шулуухан явсаар гудмын нөгөө үзүүр хүрч урланд ороод хурандаатай юу ч юм аминчлан ярилцжээ. Урсула түүнийг харахгүй байсан боловч харгалзагч нарын өмсдөг савхин гутлын дуугарах чимээгээр таниад, гэрийнхнээсээ, ихрийнхээ өрөөснөөс түүний хэчнээн холдон хөндийрсөнд, хүүхэд байхдаа хувцсаа солин амьтны толгой эргүүлэн тоглож байсан хоёр одоо огт төсгүй болсонд гайхаж байлаа. Бага Хосе Аркадио өндөр, туранхай бөгөөд ихэмсэг, сарациных18 шиг бодлогошронгуй, гунигтай бор царай нь нэг л баргар сүүдэртэй байлаа. Тэр бээр эцгийн талынхныг дуурайхаасаа эх Санте Софи де ла Пьедадыг илүү дуурайсан бөгөөд Урсула манайхан гэж ярихдаа нэрийг нь орхичхоод, түүндээ өөрийгөө зэмлэдэг байлаа. Бага Хосе Аркадио дахин гэртээ ирж, хурандаа ажлаа орхин түүнтэй урландаа уулзаж байгааг Урсула мэдэхдээ урьдын явдлыг нэхэн санаж, Бага Хосе Аркадио бага байхдаа ихрийнхээ өрөөсөнтэй байраа сольж гэсэн сэжиг нь батжиж нөгөөх нь биш чухамхүү энэ л Аурелиано гэж нэртэй болох ёстой байж хэмээн боджээ. Түүний яаж амь зуудгийг хэн ч нарийн үл мэднэ. Нэг үе «Малгай тавивал манайх, маргааш явбал хүнийх» гэгчээр явж, Пилар Тернерагийнд зодооч тахиа үржүүлж, заримдаа тэнд хонож, франц дууч эмсийн унтлагын өрөөнд бараг бусад бүх хоногийг төөрүүлдэг байлаа. Хүсэж, сонирхсон, хичээж эрмэлзсэн юм байхгүй, амьдралын давалгаанд туугдан хөвж явдаг, Урсулагийн одны аймгийн төөрч тэнэсэн нэгэн од байлаа.

	Үнэнийг хэлэхэд, Бага Хосе Аркадио хурандаа Геринельдо Маркесийн хүн яаж бууддагийг үзүүлэх гэж бус, буудуулж байгаа хүний гунигтайхан бөгөөд тохуутайхан инээмсэглэхийг насан туршаа санаж яваг гэж өөрийг нь хуаранд аваачсан тэр нэгэн өглөөнөөс хойш тэдний хүн биш болж, өөр бусдынх ч байж нэгэнт чадахгүй болжээ. Аль эртнээс буюу хүүхэд байхаас сэтгэлд үлдсэн цорын ганц юм гэвэл энэ л байлаа. Дивангалавын үеийн хантааз, хэрээний далавч шиг хөвөөтэй бүрх өмссөн өвгөн тэнгэр гялалзан харагдах дөрвөлжин цонхны дэргэд хачин сонин юм ярьж байсныг бас санадаг байлаа. Гэвч хэдий үед ингэж байлаа гэдгийг Бага Хосе Аркадио мэддэггүй. Тэр өвгөн сэтгэлд нь сэв ч суулгаагүй, сайн юманд ч сургаагүй, дүр нь бүүр түүрхэн л үлдсэн байдаг бол хүн буудахыг үзсэн нь бүх амьдралынх нь замыг тодруулж өгсөн ажээ. Нас ахихын хэрээр энэ дүр цагийн урсгалаар ойртох мэт сэтгэлд нь тов тодхон санагдах болжээ. Урсула, Бага Хосе Аркадиогоор хурандаа Аурелиано Буэндиаг хар нүхнээс нь гаргуулах гэж үзээд алдав. «Цаадхыгаа кинонд явъя гээ. Кинонд дургүй нь дургүй л дээ, гэхдээ эрүүл агаарт гараг» гэж гуйжээ. Гэвч Бага Хосе Аркадио түүний гуйсныг хурандаагийн адил чихний хажуугаар өнгөрүүлснийг, тэр хоёр хоёулаа яг адилхан ямар ч юм сонирхдоггүйг Урсула асар удалгүй анзаарчээ. Урланд хаалгаа түгжээд өчнөөн цагаар юу ярьдгийг Урсула мэдэхгүй. Гэвч эд бол тэднийхний дотор ойролцоо юм бодож санаж явдаг хоёрхон хүн гэдгийг Урсула ойлгож байлаа.

	Үнэнийг хэлэхэд, Бага Хосе Аркадио Урсулагийн гуйсныг бүтээе гэж бодсон ч биелүүлж чадахгүй байв. Сурагч охидын хөлд дарагдсан нь хурандаагийн тэвчээрийг баржээ. Тэр бээр хив хорхойн амтат зууш болсон Ремедиосын хүүхэлдэйг аль хэдийн үгүй хийсэн боловч унтлагын өрөөнд хив хорхой бас л их байна гэдгээр шалтаглан урландаа дүүжин ор өлгөж, бие засах гэж л гадаа гарах боллоо. Урсула хурандаатай хамгийн энгийн яриа ч үүсгэж чаддаггүй байв. Хүүгийнхээ урланд орохдоо, тавагтай хоол руу ч харахгүй, ширээний нөгөө булан тийш түлхэж орхиод, шөл нь царцаж байна уу, мах нь хөрж байна уу гэж санаа зовохгүй, алтан загасаа л засаж янзалсаар суух болно гэдгийг мэддэг байлаа. Насны наран хэвийсэн хойноо дайн хийхэд нь хурандаа Геринельдо Маркесийн туслахаас татгалзсанаас хойш улам ч догширчээ. Улам зожиг, улам түгжигдмэл болж, гэрийнхэн нь түүнийг үхсэнээс өөрцгүй бодох болов. Аравдугаар сарын арван нэгэнд хажуугаараа өнгөрч явсан цирк довжоон дээр гарч харахаас өмнө хурандааг хүнлэг сэтгэл гаргаж байхыг хэн ч анзаарсангүй. Энэ нь хурандаа Аурелиано Буэндиагийн хувьд сүүлийн хэдэн жилийн бусад бүх өдрөөс ялгарах юмгүй өдөр байлаа. Өглөөний таван цагт хашаанд бах, хүрэлзгэнэ дуугарахад сэржээ. Бямбад эхэлсэн бороо аанай л шивэрч байлаа. Цэцэрлэгийн модны навчинд борооны шижигнэн шивнэхийг сонсдоггүй юм аа гэхэд ясаа хүйт оргиход бороо орж байна гэдгийг тэртэй тэргүй мэдэх сэн билээ. Хурандаа Аурелиано Буэндиа аанай л ноосон цув, маш хуучны загвартай «готын дотуур өмд» гэж өөрөө нэрлэсэн урт бүдүүн даавуун дотоож өмссөн байлаа. Усанд орох гэж байсан учир өмдөө өмссөн боловч товчилсонгүй, цамцныхаа заханд дандаа хийдэг алтан чагтаа хийсэнгүй. Дараа нь цуваа толгой дээгүүрээ юүдэн шиг нөмрөөд, налмийн унжсан сахлаа дээш имэрснээ гадаа бие засахаар гарчээ. Нар гарах болоогүй, Хосе Аркадио Буэндиа бороонд илжирсэн далдуу модны навчин саравч доороо унтсаар байлаа. Хурандаа аанай л эцгийгээ харсангүй, хий сүг шаахай дээрээ халуу оргитол шээхэд сэрж, хүүдээ үл ойлгогдох нэг юм хэлсэн боловч цаадах нь дуулсангүй. Хурандаа хүйтэн чийгтэйд даарсандаа бус, аравдугаар сарын мананд сэтгэл нь нэг л тавгүй байсандаа дараа усанд оръё гэж шийджээ. Урлан руугаа орох гэж явтал Санта Софи де ла Пьедад зуух галлаж утааны үнэр гарсанд, гал зууханд орон гүцтэй кофе буцлахаар аяга чихэргүй кофе авъя гэж санажээ. Санта Софи де ла Пьедад өглөө бүр асуудаг шигээ «Өнөөдөр хэдэн бэ? Ямар гараг вэ?» гэж асуусанд «Аравдугаар сарын арван нэгний мягмар гараг» гэж хариулжээ. Байгаа үгүйг нь урьд ч сайн мэддэггүй байсан, одоо ч сайн мэдэхгүй байгаа эмэгтэй өмнө нь зогсож, царай нь тайван, галын гэрэлд шаргалтан байхыг хараад, нэг удаа дайны ид дундуур, мөн л аравдугаар сарын арван нэгэнд хажуудаа унтаж байгаа хүүхнийг үхчхэж гэдгийг амьтны зөнгөөр мэдээд сэрснээ санажээ. Тэр хүүхэн үнэхээр үхчихсэн байж билээ. Сайх хүүхэн «Өнөөдөр хэдэн бэ?» гэж уг явдал болохоос цагийн өмнө асууж байсан учир тэр өдрийг тогтоожээ. Гэвч үүнийг санахдаа ч Аурелиано Буэндиа совингоо огт байхгүй болсныг үл анзаарчээ. Гүцтэй кофе буцалтал зүгээр суухаар гэж тэр эмэгтэйг бодож, тэгэхдээ уйтгар төрж сүйд болох болов уу гэж айсангүй. Хав харанхуйд бүдэчсээр өвөрт нь орж ирсэн болохоор эмэгтэйн нэрийг ч яаж мэдэх вэ, царайг нь ч яаж харах вэ дээ. Өдий төдий хүүхэн яг л ийм замаар өөр дээр нь ирж байсан болохоор хурандаа чухамхүү тэр эмэгтэй анхны янаглалын элчинд ухаан жолоо алдаж, нулимсандаа золтой л живчхэлгүй, «Үхэн үхтлээ чамайг хайрлана» гэж үхэхээсээ цагийн өмнө ам тангараг тавьж байсныг санасангүй. Урландаа эргэж ирээд энэ эмэгтэйг ч, өөр эмэгтэйг ч бодсонгүй, төмөр лаазанд хадгалж байсан алтан загасаа тоолох гэж гэрэл асаав. Загас нь арван долоо болсон байлаа. Загасаа зарахаа больсноос хойш өдөрт хоёр загас хийгээд, хорин тав хүрэхтэй нь хамт сөөрөг нь хөөрөгтөө хайлуулж, дахин ажлаа эхэлдэг байлаа. Өглөөжин юу ч бодолгүй ажиллаж, ажилдаа улайраад арван цагт бороо ширүүссэнийг ч анзаарсангүй, урлангийн хажуугаар нэг нь «Гэр туж ус болох нь, хаалгаа хаагаарай!» гэж хашхиран өнгөрөхийг ч мэдсэнгүй. Урсулаг хоол авч орон, гэрэл унтраатал өөрийгөө ч мартаж орхисон байлаа.

	— Ямар их бороо орж байна аа! гэж Урсулагийн хэлэхэд,

	— Аравдугаар сар хойно арга байж уу гэж хариулжээ.

	Ингэж хэлэхдээ энэ өдрийн анхныхаа алтан загасанд бадмаараг нүд шигтгэж байсан тул дээш ч харсангүй. Гагцхүү ажлаа дуусгаж загасаа лаазтай бусад загас руу нийлүүлээд сая шөлөө уухаар суужээ. Дараа нь сонгинотой жигнэсэн мах, цагаан будаа, мөн таваг дээр байсан шарсан гадилыг их л удаан иджээ. Сайн муу ямар ч үед хоолонд нэг л адил байдаг байв. Хоолны дараа амармаар болов. Шинжлэх ухааны үндэстэй гэмээр мухар сүжгээс болоод хоолоо шингэтэл хоёр цаг ер ажил хийдэггүй, ном уншдаггүй, усанд ордоггүй, хурьцал үйлддэггүй билээ. Ингэх хэрэгтэй гэж сүсэглэн итгэснээс хурандаа Аурелиано Буэндиа хэд хэдэн удаа цэргээ цус харвах аюулд оруулах вий гэхдээ хоолны дараа байлдааны ажиллагаа эхлэхийг хойшлуулж байлаа. Тэр бээр орон дээрээ хэвтэж, тонгоргоор чихээ ухаж байгаад дорхноо унтчихав. Өөрөө цагаан ханатай хоосон байшинд орж байна, энэ босгоор алхаж байгаа анхны хүн болох учир их л зовж байна гэж зүүдэлжээ. Урьд шөнө, ер нь сүүлийн хэдэн жил олонтоо яг ингэж зүүдэлж байгааг зүүдэн дундаа санаж, сэрэхдээ үүнийг санахаа больчихдог, яагаад гэвэл эргэж зүүдлэгддэг зүүд зөвхөн зүүдэнд л дахин санагддаг юм байна гэж ойлгожээ. Үнэхээр минутын дараа үсчин урлангийн хаалга тогшиход хурандаа нүдээ нээн, санамсаргүй дугхийж, юу ч зүүдэлж амжсангүй гэсэн бат бодолтой сэрээд,

	— Өнөөдөртөө хэрэггүй. Баасанд ир! гэж үсчинд хэлжээ.

	Гурван өдөр хусаагүй тул бууралтаж яваа сахал нь ургасан боловч энэ удаа больё, баасанд тэртэй тэргүй үсээ авхуулах тул нэгмөсөн авхуулъя гэж боджээ. Өдөр тухгүй унтсаны дараа хамаг биеийн нь хүйтэн хөлс чийхарч, суганы нь шархны сорви шархиран өвдөв. Бороо зогссон боловч нар гараагүй байлаа. Хурандаа Аурелиано Буэндиаг чанга хэхрэхэд, шөлний исгэлэн амт тагнайд нь амтагдсан нь цуваа нөмрөөд, жорлон яв гэж бие махбод шаардаж байгаагийн дохио байлаа. Тэнд гаргадгаа гаргаснаас хойш нэлээн саатсанаа, одоо очиж ажлаа хийх цаг болж гэдгийг зуршлаараа ойлгов. Өнөөдөр чинь мягмар, гадилын компани ажилчдадаа цалин тавьж байгаа учир Бага Хосе Аркадио ирсэнгүй гэж жорлонд сууж байхдаа боджээ. Тэгж бодож байснаа нэг мэдэхэд дайны тухай бодож эхэлсэн байлаа. Сүүлийн үед нэг юм бодоход л дайны тухай бодол руу ирчихсэн байдаг болжээ. Хурандаа Геринельдо Маркес «Духандаа цагаан сартай морь олж өгнө» гэж нэг амлаад дахиад тэр тухай дурсаагүйг санав. Дараа нь дайны хэсэг бусаг явдлыг санаж, урьдын явдлаа ингэж бодоход баяр ч төрсөнгүй, учир нь дайны тухай нэгэнт бодохгүй байж чадахгүй байсан болохоор сэтгэл хөөрч зоволгүйгээр тайван бодож сурсан юм санжээ. Урлан руугаа явж байхдаа агаар хуурай болсныг анзаарч, усанд орох гэсэн боловч угаалгын өрөөнд Амаранта орчихсон байв. Тэгээд хоёр дахь загасаа хийж эхэллээ. Сүүлийг нь хийж байтал гэнэт нар тэнгэрийн хаяанаас эрчээрээ тэмүүлэн гарч ирээд, Эргэн тойрны бүх юм загасчны хуучин завь адил чахраад явчих шиг санагдав. Гурван өдрийн бороонд угаагдсан агаарт нисдэг шоргоолж дүүрчээ. Нэг мэдвэл шээс нь учиргүй хүрсэн байсан боловч загасаа эвлүүлж дуустал тэсэв. Дөрвөн цаг арван минутад гадаа гартал зэс бүрээний холоос цангинах, том бөмбөрийн сүртэй нижигнэх, хүүхэд багачуудын баясан хашхиралдах дуу чихийг нь дэлсэхэд олон жилийн хойно анх удаа уйтгар төрж, эцгийнхээ мөс үзүүлэхээр өөрийг нь цыганчууд дээр авч очсон тэр гайхамшигт өдөр дахин санаанд нь оров. Санта Софи де ла Пьедад гал зууханд хийж байснаа орхиод гудамжинд гүйн гарч,

	— Энэ чинь цирк байна! гэж хашхирчээ.

	Хурандаа Аурелиано Буэндиа туулайн бөөр мод руу явахын оронд бас гудамжинд гарч, гудамжаар явж байгаа жагсаалыг харж байгаа бөөн улсын дунд оров. Зааны нуруун дээр алтан хувцас өмссөн эмэгтэй явж байлаа. Ганц бөхтэй хөөрхийлөлтэй тэмээ явж байлаа. Голланд бүсгүйн байдлаар хувцасласан баавгай хөгжмийн аяар хөдлөн халбагаар төмпөн нүдэж явлаа. Тэднийг өнгөрсөн хойно нарны гэрэл туссан хоосон газар, нисэлдэх шоргоолж яая даа байз гэсэн байдалтай хэдэн алмай амьтнаас өөр юу ч үлдсэнгүй, дахиад л хөөрхийлөлтэйеэ ганцаардан хоцорвой. Тэгэхэд циркийг бодсоор туулайн бөөр тийш явж, шээж байхдаа түүнийг бодох гэсэн боловч сэтгэлд нь орж өгөхөө болив. Тэгээд хүзүүгээ нугжийлган, духаараа туулайн бөөр мөргөн таг боллоо. Гэрийнхэн нь болсон явдлыг хойд өдөр мэджээ. Арван нэгэн цагт Санта Софи де ла Пьедад арын хашаанд хог хаях гэж гарахдаа туулайн бөөр лүү харцага нисэлдэж байгааг үзжээ.

	 

	* * *

	 

	Мемегийн сүүлийн амралт хурандаа Аурелиано Буэндиагийн үхсэн гашуудлын өдөртэй давхцав. Хаалга цонхоо бин битүү хаасан гэрт баяртай манатай  байлаа. Юм ярихад шивнэн ярьж, хоол идэхдээ чив чимээгүй идэж, өдөрт гурван удаа уншлага уншиж, өдрийн амралтын үеэр хийдэг хөгжмийн дасгал оршуулгын хөгжим аятай сонстож байлаа. Фернанда хурандааг цаагуураа үзэж чаддаггүй байсанд боловч үхсэн дайсныхаа дурсгалыг засгийн газрын ёслол төгөлдөр хүндэтгэсэнд цочирдон гайхаж тийм хатуу бэлэвсрэл зарлажээ. Бага Аурелиано охиныхоо амралтаар урьдынхаараа гэртээ хонож, Фернанда хууль ёсны ханийн эрхээ, сэргээх талаар жаал зугаа юм хийсэн бололтой бөгөөд учир нь Мемег жил болоод ирэхэд охин дүү нь дөнгөж гарсан байлаа. Эхийнх нь хүссэнээс зөрж, тэр охинд Амаранта Урсула гэж нэр өгчээ.

	Меме сургуулиа дүүргэлээ. Сургууль төгссөнийг нь тохиолдуулан баяраар түүнийг арван долоодугаар зууны үеийн ардын аяыг гялалзтал тоглосны дараа «Даруулт хуурчийн мэргэжил олголоо» гэсэн дипломыг санал нэгтэй баталжээ. Мөн тэр баяраар гашуудал тайлсан билээ. Мемегийн гайхалтай хувирч чаддаг нь уран чадвараасаа илүү зочдод гайхагдаж байлаа. Хөнгөмсөг, тэр ч байтугай яльгүй нялхамсуу зантайг харвал ултай суурьтай юм хийж чадахгүй гэж бодогдмоор боловч хөгжмөө бариад суухаараа төрөл арилжсан юм шиг болж, бүрнээ насанд хүрсэн хүний буурьтай болчихдог байлаа. Үнэнийг хэлэхэд, Меме хөгжимд онцгой дур авьяасгүй боловч эхийнхээ үгнээс зөрж чадахгүй, даруулт хуураар дээд зэргээр сайн тоглож сурах гэж биеэ албаджээ. Тэр бээр өөр ямар ч ажлыг тэгж биеэ албадан байж сурч чадах байлаа. Бага байхынхаа Фернандагийн хахир чангад, бүх юмыг бусдын өмнөөс шийдэж байдагт залхаж, эхийн хатуу гараас гарч байвал түүнээс хэцүү хүтүүг үзсэн ч яах вэ гэж боддог болжээ. Сургууль төгссөн ёслол дээр бүсгүй готоор19 дармалдаж, гоё үсгээр бичсэн үнэмлэхтэй болсноороо дуулгавартайдаа төдийгүй яс амар байх гэсэндээ авсан үүргээсээ чөлөөлөгдлөө гэж санаж, одоо л нэг зөрүүд Фернанда музейд л тавивал таарах болсон эд байна гэж гэлэнмаа нарын шоолсон хөгжмийг дахин тоглуулах гэхгүй байх гэж боджээ. Ингэж тооцоолсон нь эндүү болжээ гэж эхний хэдэн жилд санагджээ. Яагаад гэвэл хотынхны тэн хагас нь гэр бүлийн дайллага, буян хийх концерт, сургуулийн үдэшлэг, эх оронч ёслол дээр түүний даруулт хуурын эгшигт нойроо авч амжсан боловч Фернанда охиныхоо авьяас билгийг үнэлж чадах хүн гэж үзсэн шинэ хүн бүрийг гэртээ урьсаар байлаа. Гагцхүү Амаранта бие барж, гэрийнхэн дахин бэлэвсрэлийн ёс үйлдэхэд Меме хөгжмөө цоожлоод эхийгээ хэдийд, хэнээс болж түлхүүр алга болж вэ гэж мөшгөж мөрдөнө гэж айлгүйгээр түлхүүрийг нэг шүүгээнд нуужээ. Тэр хүртэл бүсгүй тухайн үедээ сургууль хийж байсан шигээ авьяасаа олонд тэвчээртэйгээр үзүүлсээр байлаа. Ингэснээрээ ч дураар байх боломж олж авч байлаа. Фернанда охиныхоо үг дууламтгайд сэтгэл дүүрэн, олон нийтээр ур чадварыг бахдан хэлэлцэж байгаад омог бардам байсан учир гэртээ найз охидоо бөөнөөр нь авчрах, гадилын тариалангаар зугаалах, Антонио Исабель ламбугайн сайшаасан киног бол Бага Аурелианотой буюу итгэж болох хатагтай нартай үзэхээр явахыг нь хориглодоггүй байлаа. Наргиж цэнгэж байхад нь Мемегийн жинхэнэ сонирхол тодорно. Бүсгүй дэг журам, сахилга бат гэхээр үстэй толгой нь арзайдаг, шуугиант найр наадам гэхээр нүд нь сэргэдэг, найз бүсгүйчүүлтэйгээ тэр энэнд дурласан, энэ тэрүүнд дурласан гэж хошуу худалдацгааж, тамхи татаж сурах гэж оролдож, эрчүүдийг тийм ийм гэж хэл амаа билүүдэн хэдэн цагаар нэг далдхан газар суухдаа дуртай байлаа. Нэг удаа гурван лонх нишингийн ром архи уучхаад, хувцсаа тайчин, чиний бие минийхээс тийм байна, минийх чинийхээс тийм байна гэх зэргээр зүйрлүүлэн хэмжиж гарчээ. Меме тэр үдшийг хэзээ ч мартахгүй. Амуу соёолжийн үндэс зажилсаар хоолны өрөөнд орвол Фернанда, Амаранта хоёр хар цагаан дуугүй хооллон сууж байсанд ширээнээ очиж суухад нь тэр хоёрын хэн нь ч түүний нэг л хачин байгааг мэдсэнгүй. Үүний өмнө Меме найз бүсгүйнхээ унтлагын өрөөнд нулимсаа гартал инээж, сүнсээ зайлтал уйлан хоёр цаг үймрээд, урьд сүмийн сургуулиас оргомоор оргомоор, «Тэр даруулт хуураараа өөртөө л бургуй тавь» гэж хэлмээр хэлмээр байвч зүрх хүрдэггүй байснаа сая дотроо уужрахад гэнэт бөөн зориг оржээ. Ширээний эхэнд сууж мөнхийн рашаан мэт дотрыг нь аятайхан болгох тахианы шөл идэж байхад нь Фернанда Амаранта хоёрын үнэн дүр дурайтал харагджээ. Тэдний засдаг зантай, мулгуу ухаантай,  дээгүүр сэвэх солиот бодолтойг нь улаан нүүрэн дээр нь хэлээд тавьчихмаар болсноо арайхийн амаа татжээ. Хоёр дахь амралтынхаа үеэр Меме эхийнхээ занг сайн мэддэгийн хувьд, эцгээ ёсыг бодсондоо гэртээ байдгийг дуулаад, түүний талд орж билээ. Хожим нь Петра Котесийн тухай өөртөө төсөөлөөд эцгийнхээ нууц амрагийг эхээ дуртайяа болгох сон гэж бодож билээ. Меме энэ бодож байгаагаа ил гаргаад хэлчих юм бол ямар хэрэг мандах бол гэж согтуу ухаанаараа баясан бодоод, дотроо инээд нь хүрч байсанд Фернанда ажиглаад,

	— Чи яав? гэж асуувал Меме:

	— Зүгээр. Та хоёрт хэчнээн хайртайгаа сая л мэдлээ гэж хариулжээ.

	Амаранта энэ үгэнд үзэн ядах өнгө илэрхий сонсогдсонд хирдхийн айжээ. Гэтэл Фернанда сэтгэл уяраад, шөнө дунд Мемег толгой нь ангалзан, бөөлжиж эхлэхэд золтой л галзуурсангүй. Фернанда охиндоо бүтэн шил тосон туулга уулгаж, гэдэс дээр нь халуун жин, толгойд нь хүйтэн жин тавьж, этгээд байрын шинэ франц эмчийн хоёр цаг үзсэний эцэст эмэгтэй хүний жирийн өвчин байна гэсэн бүрхэг онош тавин цагаан хоол идүүл гэснээр цагаан хоол өгч таван өдөр гэрээс гаргасангүй. Меме зүрх үхэж, сэтгэлээр унаж, ингэж шалдаа буусан учир хүлээхээс өөр мэх байсангүй. Таг сохорсон боловч тэнхлүүн, гярхай хэвээрээ Урсула л хар ухаанаараа онош тавьж: «Миний бодоход, согтуу хүнийг л тэгж эмчилдэг сэн дээ» гэж өөртөө хэлжээ. Гэвч дорхноо энэ бодлоо орхиж, тэр ч байтугай өөрийгөө гоомойдож байна гэж зэмлэжээ. Бага Аурелиано Мемегийн гутранги байгааг үзэхэд гэмших сэтгэл төрж, охиноо хойшид харж хандаж явна гэсэн ам өгчээ. Тийнхүү эцэг охин хоёрын хооронд халуун дотно харьцаа үүсэж, эцэг нь архидан цэнгэж, ганцаардан зовохоос түр холдоход, охин нь ээжтэйгээ гарцаагүй түнжин хагардаг дээр тулаад байсан нь хойшилж хаширтал харж цагдахаас ангижрав. Тэр үед Бага Аурелиано Меметэй үдэш цуг байвал болох нь тэр гээд хэнтэй ч уулзахыг больж, түүнтэй кинонд явах юм уу, цирк үзэж, завтай цагийнхаа ихэнхийг охиндоо зориулах болов. Сүүлийн хэдэн жилд Бага Аурелиано замбараагүй таргалж, өөрөө гутлаа үдэж, урьдынх шиг хүссэнээ хийж чадахгүй болсондоо зан нь их хувирчээ. Охинтойгоо хамт байх болсноор урьдынх шигээ хөгжилтэй болж, түүний дэргэд байхад сэтгэл нэг л өег байснаар архи дарстай нөхөрлөдөг нь аажмаар багасав. Меме хаврын яргуй шиг цэцэглэж байлаа. Амаранта нэг их хөөрхөн байгаагүй шиг Меме бас тийм хөөрхөн биш боловч нүдэнд дулаахан, эгэл даруухан., харангуут л сэтгэл татах увдистай байлаа. Түүний орчиж үеийн байдалтай нь хуучирсан бөөрөнхий үзэлтэй, хахир зангаа нууж чаддаггүй Фернандагийн хувьд доромжлол болдог боловч Бага Аурелиано түүнийг нь сайшааж, элдвээр өөгшүүлдэг байлаа. Бага Аурелиано охиноо хутагт нарын' аймтгай, харцнаас багын айдаг байсан унтлагынх нь өрөөнөөс гаргаж, шинэ өрөө засаж өгөөд, хаан ширээ шиг ор, том гоёлын ширээ тавьж, хилэн хөшиг хийж, ингэснээрээ Петра Котесийн байрыг яг дуурайлгаж байгаагаа анзаарсангүй. Бүр ч гар султай байж, хэчнээн мөнгө өгч байгаагаа ч тооцоолдоггүй, Меме өөрөө л халааснаас нь авдаг байлаа. Бага Аурелианог гадилын компанийн дэлгүүрээс авч болох эмэгтэй хүний гоо сайхны бүх шинэ зүйлийг охиндоо авч өгчээ. Мемегийн унтлагын өрөөнөө хумс өнгөлдөг зүлгүүр, үс эргүүлдэг хайч, шүд өнгө оруулдаг ханд, харцыг санаашрангуй болгодог нүдний дусаалга, гоо сайхны шинэ зүйл, өнгө зүс сайхан болгох хэрэгсэл өдий төдийгөөрөө дүүрчээ. Фернанда энэ тасалгаанд орох бүрийдээ охины нь гар нүүрийн хэрэгсэл хийдэг ширээ франц дууч эмсийнхтэй адал гэж бодохдоо эгдүү нь хүрдэг байлаа. Тэр үед Фернанда ярдаг зантай, сул биетэй Амаранта Урсулатай ноцолдоод, үл үзэгдэх оточтой сэтгэл догдлуулсан захидлаар харилцаад завгүй байжээ. Иймээс эцэг охин хоёрын сүжирсээр байгааг мэдэхдээ Мемег Петро Котесийнд хэзээ ч аваачихгүй гэсэн ам Бага Аурелианогоос аваад л зогсжээ. Ингэж болгоомжилсон нь илүүц байлаа. Учир нь аав охин хоёрын дотно байгаад Петро Котес урам хугарч, Мемегийн тухай сонсохыг ч хүсэхгүй байжээ. Бага Аурелианогийн нууц амраг урьд нь айгаагүйгээрээ айж, Меме хүсэх юм бол үхтлээ хайрлуулж явахаар боллоо гэж бодож байсан янаг хүнийг нь холдуулж, Фернандагийн чадаагүйг чадна гэж зөнгөөрөө мэдэж байлаа. Бага Аурелиано нууцхан амрагийнхаа ууртай ширэв татахыг анх үзэж, хорон үгээр дайрахыг сонсож, нөгөө авдрыг нь гэрт нь буцаах вий гэж жаахан эмээх болов. Гэвч үүндээ ч арай тулсангүй. Петра Котесийн амрагаа судалсан шиг хэн ч эрэгтэй хүнийг тэгж судлаагүй. Амьдралаа элдвээр засаж залруулж, өөрчилж барьж төвөг удахад Бага Аурелиано туйлаас дургүй тул авдрыг нь буцаахгүйгээ Петра Котес мэдэж байлаа. Тиймээс Петра Котес авдрыг нь гэртээ байлгаад, хайртыгаа урдаа барьдаг ганц аргаараа охиноос нь булааж авах гэж үзэв. Тэр бээр дэмий хүчин сүйтгэжээ. Меме эцгийнхээ хэрэгт оролцох гээгүй, хэрвээ оролцдог юм аа гэхэд Петра Котест л ашигтай байх байв. Мемед хүн хорлох зав ч байсангүй. Өдөр бүр гэлэнмаа нарын зааснаар унтлагынхаа өрөөг цэвэрлэж, ор дэрээ хураана. Өглөө нь гонхонд хувцсаа янзалж, нэг бол юм хатгамаллаж, үгүй бол Амарантагийн хуучин гар машинаар юм оёж байдаг билээ. Үдийн хоолны дараа бусад нь хоёр цаг унтаж байхад тэр бээр даруулт хуураа дарах сургууль хийгээд, ингэж биеэ гаргуунд гаргаснаар Фернандаг тайтгаруулж байгаагаа мэддэг байлаа. Мөн ийм л бодлоор сүмийн зах, сургуулийн баяраар концерт тоглоно. Гэвч урилга ирэх нь улам цөөрсөөр байлаа. Орой нь энгийн нэг палааж, үдээстэй өндөр өсгийтөө өмсөж аваад, эцэгтэйгээ нэг тийшээ явахгүй бол үерхдэг охидтойгоо оройн хоол идэхээр явдаг байв. Гэвч Бага Аурелиано дандаа шахам охин дээрээ ирж, кинонд дагуулан явна.

	Мемегийн найз гэвэл гурван америк бүсгүй байлаа. Тэр гурав цахилгаанжуулсан хонуураасаа алдууран гарч, Макондогийн охидтой үерхэх болжээ. Тэдний нэг нь Патрици Браун байлаа. Бага Аурелианогийн дайлж зочилсонд баярласан ноён Браун Мемег гэртээ оруулж, бямба гарагийн бүжигт урьжээ. Энэ бүжиг дээр л гринго уугуул нутгийнхантайгаа харилцдаг байлаа. Фернанда Мемегийн уригдсаныг дуулахдаа Амаранта Урсула, үл үзэгдэх оточ нарын тухай түр мартаж орхиод, орилж чарлаж, уйлж хайлж сүйд болжээ. «Чи бодоод үз, хурандаа булшиндаа юу бодож байгаа бол!» гэж тэр Мемед хэлжээ. Фернанда, Урсулагаар дэмжүүлэх гэж ч үзэв. Гэвч Фернандагийн бодсоноор болсонгүй, ганцхан шүтээнээсээ няцалгүй, протестант шашинд орохгүй л бол бүжигт очих, үе тэнгийн америк бүсгүйчүүлтэйгээ найзлахад буруу нь юу байх вэ гэж сохор эмгэн хэлжээ. Хуланц ээжийнхээ хэлсэн санааг ойлгож, түүнээс хойш бүжигт очсоныхоо маргааш заавал эрт босоод сүмд очдог болов. Фернанда байрыг харсхийж байтал Меме даруулт хуур дарахыг нь америкчууд сонсъё гэж байна хэмээн хэлж, түүнийг татгалзах аргагүй болгов. Хөгжмийг гэрээс зөөн, ноён Брауныд аваачлаа. Тэднийд залуу хөгжимчинд үнэн зүрхнээсээ алга ташиж, чин сэтгэлээсээ баяр хүргэж, түүнээс хойш бүжигт төдийгүй ням гарагт усан санд орох, долоо хоногт нэг удаа үдийн хоолонд урих болов. Меме мэргэжлийн усчин шиг сэлж, одон бөмбөг тоглож, виргиний гахайн утсан махыг залаат шогшгойн хамт идэж сурчээ. Бүжиг хийж, усанд сэлж, теннис тоглосоор өөрөө мэдэлгүй англи хэл сурчээ. Бага Аурелиано охиныхоо амжилтад баярлаж, хэрмэл худалдаачнаас олон өнгөт хавчуулгатай зургаан боть англи нэвтэрхий толь авч өгсөнд Меме чөлөө заваараа унших болов. Энэ номыг уншсанаар бүсгүй найз нартайгаа нийлэх, хайр сэтгэлийн тухай чалчихаа больсон нь, уншиж гэгээрэх гэсэндээ ч бус, ердөө л хот нийтээрээ мэддэг юмыг далан долоо ярьж байх ямар ч хүсэлгүй болсондоо тэгжээ. Өөрийн согтсон нь хүүхдийн саваагүй зангийнх гэж бодогдох болж, тэр нь их л инээдтэй санагдаж, эцэгтээ хэлбэл цаадах нь бүр ч хөгжиж «Эх чинь мэдсэн бол доо!..» гэж элгээ хөштөл инээн хэлжээ. Охин нь нууцаа итгэж хэлэх тоолон нь ингэж хэлдэг байлаа. «Хүнд сэтгэлтэй болбол түүнийгээ нууж хаалгүй хэлнэ» гэсэн ам охиноосоо авч, амралтаараа эцэг эх дээрээ ирсэн нэгэн хонгор үстэй америк залуу аятайхан санагдсаныг Меме ч удалгүй эцэгтээ хэлжээ. «Үгүй мөн золиг оо! Эх чинь мэдвэл дээ!..» гэж Бага Аурелиано инээжээ. Гэвч залуу эр нутагтаа буцаад үхсэн амьд нь мэдэгдэхгүй боллоо гэж Меме эцэгтээ хожим нь дуулгажээ. Меме хэрсүү ухаанаараа эцэг эх хоёрынхоо эртэй найртай байхад тусалсан боловч Бага Аурелиано яваандаа дахин Петро Котесийнх руу шогших болов. Наргиж цэнгэхэд бие сэтгэл нь урьдынх шигээ нэг их хөгжихөө больсон боловч наргиж цэнгэх, гутлын үдээсээр хүлж тогтоосон товчтой найраг баян хуураа хайрцгаас гаргах далимыг алдаггүй байлаа. Гэртээ Амаранта хулдсаа хатгамалласаар, Урсула хөгширч харанхуй орчлонд улам лав орж, туулайн бөөр модон доор байгаа Хосе Аркадио Буэндиагийн хий биеэс өөр юмыг олж харахаа больжээ. Фернанда эрх мэдлээ лавшруулж байлаа. Хүүдээ сар бүр захидал явуулж, байдлыг бүх үнэнээр нь бичиж, гагцхүү үл үзэгдэх оточ нартай захидлаар харилцдаг тухай, тэд бүдүүн гэдэсний хоргүй хавдар тусаж гэж оношлоод сэтгэлээр засан ховсолж эмчлэх гэж байгаа тухай л нуужээ. Амьдралын хатуу хүтүүд нухлагдсан Буэндиагийнхан одоо л нэг амар заяа үзэж, он удаан жил төвшин жаргах нь дээ гэмээр байтал Амаранта гэнэт үхэж дахин бөөн явдал болов. Түүнийг үхнэ гэж хэн ч санаагүй байлаа. Амаранта хөгширсөн, хүн амьтантай нийлэхээ байсан боловч нуруу цэх, тэнхлүүн царигтай, төмөр шиг биетэй хэвээрээ санагдаж байлаа. Хурандаа Геринельдо Маркесийг өөрөөсөө бүрмөсөн холдуулснаасаа хойш өрөөгөө түгжиж байгаад, дотроо онгойтол уйлж авсан бөгөөд, юу бодож байсныг нь хэн ч мэдсэнгүй болно. Амаранта унтлагынхаа өрөөнөөс гарч ирэхдээ нэгэнт бүх нулимсаа барсан байлаа. Сайхан Ремедиосын тэнгэрт халихад ч, бүх Аурелианог алагдахад ч, ертөнцөд хамгийн хайртай хүн болох хурандаа Аурелиано Буэндиаг үхэхэд ч уйлсангүй. Түүнд тийм хайртай байснаа хүүрийг нь туулайн бөөр модны доороос олоход л сая ойлгожээ. Амаранта үхдэлийг өргөлцөн оруулж, цэргийн хувцсыг нь өмсгөж, үсийг нь самнаж, сахлыг нь авч, ид алдраа мандуулж явахдаа өөрийнх нь имэрдэг байснаас илүү живрийг нь имрэн сөрвийлгөжээ. Цөмөөрөө хөдөөлүүлэх ёсыг сайн мэддэгт нь дассан болохоор хэн ч түүнийг ахдаа хайртайдаа тэгж байна гэж бодсонгүй, Амаранта католик шашны амьдралтай холбоотойг нь ойлгохгүй, үхэлтэй холбоотойг нь мэддэг католицизмыг шашин бус, нутаглуулах дэг ёс мэтээр үздэг гэж Фернанда зэвүүцэн ярьдаг байв. Гэвч Амаранта бодолдоо дарагдаад, католик шашныг өмөөрсөн ороо бусгаа үгийг нь сонсдоггүй байв. Хөгширсөн боловч сэтгэлийн шаналгаа нь мартагдсангүй. Он удаж хал үзсэн боловч хаширсангүй. Петро Креспийн вальсын аялгуу дуугарахад залуугийнх шигээ л уйлмаар болдог байлаа. Хатуу цаас нь чийгт ялзарч гэж шалтаглан бортого аягыг хог дээр өөрийн гараар хаясан боловч сэтгэлд нь эдгээр нь эргэлдсээр, хуурын дохиурыг хөдөлгөсөөр байх мэт болсоор байлаа. Нэг үе зовлонгоос өөр юм өөрөөс нь хойш үлдэхгүйд зовж, нөгөө үе үүндээ байж чадахгүй болтлоо бухимдан, хуруугаа зүүгээр хатгаж, дурлалын анхилам үнэрт, өтөнд идүүлсэн цэцэг өөртэй нь хамт үхэх нь гэж бодохоос бүр ч тарчлан, галзууран алддаг байлаа. Хурандаа Аурелиано Буэндиа дайныг бодохгүй байж чаддаггүйчлэн Амаранта Ребекаг бодохгүй байж чаддаггүй байлаа. Гэвч ах нь тайван бодож чаддаг байхад Амаранта бодохдоо байж яддаг байв. Амаранта Ребекагаас өмнө үхүүлж бүү гэсгээгээрэй гэж тэнгэр бурхнаас гуйж олон жил мөргөжээ. Өрсөлдөгч асныхаа байшингийн хажуугаар гарахдаа улам эвдэрснийг нь харах бүрийдээ, гуйж мөргөснийг нь тэнгэр болгоожээ гэж баярладаг байв. Нэг удаа гонхонд юм оёж суутал нь яг энд сууж, яг ийм байдалтай, яг ийм гэрэлтэй байхад Ребекаг үхлээ гэж өөрт нь хэлэх нь байна гэсэн гүн итгэл гэнэт төржээ. Түүнээс хойш Амаранта захидал хүлээдэг шиг тэрхүү мэдээг хүлээх болж, зүгээр суувал цаг өнгөрөхгүй, ихэд чилээх байдалтай тул, тэр ч байтугай товчийг ханзлаад дахин хаддаг байлаа. Амаранта гоёмсог хулдсаа Ребекад зориулан оёж байна гэдэгт гэрийнхнээс нь хэн нь ч эргэлзэхгүй байлаа. Ребека үрчгэр арьстай, толгойдоо хэдэн шар үстэй сүг болж хувирсан байсныг Гунигт Аурелианогоос сонсохдоо түүний ярьсан тэр сүг өөрийн нь сэтгэлдээ бодож байсантай яг таарсан учир огт гайхсангүй билээ. Ребекагийн хүүрийг засаад, нүүрний сэвийг парафин тосоор шаваад, хутагт нарын үсээр хиймэл үс хийж, хүүрийг сайхан бэлтгээд ёрог хулдсанд ороож, гадна талыг нь ямаан хилэнгээр бүрж, улаан торгоор доторлосон авсанд хийж, олон хүн дагуулан явж, түүнийг өтний идэш болгоно гэж шийджээ. Амаранта тэсгэлгүйеэ хорсон, тэгнэ ингэнэ гэж бодож байхдаа Ребекад хайртай байсан ч ингэх байсан гэж гэнэт толгойд нь оржээ. Амаранта ингэж бодохдоо цочсон боловч санаагаар унасангүй, бодсоноо улам нарийвчлан боловсруулж, удалгүй оршуулах ёслолын жинхэнэ мэргэжилтэн болжээ. Тэр аймаар юмыг төлөвлөхдөө тэнгэрт хэчнээн мөргөвч Ребекагаас түрүүлж үхэж болзошгүй гэдгийг дутуу боджээ. Гэтэл яг тэглээ. Цагаа болохоор Амаранта санаснаар болсонгүй гэж гудайсангүй, харин ч эрлэг хэдэн жилийн өмнөөс насны хэмжээ болж байгааг нь мэдэгдэн энэрэл үзүүлсэнд бүр санаа амарчээ. Мемег сүмийн сургуульд явуулсны дараахан нэгэн халуун үдээр Амаранта эрлэгийн элчийг хажууд нь юм оёж суухыг дор нь таниад ахиулан харвал нэг их аймаар юмгүй, Урсулад тусалж байх үедээ Пилар Тернера ийм байсан болов уу гэмээр цэнхэр палаажтай, урт үстэй, ялихгүй хуучны маягийн нэг эмэгтэй байлаа. Фернанда гонхонд эрлэгийн элчтэй хэд хэд дайралдахдаа түүнийг яг л хүн шиг барим тавим байсаар байтал, тэр ч байтугай нэг удаа Амарантагаас «Зүү сүвлээд өгөөч» гэж гуйсаар байтал олж харсангүй. Эрлэгийн элч Амарантаг хэдэн сарын хэдний өдөр үхэхийг нь хэлсэнгүй. Ребекагаас түрүүлэх эсэхийг нь ч дурдсангүй, гагцхүү «Ирэх дөрөвдүгээр сарын зургаанаас л өөртөө хулдас оёж эхэл» гэж айлджээ. Эрлэгийн элч Амарантаг хулдсыг санаснаараа төвөгтэй, гоё оёж болно, тэгэхдээ Ребекагийнх шиг гараа гаргаж оёх хэрэгтэй гээд ажлаа дуусгасан өдрийнхөө шөнө зоволгүй, уйтгарлалгүй, айж барих юмгүй үхнэ гэж айлджээ. Амаранта аль болохуйц ихээхэн цаг зарахын тулд шилмэл мяндсан утас захиж, хулдсаа нэхэж эхлэв. Тэгээд гараа гаргаж зөвхөн нэхэхэд л дөрвөн жил зарав. Дараа нь хатгамаллаж гарлаа. Тойрох аргагүй тэр өдөр ойртох тусам, чухал ид шидийн л юм болдоггүй бол Ребекагийн үхэх хүртэл хулдас хийхийг сунжруулах аргагүй гэдгийг улам тод ойлгож, ажилдаа улайсаар тайвширч горь нэгэнт тасрахад бүр санаа амарчээ. Чухамхүү тэгэхэд л хурандаа Аурелиано Буэндиа алтан загас тасралтгүй хийж байсны учрыг олжээ. Амарантагийн хувьд гадаад ертөнц гэдэг нь биеийн гадна тал болж, дотоод ертөнц нь ямар ч гутралд автахааргүй болжээ. Үүнийг олон жилийн өмнө ойлгосон болоосой, сэтгэлдээ байгааг тунгааж, орчлон ертөнцийг өөрөөр харж, Петро Креспигээс гардаг лаваанд цэцгийн үнэрийг үдшийн бүрэнхийд санахдаа сэрдхийхгүй болж, Ребекаг, хайртайдаа ч бус, үзэн яддагтаа ч бус, ганцаардаж байсныг нь ясандаа тултал ойлгохдоо үгээгүй хоосон байдлаас нь гаргах байсан сан гэж Амаранта амаа барьжээ. Нэг орой Амаранта Мемегийн үгнээс үзэн ядсан өнгө сонсохдоо өөрийн эсрэг хандсанд бус, өөрийнх нь шиг цэвэр ариун гэж бодогдом боловч хорсолд эвдэрсэн өрөөлийн залуу наснаас өөрийгөө олж харсан учир сэрдхийжээ. Гэвч одоо юуг ч өөрчлөх хөг өнгөрсөн гэдгийг ойлгохдоо сэтгэл гутарсангүй, үйлээ дагая гэж боджээ. Үхэхдээ өмсөх хувцсаа оёж дуусгах гэж л ганц санаа тавих боллоо. Эхний үед ажлаа удаашруулах гэж элдэв хэрэггүй юм бодож олдог байсан бол сүүлдээ харин ч яарах болов. Дуусахад долоо хоног үлдмэгц бодож үзвэл хоёрдугаар сарын дөрөвний орой сүүлийн учиг авах байсанд ямар учиртайг Мемед хэлэлгүйгээр тавны өдөр тоглохоор товлосон концертоо хойшлуулаач гэж битүүхэн хэлсэн боловч Меме түүнийг нь тоосонгүй. Тэгэхлээр нь дөчин найман цаг хойшлуулах арга сүвэгчилж, хоёрдугаар сарын дөрөвний үдэш шуурганд цахилгаан станц эвдэрсэн тул эрлэгийн элч хүссэнээр нь болгож байна гэж боджээ. Гэвч маргааш нь өглөөний найман цагт Амаранта эмэгтэй хүний гараар бүтсэн хамгийн гоё хулдсын сүүлийн шаглааг тавиад орой нь үхнэ гэдгээ тайван, ямар ч илүү дутуу санаагүй хэлжээ. Үхэхээ гэрийнхэндээ төдийгүй, бүх хотынхонд дуулгаж, үхэхдээ амьтан хүнд буян хийвэл харуу амьдарч ирсний гэмийг цагаатгаж болно, ингэхийн тулд үхэгсдэд захидал хүргэж өгвөл хамгийн тохиромжтой юм гэж шийджээ.

	Амаранта Буэндиа энэ ертөнцөөс одож, үхэгсдийн орноо шуудан хүргэж өгөх нь гэсэн мэдээ Макондо даяар үдээс өмнө тарж, өдрийн гурван цагт хайрцаг дүүрэн захидал цугласан байлаа. Захидал бичээгүй нь амаараа мэнд дамжуулж, Амаранта түүнийг нь талийгаачийн овог нэр, үхсэн өдөртэй хамт дэвтэртээ тэмдэглэж аван «Санаа зоволтгүй ээ. Очингуутаа олж мэдээд захидлыг нь дамжуулна» гэж тайвшруулж байв. Энэ бүхэн нь ший аятай санагдаж байлаа. Амаранта огтхон ч айж түгшсэн, уй гашуу болсон шинжгүй, хийх юмаа хийлээ гэж бодсоноос бүр залуужсан мэт байлаа. Хацар нь хонхойж, үүдэн шүд нь унаагүй сэн бол цэх, гоолиг тэр бээр огт оворгүй харагдаж байлаа. Захидлыг давирхайдсан хайрцагт хий гэж зөвлөөд, булшинд чийгт цохиулахгүйгээр яаж тавивал таарахыг зааж өгөв. Өглөө нь дуудуулсан мужаан өөрөөс нь авсны хэмжээ авч байхад хувцасны хэмжээ авхуулж байгаа юм шиг тайван зогсож байлаа. Сүүлийн хэдэн цагт их л идэвхийлж байгааг нь үзэхдээ Фернанда түүнийг үхнэ гэж тоглоом хийсэн юм биш байгаа даа гэж сэжиглэжээ. Урсула Буэндиагийнхны өвдөж зоволгүй үхдэгийг мэдэх болохоор Амарантаг үнэхээр үхэх дохио авчээ гэдэгт итгэж байсан боловч, захидал явуулж байгаа мангуурсан улс захиа занаа энэ тэр гэж үймж, түүнийгээ хурдан хүргүүлэх гэж яарч байгаад охиныг нь амьдаар оршуулчих вий гэж айж байлаа. Иймээс Урсула зандарч хашхирч, маргаж хэрэлдсээр гаднын улсыг хөөн өдрийн дөрвөн цаг гэхэд гаргаж дуусав. Энэ үеэр Амаранта юмаа тарааж өгөөд, солих дотуур хувцас, угладаг тансран шаахай л үлдээн, харуулдсан банзаар хийсэн ерийн авсан дээр тавьсныг үхсэний нь дараа өмсүүлэх ёстой байлаа. Хурандаа Аурелиано Буэндиаг үхэхэд урландаа өмсдөг улавчнаас өөр юм байхгүй байсан тул шинэ шаахай худалдан авах хэрэг гарсныг санаж, шаахай авахаа мартсангүй. Таван цагийн өмнөхөн Бага Аурелиано Мемег концертод хүргэж өгөхөөр ирээд, гэрээ оршуулгын байдалтай зассан байхыг үзэхдээ гайхжээ. Энэ үед хамгийн сэргэлэн хэн байсан бэ гэвэл Амаранта байж, тэр ч байтугай хөлдөө ургасан эврийг авах зав олжээ. Аурелиано, Меме хоёр түүнтэй тоглоомтойёо салах ёс гүйцэтгэн, долоо хоноод дахин амилахад тань зориулж найр хийнэ гэж амлажээ. «Амаранта Буэндиа үхэгсдэд авч очих захиа цуглуулж байна» гэсэн сураг дуулсан Антонио Исабель лам «тослох ёс20» үйлдэхээр заларч ирээд үхэх гэж байгаа хүнийг угаалгын өрөөнөөс гарч ирэхийг хорь гаруй минут хүлээжээ. Түүнийг зөөлөн даавуу цамцтай, үсээ задлан унжуулаад өмнө нь очиход өтөлсөн лам өөрийг нь даажин хийж байна гэж үзээд ариун хишиг21 залж ирсэн хөвгүүнийг гэдрэг буцаажээ. Гэвч хориод жил нүглээ наманчлахаас зугтсан Амарантагаар далим гарсных нүглийг наманчлуулах гэвэл цаадах нь «Хийсэн гэм унал байхгүй тул сэтгэл төвшин» гэж шулуухан хэлжээ. Фернанда үүнд нь эгдүүцэв. Фернанда хэлж байгааг нь Амарантаг дуулчих вий гэж ч санаа зовох юмгүйгээр «Үнэнээ хэлж шившгээ тарьсанд орвол хэлэхгүй байж байгаад үхсэн нь дээр гэж үзэхээр ямар аймшигт хилэнц үйлдчихсэн хэрэг вэ?» гэж чанга гэгч дуугарч орхижээ. Тэр үед Амаранта хэвтэж, Урсулаг өөрийнх нь онгон хальстайгаа байгааг олонд хэл гэжээ.

	— Хэн ч бүү уруу татагдтугай. Амаранта Буэндиа энэ ертөнцөд ямар байдалтай ирлээ, яг тэр хэвээрээ буцлаа гэж Фернандаг дуулаг гэж хашхирав.

	Дахиад тэр боссонгүй. Өвчтэй хүн шиг дэрээ налаад, урт гэзгээ сүлжээд, чихэндээ хавчуулав. Эрлэгийн элч авсанд тийм байдалтай байх ёстой гэж хэлж өгсөн юм санжээ. Дараа нь Амаранта Урсулаг «Толь авчирч өгөөч» гэж гуйгаад, дөч гаруй жил завсарласны эцэст он жил, зовлон зүдүүрт үрчийсэн нүүрээ хараад яг өөрийнх нь бодсон шиг байсанд гайхжээ. Унтлагын өрөөнд чимээгүй болж байгаагаар Урсула бүрий болж байгаа юм байна гэж ойлгов.

	— Фернандатай салах ёс хий. Эвлэрэх нэг агшин гэдэг нөхөрлөж өнгөрөөсөн бүхэл бүтэн амьдралаас ч илүү байдаг юм гэж Урсула гуйсанд Амаранта:

	— За даа, хэрэггүй биз ээ гэж хариулжээ.

	Яаруу босгосон тайзан дээр дахин гэрэл асаж, концертын хоёрдугаар хэсэгт эхлэхэд Мемегийн сэтгэлээс Амаранта гарахгүй байлаа. Яг тоглож байтал жүжгийн дундуур нэг хүн болсон явдлын тухай чихэнд нь шивнэж, концертоо зогсоов. Бага Аурелиано гэрт орж, амьтны дундуур чихэлдсээр очиж үзвэл гэртээ өтөлсөн авгай ганган гэгчийн хулдсанд ороолттой царай нь хувиран цайчихсан, гараа хар даавуугаар боосон чигээрээ хэвтэж байлаа. Авсыг зочдын өрөөний голд хайрцагтай захидлын дэргэд тавьжээ.

	Амарантагийн хойноос буян үйлдсэн ес хоногийн дараа Урсула хэвтэрт ороод дахиж боссонгүй. Санта Софи де ла Пьедад чавганцыг өргөх болов. Унтлагынх нь өрөөнд идэх уух юм, нүүр гар угаах ус зөөж, Макондод болж байгаа бүхнийг ярьж өгдөг байлаа. Бага Аурелиано Урсулаг байнга эргэж тойрч, янз бүрийн хувцас авчирч өгөхөд Урсула орныхоо хажууд өдөр тутам хэрэглэдэг зүйлийнхээ хажууд хураан, удалгүй гар хүрэх газарт байхгүй юмгүй болжээ. Тэр бээр өөрийг нь хуулж төрсөн бяцхан Амаранта Урсулагийн хайрыг татаж, түүнд бичиг зааж өгөв. Түүний нүд муудсан гэдгийг цөмөөрөө ойлгож байсан боловч хэн нь ч таг сохорсныг нь одоо болтол мэдэхгүй, ухаан саруул, бусдын тусламжгүйгээр болоод байдагт нь зуун насныхаа хүндэд дарагджээ гэж бодож байлаа. Тэр үед Урсула завтай, бодох санах юмгүй болсон тул гэрийн амьдралыг ажиглаж байх боломжтой болж, Мемегийн дотуур шаналж байгааг анх анзаарч,

	—Нааш ир ээ, юу болоод байгаагаа муу эмгэндээ аминчлаад хэлчих гэж бүсгүйд хэлжээ.

	Меме ичингүйрэн инээд алдсанаа яриаг дүйвүүлээд өнгөрөв. Урсула ч дахиж шахаж шалгаасангүй боловч Мемег орж ирэхээ больчиход нь сэжиглэх болов. Меме одоо урьдынхаасаа эрт босож, гэрээсээ л гарахгүй бол тайван сууж чадахгүй, шөнийн дуусан орондоо эргэж хөрвөж, тасалгаагаар эрвээхэй нисэхэд нь нойр нь хулжаад байгааг Урсула мэдэж байлаа. Нэг удаа Урсула Мемегийн эцэг рүүгээ явлаа гэж хэлж байхыг сонсоод, түүний дараахан Бага Аурелиано ирж охиноо хаана байгааг асууж байхад Фернанда ажиг сэжиг авахгүй байгаад гайхаж билээ. Меме нууц ажилтай, яаруу хэрэгтэй, далдуур санаа тавих юмтай болсон нь, Фернанда кинон дээр Мемег эрэгтэй хүнтэй үнсэлдэж байхад нь бариад бөөн юм болсон тэр нэг оройноос бүүр өмнө мэдэгдэж байлаа.

	Сэтгэлийн гансралд бүрэн автсан Меме өөрийг нь Урсула л барьж өглөө гэж боджээ. Угтаа бол өөрөө өөрийгөө барьж өгсөн байлаа. Меме сохор хүн ч сэжиглэхээр ул мөр аль эртнээс үлдээж байсан боловч Фернанда үл үзэгдэх оточ нартай нууцаар харилцаад тийнхүү мэдтэлээ удсан хэрэг байжээ. Гэвч охин нь удтал дуугаа хурааж, нэг бол зүв зүгээр байж байгаад давхийж, зан нь эрс хувирч, үг дуулах нь муудаж эхэлснийг Фернанда яваандаа ажиглажээ. Тэгээд Мемегийн алхах гишгэх бүрийг сэмхэн тандах болов. Үерхдэг бүсгүйчүүдтэйгээ гарахад нь хорихгүй, бямба гарагийн баяраар хувцаслахад нь тусалж, бүсгүйг хар авхуулчихаар ганц ч юм асуухгүй байлаа. Фернанда Мемегийн үгийнх нь байрыг харж хийх гэснээ хийхгүй байгаагийн олон баримттай болсон боловч гарцаагүй барьтлаа сэжиглэж байгаагаа хэлсэнгүй. Нэг орой Меме эцэгтэйгээ кинонд явлаа гэж хэлэв. Жаахан байж байтал Петра Котесийнхоос баярын цаасан буу тавих, өөр ямар ч хууртай андуурах аргагүй Бага Аурелианогийн найраг баян хуурын эгшиглэх чимээ дуулдав. Тэгэхэд нь хувцсаа өмсөөд, киноны хүрээлэн рүү очвол эхний эгнээнд охин нь сууж байгаа харагдлаа. Сэжиглэж байсан нь гарцаагүй болсонд Фернанда сэтгэл үймэрч байгаад Мемег үнссэн хүнийг таньж амжаагүй боловч шүгэлдэх, нирхийтэл хөхрөлдөх дуу дундуур «Уучлаарай, хонгор минь» гэж хэлэхийг нь дуулаад л үг дуугүй Мемег танхимаас гулд татан гарч, Туркийн хөл ихтэй гудамжаар нүдний булай болгон чирч явсаар, гэртээ авчирч, унтлагынх нь өрөөнд цоожлов.

	Хойд өдөр нь зургаан цагт нэг хүн Фернанда дээр ирэхэд дуугаар нь түүнийг танив. Ирсэн хүн нас залуу, царай уйтгартай бөгөөд Фернанда цыгантай уулзаж явсан бол гунигт хар нүдийг нь хараад тэгж их гайхахгүй сэн биз ээ. Өр нимгэн өөр эмэгтэй бол залуугийн санаашрангуй байдалтай царайг хараад Мемег ойлгох сон билээ. Ирсэн хүн элэгдсэн ёрог даавуун костюм өмсөж, тордох гэж их л мэрийсэн, цайран зос хэдэн давхар түрхсээр байгаад тэр нь хагарсан шаахай өмсөж, өнгөрсөн ням гарагт худалдан авсан сийрсэн бүрх барьжээ. Сайх эр их айж байлаа. Насандаа хэзээ ч ингэж айж байгаагүй, хойшдоо хэзээ ч ингэж айхгүй биз ээ. Гэвч сандралгүй, хэнэггүй байдалтай зогсож байсан тулдаа дорд үзэгдэлгүй гарч чадав. Хүнд ажилд эвдэрсэн хумстай бохир гараас бусад бүх юмыг нь харахад төрөлхийн бодь сэтгэлтэй нь илт байлаа. Гэсэн хэдий боловч Фернанда энэ хүнийг үзэнгүүтээ хар ажилчин байна гэж ойлгожээ. Цайныхаа цорын ганц костюмыг өмссөнийг, арьс нь гадилын тариалан дээр ажилласаар хамуурсан хүнийх шиг хөрзийснийг ажиглаж, түүнд ам нээх ч зав өгөлгүй, тэр ч байтугай үүдээр ч оруулсангүй, гэр дүүрэн шар эрвээхэй болсон учир хаалгаа хаахын түүс болж,

	— Явж үз. Ёстой төртэй айлд танд хийх юм байхгүй гэж хэлжээ.

	Тэр хүнийг Маурисио Бабилонья гэдэг байлаа. Макондод төрж өсөөд, гадилын компанийн засварын газар туслах механик хийдэг байлаа. Меме тариалан руу явахаар Брауны охин Патрицитай машин авах гэж очоод санамсаргүй танилцсан юм санжээ. Жолооч нь өвчтэй байсан учир машиныг Маурисио Бабилонья барих болж Меме жолоочийн хажууд сууж, жолооны бүх оньсыг харах гэсэн хүсэл нь биелжээ. Маурисио Бабилонья жинхэнэ жолоочтой адилгүй уриалгахнаар нэгд нэгэнгүй тайлбарлаж өгчээ. Энэ нь Меме дөнгөж ноён Брауныхаар орж гардаг болсон үеэр, машин барих нь эмэгтэй хүний ажил биш гэж үздэг байсан үеэр таарчээ. Иймээс Меме онолыг тайлбарлуулан сэтгэл ханаад хэдэн сар Маурисио Бабилоньятай уулзсангүй. Тариалан дундуур зугаалж явахад түүний эрэлхэг бөгөөд гоолиг байдал анхаарлыг нь татаж, гагцхүү ширүүн гар нь л сэтгэл дундуур санагдсаныг, дэндүү биедээ эрэмшдэг нь тун эвгүй бодогдсоныг Патрицитай ярьж байснаа хожим нь санажээ. Нэг бямба гарагт Меме эцэгтэйгээ кинонд явж, Маурисио Бабилоньяг ёрог костюмтайгаа өөрсдөөс нь холгүй сууж байхыг дахин харжээ. Анзааран үзвэл цаадах нь кино төдий л сонирхсон юмгүй байн байн эргэн харж тэгэхдээ харах гэхээсээ илүү харж байгаагаа мэдэгдэх гэж тэгж эргэх ажээ. Меме ийм бүдүүлэг аашилж байгаад дургүй нь хүрэв. Кино тарахад Маурисио Бабилонья, Бага Аурелианотой ирж мэндлэхэд л Меме тэр хоёрын бие биеэ таньдгийг, Маурисио Бабилонья урьд нь Гунигт Аурелианогийн жижиг цахилгаан станцад ажиллаж байсныг мэджээ. Маурисио Бабилонья захиргаанд нь байсан хүний зангаар эцгийг нь их л хүндэлж байлаа. Үүнийг мэдсэнээр Меме түүний их зантайд дургүй хүрдэг байснаа болив. Тэр хоёр хоёулхнаа уулзаж байгаагүй, мэнд усаа мэдэхээс өөр үг солиогүй мөртөө гэнэт нэг шөнө Меме түүнийг хөлөг онгоц живж байхад өөрийг нь аварч байна, гэтэл баярлах бус уур нь хүрч байна гэж зүүдэлжээ. Меме түүний хүссэнийг л өөрөө дагаж байна гэж зүүдэлж, гэтэл Маурисио Бабилонья төдийгүй өөрийг нь хөөцөлдсөн ямар ч хүнээр гуйлгана гэж боддог байсандаа сэтгэл тайвангүй болсон боловч, сэрэхдээ Маурисио Бабилоньяг үзэн ядсангүй, харин уулзах сан гэж тэсгэлгүй мөрөөдөх болжээ. Долоо хоног өнгөрч өгөхгүй удах шиг болж, сэтгэл нь улам түгшиж, бямба гараг гэхэд байж суух аргагүй болж, Маурисио Бабилонья өөртэй нь кинон дээр мэндлэхэд зүрхээ хэнхдэгээ дэлбэлчих шахан цохиж байгааг мэдэгдүүлэхгүй гэж байдгаараа чармайжээ. Баярлах, уур хүрэх хоёр давхацсан тэр бээр гараа анх өгч, Маурисио гарыг нь анх атгажээ. Меме сэтгэл хөдөлснөөс болоод гараа өгсөндөө хором хэртэй гэмшсэн боловч түүний гарыг мөс шиг хүйтэн, чийгтэйг үзэхдээ бах нь ханажээ. Маурисио Бабилоньяд бүтэшгүй юманд санаархаж байна гэдгийг нотлохоос нааш ганц хором амар заяа үзэхгүй нь гэдгээ шөнө нь мэдээд, долоо хоног ганцхан тэр тухай боджээ. Патрици Брауныг машин авахаар өөртэйгөө хамт явуулах гэж янз бүрийн арга зохиож үзэв. Тэгээд шар үст америкийг Макондод ирснийг далимдуулж машины шинэ загвар үзье гэж түүнийг гараашинд чирч очив. Меме Маурисио Бабилоньяг харахдаа биеэ хуурах гэж оролдохыг больж түүнтэй хоёулхнаа байх сан гэж туйлгүй хүсэж байгаагаа ойлгожээ. Маурисио Бабилонья хаалгаар орж ирэнгүүт нь үүнийг нь бас ойлгочихсоныг үзээд уур нь хүрэв.

	— Би шинэ загвар харах гэж ирлээ гэж Меме хэлэв.

	— Муугүй л шалтаг байна гэж цаадах нь хариулав. Маурисио Бабилоньягийн их зангийн дөл түлэх шиг болсонд Меме түүнийг доромжлох арга цухалдан эрж байтал тэгэх зав өгсөнгүй, «Айлтгүй ээ. Эмэгтэй хүн эрэгтэй хүнд ухаан жолоо анх алдаж байгаа нь энэ биш» гэж дуугаа намсган хэлэв. Меме өөрийгөө арчаагаа алдсан мэт бодож, шинэ загварын машинаа ч харалгүй гараашнаас явж, шөнөжин орондоо хөлбөрч, бухимдан уйлжээ. Өөрийнх нь сонирхож эхэлж байсан шар үст америк одоо өлгийнөөсөө гараагүй амьтан шиг санагджээ. Шар эрвээхэй л үзэгдвэл Маурисио Бабилонья хүрч ирж байна гэдгийг чухамхүү тэгэхэд л ажиглажээ. Урьд нь шар эрвээхэйтэй дайралдаж тэгэхдээ гараашинд л их дайралддаг байсан болохоор будгийн үнэрээр л их эргэлддэг юм байх гэж бодож байлаа. Үзэгчдийн харанхуй танхимд өөрийнх нь толгой дээр шар эрвээхэй эргэлдэж байсан тухай хүмүүсийн ярихыг сонсжээ. Гэхдээ Меме өөрийг нь Маурисио Бабилонья олны дотроос ганц өөрт нь харагддаг хий юм аятай дагаад салахаа болих үес л шар эрвээхийг түүнтэй холбоотой юм байна гэж ухаарчээ. Концерт, кинон дээр сүмд хурал хурж байхад Маурисио Бабилонья ямагт олны дотор байх бөгөөд түүнийг хаана байгааг мэдье гэвэл шар эрвээхийг харцаараа эрэхэд л болдог байлаа. Нэг удаа Бага Аурелиано энэ эрвээхэй бүчээд яршигтай гэдэг нь гэж хараал тавин үглэхэд Меме урьд нь амласнаараа нууцаа эцэгтээ хэлчих дөхсөн боловч «Ээж чинь мэдсэн бол доо!» гэж энэ удаа ердийнхөөрөө инээхгүй гэдгийг зөнгөөрөө мэдээд амаа хамхижээ. Нэг өглөө Фернанда Меме хоёр сарнайн бут тайран засаж байтал Фернанда гэнэт чарлан, Сайхан Ремедиосын тэнгэрт ниссэн тэр газраас охиноо хажуу тийш нь татан зайлуулав. Гэнэт агаар чичрэх шиг болж, охин нь бас дээш хөөрөөд явчих гэж байгаа мэт санагдан ухаан алдчихжээ. Гэвч энэ нь эрвээхэй байлаа. Эрвээхэй нарны гэрлээс гараад ирэв үү гэлтэй гэнэт нүдний өмнө гарч ирсэнд зүрх нь ёг хийжээ. Яг энэ агшинд Маурисио Бабилонья боодолтой юм барьчихсан, цэцэрлэгт орж ирээд «Патрици Браун энэ бэлгийг явууллаа» гэж хэлжээ. Меме царайгаа улсхийхэд ихэд чармайн төв болгоод тоомжиргүй янзтай инээмсэглэж, «гар шороотой байгаа тул гонхны цэцгийн тавиур дээр тавьчихгүй юу» гэж хэлжээ. Фернанда тэр хүнийг бараг анзаарсангүй, урьд нь дайралдаж байснаа ч саналгүй, түүнийг гэрээсээ хөөж гаргана гэдгийг ч зөгнөсөнгүй, гагцхүү өвчтэй, шар арьстайг нь л ажиж,

	— Ямар хачин хүн бэ! Царайг нь харахад эрлэгийн дансанд орчихсон хүн байна гэж хэлжээ.

	Эхийгээ эрвээхийг мартахгүй байж магадгүй гэж Меме санаж байлаа. Сарнайн бут тэгшлэн засаж дуусаад, гараа угааж, боодолтойг унтлагынхаа өрөөнд авч орон задалбал хятад тоглооморхуу таван давхар хайрцаг байж, хамгийн доторх жижгээс нь дөнгөж бичигт тайлагдаж байгаа хүний их хичээнгүйлэн бичсэн «Бямбад кинон дээр уулзъя» гэсэн зурвас байлаа. Боодолтойг гонхонд удаан хэвтсэн болохоор Фернанда задалж үзсэн байвал яана гэж Меме өнгөрсөн хойно их л айжээ. Маурисио Бабилоньягийн зоригтой, гүйдэг ухаантай нь бүсгүйд аятайхан санагдав. Гэвч өөрийг нь заавал болзоонд очно гэж их л гэнэхнээр итгэж байгаад шар нь хөдөлжээ. Бямба гарагийн орой Бага Аурелиано завгүйг Меме мэдэж байлаа. Гэвч долоо хоногийн турш туж сэтгэл зовлонтой байж байгаад, «Бямбад кинонд хүргэж өгөөд, тарахад аваач» гэж эцгийгээ ятгав. Танхимын гэрэл асаатай байхад толгой дээр нь шөнийн эрвээхэй зогсолтгүй эргэлдсээр байв. Гэрэл унтрахад Маурисио Бабилонья хажууд нь суужээ. Меме аймшигт намагт шигдэн тарчилж байх шиг, машины тос ханхалсан, харанхуй танхимд харагдахтай үгүйтэй байгаа энэ хүн л эртээрийн зүүдэлснээр өөрийг нь тэр намгаас татаж гаргах мэт санагджээ.

	— Та хэрэв ирээгүй бол намайг дахиад хэзээ ч харахгүй байсан гэж залуу хэлэв.

	Өвдөг дээр нь хүнд гараа тавихад нь энэ хормоос хойш хоёр биедээ түшиг болно гэдгийг Меме ойлгов.

	— Ярих ёсгүй юм ярьдаг чинь л миний дургүйг хөдөлгөдөг гэж бүсгүй инээмсэглэв.

	Меме залууд ухаангүй дурлажээ. Нойр хоолноос гарч, хүн амьтнаас дайжин, эцэг нь хүртэл тээртэй санагдах болжээ. Фернандагийн толгойг эргүүлэхийн тулд энд тэнд урилгатай, энд тэнд ажилтай гэсэн ээдэрсэн баахан шалтаг зохион олж, үерхдэг бүсгүйчүүлтэйгээ нийлэхээ байж, Маурисио Бабилоньятай л уулзаж байвал яахаас ч буцахгүй, хэдийд ч, хаана ч уулзсан хамаагүй болжээ. Эхлээд ширүүн дориун нь төдгүй санагддаг байлаа. Гараашны арын цулгуйд анх уулзахад цаадах нь Мемегийн хамаг тамирыг барж, адгуусны байдалтай болгожээ. Энэ нь бас л янаглаж амраглаж байгаа хэрэг юм гэж Меме хожим нь ойлгоод, хайртыгаа л зөвхөн мөрөөдөж, машины тос, цайруулагч уусмалын нь ухаан алдуулам үнэрийг дахин дахин үнэртэхийн хүслэн болжээ. Амарантаг үхэхийн өмнөхөн Меме хэсэгхэн зуур гэнэт ухаан саруулсаж, хойчийн цагт жаргана гэх итгэл байхгүйд айн сандарчээ. Тэгэхэд л хөзрөөр мэргэлдэг нэг эхнэр байдаг гэж дуулаад, сэмхэн очив. Тэр бол Пилар Тернера байлаа. «Суу. Буэндиагийнхны хувь тавиланг урьдчилан хэлэхэд хөзрийн хэрэг байхгүй ээ» гэж Пилар Тернера хэлжээ. Зуун настай төлөгчийг элэнц эхээ гэдгийг Меме мэдсэнгүй, тэгээд хэзээ ч мэдэлгүй өнгөрч билээ. Чухамхүү хайр дурлалын ийм шаналгааг гагцхүү энгэр зөрүүлж баймааж нь тайтгаруулж болно гэж Пилар Тернерагийн ятгаж, ихэд илэн далангүй тайлбарлахыг сонссон учир Меме түүнийг элэнц эхийгээ гэхэд итгэх ч үгүй байсан биз ээ. Маурисио Бабилонья ч унтах хэрэгтэй гэж хэлдэг байсан боловч Меме түүнд итгэхгүй, аливаа хар ажилчны адил бүдүүн хадуун учир тэгж ярьж байна гэж дотроо бодож байжээ. Хүн уулаасаа гэдсээ цадахад хоолонд дургүй болдогчлон түүнтэй унтчихвал хайр сэтгэл нь алга болно гэж боддог байлаа. Пилар Тернера Мемег сэнхрүүлээд зогссонгүй, өвөг эцгийг нь, дараа нь Аурелиано Хосег олсон хуучин ороо хэрэглэж болно гэжээ. Түүнээс гадна хүсэхгүй байвал гичийн уураар утан жирэмслэхгүй байж болох арга зааж өгч, хэрэв тийм золгүй юм болбол бүхнээс, тэр ч байтугай «сэтгэлийн зовлонгоос» ангижрах ундааны жорыг өгчээ. Ийнхүү ярилцсаны дараа Меме үерхдэг бүсгүйчүүдтэйгээ архидсан өдрийнх шигээ зүрх оржээ. Гэтэл Амаранта үхэж, бодсоноо биелүүлэхэд нь саад болов. Хойдын буян үйлдэх ес хоногт тэр бээр Маурисио Бабилоньягаас ганц хором холдсонгүй. Цаадах нь гэрт дүүрсэн олны дотор л явж байлаа. Дараа нь бэлэвсрэлийн урт өдрүүд эхэлж, заавал гэртээ түгжиж суух хэрэг гарсан учир хоёр амраг түр холдон саллаа. Тэр өдрүүдэд сэтгэл туйлгүй догдолж, зүрх аргалшгүй шаналж, амрагаа тэсгэлгүй санасан учир Меме гэрээс гарсан анхныхаа үдэш Пилар Тернерагийнд шууд очив. Тэгээд бүсгүй эсэргүүцсэн ч үгүй, ичсэн ч үгүй, маягласан ч үгүй Маурисио Бабилоньяд биеэ өгч, тэгэхдээ ийм ажилд гарцаагүй авьяастай ухаалаг зөнтэйгөө харуулсан нь хардамтгай эр бол яасан туршлагатай юм гэж эндүүрмээр байжээ. Эхийнх нь хатуу гараас гаргах гэсэндээ охиныхоо хэлсэн шалтаг болгоныг шуудхан баталдаг Бага Аурелианогоор тэр хоёр түрээ барин долоо хоногт хоёр учирсаар гурван сар гаруйн нүүр үзжээ.

	Кинон дээр Фернанда тэр хоёрыг гэнэдүүлэн барьсан үдэш Бага Аурелиано гэмшиж, Мемег урьд амласнаараа дотроо байгааг уудлан хэлбэл сэтгэл нь онгойх байх гэж итгээд цоожтой байгаа унтлагынх нь өрөөнд иржээ. Гэвч Меме тас зөрөв. Мемегийн өөртөө туйлын итгэж, ганцаараа байх гэж мугуйдлан зүтгэж байгааг Бага Аурелиано үзэхдээ аав охин хоёр ерөөс дотно байсангүй, тэгэхэд ердөө л сэтгэлээ хуурч байж гэж санажээ. Тэр бээр Маурисио Бабилоньятай яриад үздэг юм билүү, хуучин эзний нэр сүрээр түүнийг болиулж магадгүй болов уу гэж бодсон боловч Петра Котес эхнэрүүдийн явдалд бүү хуруу дүр гэсэнд охиноо удаан хоригдохдоо зовлон нь илаарь болно биз гэж сэтгэлээ тайвшруулан, яахаа мэдэхгүй гайхаш алдран байлаа.

	Меме зовж байгаа шинж огт байхгүй, харин ч шөнө нь бөх унтаж, өдөр нь юмаа тайван хийж, хоолоо тогтмол идэж, сайн шингээж байгааг Урсула хажуугийн өрөөний чимээгээр мэдэж байлаа. Мемегийн хоёр сар хоригдсоны дараа Урсула түүний бусадтай адил угаалгын өрөөнд өглөө оролгүй, оройн долоон цагт ордгийн учрыг л олохгүй байлаа. Хилэнцэт хорхойд хатгуулав даа гэж хэлэх гэсэн боловч Меме түүнийг өөрийг нь барьж өгсөн гэж бодоод, хуланц эхтэйгээ үг хэлэлцэхээс зугтаж, эмгэн ч охиныг сургаж барьж улиглаад яах вэ гэж үзжээ. Харуй бүрий болохын алдад гэрт шар эрвээхэй дүүрнэ. Орой бүр Меме угаалгын өрөөнөөс гарч яваад, эрвээхийг хор цацан устгаж байгаа Фернандатай дайралддаг байлаа. «Ямар лай вэ. Шөнийн эрвээхэй гай уддаг гэж надад насан турш минь сургасан юм» гэж Фернанда үглэн дуулна. Нэг удаа Меме угаалгын өрөөнд байж байхад Фернанда санаандгүй унтлагын өрөөнд, орвол өрөөгөөр нь дүүрэн эрвээхэй болсон байсанд хөөж гаргах гээд гартаа дайралдсан даавуу автал гич бутран унасанд үүнийг охины нь оройн угаалгатай холбоотой байна гэж ухаараад ухаангүй айжээ. Фернанда энэ удаа урьдынх шигээ аятай далимыг хүлээсэнгүй, маргааш нь л өөр шиг нь уулынхнаас гаралтай хотын шинэ даргыг үдийн хоолонд урьж, тахиаг нь хулгайч аваад байгаа бололтой тул арын хашаанд шөнө манаач гаргаж өгөөч гэж гуйжээ. Энэ бүх сарын турш угаалгын өрөөнд орой болгон өөрийг нь хүлээж байсан шигээ хилэнцэт хорхой, шар эрвээхийн дунд хайр сэтгэлдээ догдлон чичирсээр нүцгэн байж байсан Меметэй уулзахаар дээврийн ваарыг ховхолж байхад нь Маурисио Бабилоньяг харуул бууджээ. Сум нуруунд нь тусаж, залуу эр үхэн үхтлээ оронд хадагдав. Тэр бээр залуугийн явдлаа бодон тарчилж, шар эрвээхэйнээс амар заяа огт үл үзэн зовж, тахианы хулгайч гэгдэн бүгдэд орхигдоод, өчүүхэн ч гомдол тавилгүй, огтхон ч бухимдаж бугсалгүй, хэнийг ч барьж өгөлгүй, гав ганцаархнаа байсаар бүр өвгөн болсон хойно үхжээ.

	 

	* * *

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 Хэрмэл жүүд буюу Агосфер нь христос домгийн баатар. Есүс Христос Голгоф буюу Гавал толгой руу цаазлуулахаар явж байхдаа амаръя гэж гуйсанд Агосфер доромжлоод амруулалгүй цааш явуулсан учир өөрөө булшинд тайван байх хувьгүй болоод Христосыг хоёр дахиа тэнгэрээс бууж иртэл үеийн үед хэрэн тэнэж явах гэсгээл хүртжээ. Хэрмэл жүүд очсон газартаа муу ер уддаг гэсэн домогтой. — Орч.

	 Испанийн яруу найрагч, жүжгийн зохиолч Хосе Соррилийн (1817—1893) нэг эмгэнэлт жүжгийг хэлж байна. Уг жүжгийн жинхэнэ нэр нь «Готын хутаг» юм

	 Бядан явагч — Арабын хойгийн нүүдэлчин, хагас нүүдэлчид. «Бедиун» гэсэн араб үг манай хэлэнд орж ирэхдээ бядан болж сунжран гадаад үг гэдэг нь мэдэгдэхгүй болжээ. Манайхан гадаад үгийг орчуулахгүй авах болбол чухамхүү ингэж авиазүйдээ тохируулан авах ёстой гэдэг нь харагдаж байна. — Орч.

	 Нотлохуйн ухаан буюу апологетика нь христосын шашны төгөлдөр бөгөөд үнэнийг нотлох зорилгоор шашны судлал. — Орч.

